Վրաստանի օրենք
Երեխայի իրավունքների օրենսգիրք
(2025 թվականի հունվարի 1-ի դրությամբ)
Բաժին I
Օրենսգրքի ընդհանուր դրույթները
Գլուխ I
Ներածական դրույթներ
Հոդված 1. Օրենսգրքի նպատակը
1. Սույն օրենսգրքի նպատակն է ապահովել երեխայի բարեկեցությունը՝ Վրաստանի Սահմանադրության, Երեխայի իրավունքների կոնվենցիայի, դրա լրացուցիչ արձանագրությունների և պետության կողմից ճանաչված այլ միջազգային իրավական ակտերի արդյունավետ իրականացման աջակցությամբ:
2. Սույն հոդվածի առաջին մասով նախատեսված նպատակի իրականացումը պետք է նպաստի տարբեր հարցերի լուծմանը, այդ թվում.
ա) երեխայի իրավունքների և ազատությունների իրականացմանը, 
բ) երեխայի լավագույն շահերի առաջնահերթ նախատեսմանը, նրա արժանապատվության պաշտպանությանը, բարեկեցության, անվտանգության, կյանքի, առողջության պահպանության, կրթության, զարգացման և այլ շահերի իրականացմանը և պաշտպանությանը՝ առանց երեխաների նկատմամբ անհավասար վերաբերմունքի, 
գ) երեխայի մասնակցության ապահովմանը, նրա՝ հասարակության մեջ անկախ ապրելու համար նախապատրաստմանը, երեխային բարոյական բարձր արժեքներով դաստիարակմանը, հատկապես՝ խաղաղության, արժանապատվության հարգման, հանդուրժողականության, ազատության, հավասարության և համերաշխության ոգով,
դ) երեխայի ուղղորդմանը հայրենիքի, մայրենի լեզվի, հայրենի երկրի ավանդական մշակութային արժեքների հարգմանը,
ե) ընտանիքի, որպես հասարակության հիմնական բջջի՝ հատկապես երեխայի դաստիարակության և բարեկեցության համար կարևոր միջավայրի պաշտպանությանն ու աջակցությանը, 
զ) երեխայի ուղղորդմանը աշխատանքի և առողջ ապրելակերպի,  որպես հասարակության զարգացման անհրաժեշտ նախապայմանի, 
է) երեխայի ուղղորդմանը կամավորության՝ որպես քաղաքացիական ակտիվության և համերաշխ հասարակության զարգացման անհրաժեշտ տարրի։
Հոդված 2. Օրենսգրքի կարգավորման շրջանակը
1. Սույն օրենսգիրքը սահմանում է երեխայի հիմնական իրավունքներն ու ազատությունները, ստեղծում երեխայի հիմնական իրավունքների ու ազատությունների պաշտպանության և աջակցության համակարգի գործունեության իրավական հիմքեր:
2. Սույն օրենսգիրքը չի չեղարկում երեխայի իրավունքների առնչությամբ գործող այլ իրավական կարգավորումները,  միևնույն ժամանակ ամրապնդում է Վրաստանի այլ օրենսդրական և ենթաօրենսդրական ակտերի՝ Վրաստանի Սահմանադրությանը,  Երեխայի իրավունքների մասին կոնվենցիային, դրա լրացուցիչ արձանագրություններին և Վրաստանի այլ միջազգային պայմանագրերին համապատասխանության, ըստ դրանց մեկնաբանման և կիրարկման պարտավորությունը:
3. Սույն օրենսգիրքը օրենսդրական ակտ է, որով առաջնորդվում են Վրաստանի պետական ​​կառավարման մարմինները, մունիցիպալիտետի մարմինները, վարչական այլ մարմիններ, ընդհանուր դատարանները, պետական ​​և մասնավոր իրավաբանական անձինք և ֆիզիկական անձինք՝ երեխաների և երեխաների հիմնախնդիրների հետ կապված գործունեություն իրականացնելու և որոշումներ կայացնելու ժամանակ:
Հոդված 3. Օրենսգրքում օգտագործվող տերմինների սահմանումը
Սույն օրենսգրքի նպատակների համար նրանում օգտագործված տերմիններն ունեն հետևյալ իմաստները.
ա) երեխա – մինչև 18 տարեկան անչափահաս,
բ) դեռահաս – 10 տարեկանից մինչև 18 տարեկան երեխա,
գ) ընտանիք – հասարակության հիմնական խումբ և երեխայի դաստիարակության, բարեկեցության և պաշտպանության համար  բնական միջավայր, որը հիմնականում բաղկացած է երեխայից, նրա ծնողից, հոգաբարձուից, խնամակալից, քրոջից, եղբորից և(կամ) դաստիարակության համար պատասխանատու այլ անձից, 
դ) ծնող – երեխայի մայրը և(կամ) հայրը,
ե) առանց ծնողական խնամքի մնացած երեխա – երեխա, որի  ծնողը կամ օրինական ներկայացուցիչը որևէ պատճառով կամ հանգամանքով չի ապահովում շուրջօրյա խնամք,
զ) երեխայի հիմնական իրավունքների և ազատությունների պաշտպանության և աջակցության համակարգ – Երեխայի պաշտպանության ազգային համակարգի և Երեխայի աջակցության ազգային համակարգի համակցություն.
զ․ա) Երեխայի պաշտպանության ազգային համակարգ – սոցիալական բարեկեցության, կրթության, առողջապահության, անվտանգության և արդարադատության համակարգերում առկա Վրաստանի օրենսդրությունը, այլ կարգավորող նորմեր, քաղաքականություն և ծառայություններ, որոնք ծառայում են երեխայի պաշտպանության հետ կապված ռիսկերի կանխարգելմանը և վերացմանը: Երեխայի պաշտպանության ազգային համակարգը աջակցում և հզորացնում է երեխային և նրա դաստիարակության համար պատասխանատու անձանց՝ սոցիալական ներառմանը նպաստելու և երեխային ընտանիքից առանձնացնելու վտանգը նվազագույնի հասցնելու նպատակով: Երեխայի պաշտպանության ազգային համակարգը ծառայում է կրթության, առողջապահության և արդարադատության համակարգերում, ընտանիքում և ցանկացած այլ վայրում երեխայի նկատմամբ բռնության բոլոր ձևերի, այդ թվում, երեխայի ֆիզիկական պատժի, նրա նկատմամբ դաժան, անմարդկային և արժանապատվությունը նվաստացնող վերաբերմունքի, նրա շահագործման, անչափահասի առևտրի  (թրաֆիքինգի), երեխայի համար վնասակար ավանդույթների կանխարգելմանը և վերացմանը,  
զ.բ) Երեխայի աջակցության ազգային համակարգ – պետության կողմից ընդունված օրենսդրական, սոցիալական, կրթական և այլ միջոցառումների համակցություն, որը ծառայում են երեխայի բոլոր իրավունքներն ու ազատությունները ինքնուրույն իրացնելու հնարավորության ամրապնդմանը՝  երեխայի լավագույն շահերի առաջնահերթ նախատեսմամբ՝ նպաստելով նրա ներդաշնակ զարգացմանը, երեխայի կարծիքը լսելով և  մասնակցության ապահովմամբ, առանց անհավասար վերաբերմունքի,
է) Երեխայի իրավունքների պաշտպանության և աջակցության ծրագրեր – Երեխայի պաշտպանության ազգային համակարգի և Երեխայի աջակցության ազգային համակարգի գործունեության ապահովման համար Վրաստանի պետական իշխանության մարմինների, մունիցիպալիտետի մարմինների, մասնավոր իրավունքի ձեռնարկատիրական և ոչ ձեռնարկատիրական (ոչ առևտրային) իրավաբանական անձանց կողմից իրականացված ծրագրեր, որոնք ծառայում են երեխաների, ներառյալ առանց ծնողական խնամքի մնացած, սահմանափակ հնարավորություն ունեցող, հատուկ կրթական կարիք ունեցող,  հանցագործության զոհ և/ կամ բռնության զոհ, օրենքի հետ կոնֆլիկտ ունեցող երեխաների,  հզորացման և պաշտպանության նպատակով  կանխարգելիչ և արձագանքման միջոցառումների իրականացմանը` նրանց լավագույն շահերի,  մասնակցության, կյանքի, ֆիզիկական և հոգեկան առողջության, զարգացման, կրթության, պատշաճ կենսապայմանների, սոցիալական պաշտպանության և արդարադատության հասանելիության ապահովմամբ՝ առանց անհավասար վերաբերմունքի, 
ը) երեխայի լավագույն շահեր –  երեխայի բարեկեցության, անվտանգության, առողջության պահպանության, կրթության, զարգացման, հասարակական, բարոյական և այլ շահեր, որոնք առաջնահերթ սահմանում է ծնողը՝  սույն օրենսգրքի, Վրաստանի Սահմանադրության, Երեխայի իրավունքների կոնվենցիայի, դրա լրացուցիչ արձանագրությունների և Վրաստանի այլ միջազգային պայմանագրերի և երեխայի անհատական բնութագրերի համաձայն՝ նրա մասնակցությամբ և նրա կարծիքի նախատեսմամբ, 
թ) այլընտրանքային խնամք – պետության կողմից առանց ծնողական խնամքի մնացած երեխային ընտանեկան խնամքի այնպիսի ծառայություններով ապահովում, որոնք համապատասխանում են երեխայի անհատական ​​կարիքներին և առաջնահերթ նախատեսում են  նրա լավագույն շահերը, երեխայի կյանքի, առողջ զարգացման, կարծիքը լսելու և մասնակցության և այլ իրավունքներ ու ազատություններ,
ժ) ռեզիդենտային խնամք – այլընտրանքային խնամքի ձևերից մեկը, որն ըստ հնարավորին օգտագործվում է ամենակարճ ժամանակով ծայրահեղ դեպքում, երբ խնամատարության նպատակով երեխայի տեղավորումը կամ որդեգրումն անհնար է,
ժա) կրթության ներառական համակարգ – կրթության համակարգ, որն ապահովում է բոլոր երեխաներին բարձր որակի վաղ, նախադպրոցական, ընդհանուր, մասնագիտական ​​և բարձրագույն կրթության հավասար տրամադրում՝  նրանց անհատական ​​կարիքների ու հնարավորությունների նախատեսմամբ՝ ողջամիտ հարմարեցման և(կամ) ունիվերսալ դիզայնի օգտագործմամբ, 
ժբ) երեխային հարմարեցված  արդարադատություն – արդարադատության համակարգ, որն ապահովում է երեխայի բոլոր իրավունքների հարգումն ու արդյունավետ իրացումը՝  երեխայի մասնակցության, նրա լավագույն շահերին առաջնահերթություն շնորհելու, երեխայի արժանապատվությունը հարգելու, անհավասար վերաբերմունքի անթույլատրելիության և օրենքի գերակայության սկզբունքների հիման վրա, որն իրականացնում են մասնագիտացված պրոֆեսիոնալները, որը  երեխայի համար հասանելի է,   նրա տարիքին համապատասխան, երեխայի համար հեշտ ընկալելի, արագ, արդարացի, հետևողական, նրա իրավունքներին և կարիքներին հարմարեցված, 
ժգ) ողջամիտ հարմարեցում – յուրաքանչյուր կոնկրետ դեպքում այն պարտադիր և համապատասխան փոփոխությունների իրականացումը, ինչը չի հանգեցնում անհամաչափ պարտավորությունների առաջացման և ապահովում է բոլոր երեխաների իրավունքների և ազատությունների հավասար իրացում,
ժդ) ունիվերսալ դիզայն – ապրանքի, միջավայրի, ուսուցման, ծրագրի, ծառայության այնպիսի դիզայն, որը այն հասանելի է դարձնում  ​​բոլոր երեխաներին այնպես, որ անհրաժեշտ չլինի հարմարեցում ու հատուկ դիզայնի օգտագործում։ Ունիվերսալ դիզայնը չի բացառում անհրաժեշտության դեպքում երեխայի  անհատական հնարավորություններին և կարիքներին համապատասխան նրան օժանդակ միջոցների տրամադրում և(կամ) այլ կերպ աջակցություն,
ժե) երեխայի համար վտանգ պարունակող տեղեկություն – բռնության կամ հանցագործության խրախուսմանը միտված տեղեկություն, սեռական բովանդակության  տեղեկություն, մարդուն ոչ մի կենսաբանական սեռի չհատկացնելու  և(կամ) նրան կենսաբանական սեռից տարբերվող սեռի հատկացնելու, միևնույն կենսաբանական սեռի ներկայացուցիչների միջև սեռական կողմնորոշման նշանով արտահայտված հարաբերության կամ  ինցեստի մասսայականացմանը միտված տեղեկություն,  ինչպես նաև տեղեկություն, որը ալկոհոլային խմիչքների, ծխախոտի, թմրամիջոցների կամ մոլախաղերի քարոզչություն է անում կամ որում բռնության, սպանության կամ դաժան, անմարդկային վերաբերմունքի տեսարաններ են մանրամասն ներկայացված։  Սույն ենթակետի նպատակներով «մասսայականացում» տերմինը սահմանվում է «Ընտանեկան արժեքների և անչափահասի պաշտպանության մասին» Վրաստանի օրենքի համաձայն,  
ժզ) սոցիալական վտանգի տակ գտնվող երեխա – երեխա, որի վրա ազդեցություն են գործում այնպիսի գործոններ, որոնք խոչընդոտում են նրա հնարավորությունը, առանց պատշաճ աջակցության, հասկանալ տարբեր մարտահրավերներ, դիմակայել և հաղթահարել դրանք և վերականգնել իր ռեսուրսները, այդ թվում, թմրանյութերից, ալկոհոլից և(կամ) մոլախաղից կախվածությունը, մանկության տարիներին առանց ծնողական խնամքի մնալը, օրենքի հետ հակասության մեջ լինելը, բռնությունը և նմանատիպ փաստական ​​հանգամանքներ։ 
Վրաստանի 2024 թվականի սեպտեմբերի 17-ի օրենք № 4440 – կայք, 03.10.2024թ.

Գլուխ II
Երեխայի հիմնական իրավունքներն ու ազատությունները
Հոդված 4. Երեխայի արժանապատվությունը
1. Երեխայի արժանապատվությունն անձեռնմխելի է։
2. Թույլ չի տրվում երեխայի խոշտանգում, նրա նկատմամբ այլ դաժան, անմարդկային կամ նվաստացուցիչ վերաբերմունքի  կամ անմարդկային կամ նվաստացուցիչ պատժի կիրառում:
Հոդված 5. Երեխայի լավագույն շահերին առավելություն շնորհելը
 1. Երեխան իրավունք ունի, նրա հետ կապված ցանկացած որոշում կայացնելիս, առաջնահերթություն շնորհվի նրա լավագույն շահերին, որոնք երեխայի համար սահմանվում են անհատապես,  սույն օրենսգրքի, Վրաստանի Սահմանադրության, Երեխայի իրավունքների մասին կոնվենցիայի, դրա լրացուցիչ արձանագրությունների և Վրաստանի այլ միջազգային պայմանագրերի համաձայն: 
2. Երեխայի լավագույն շահերը սահմանելիս՝ նախատեսվում են  նրա՝ ընտանեկան միջավայրում անձնական զարգացման իրավունքը, երեխայի սոցիալական և մշակութային բնութագրերը, նրա կողմից սեփական իրավունքների ու ազատությունների ինքնուրույն իրականացման հնարավորությունը և երեխայի կարծիքները:
3. Երեխայի լավագույն շահերին առաջնահերթություն շնորհումը (դրանց առաջնահերթ նախատեսումը) պարտադիր է Վրաստանի օրենսդիր, գործադիր և դատական ​​իշխանությունների, հասարակական հաստատությունների, ֆիզիկական և իրավաբանական անձանց կողմից երեխայի հետ կապված ցանկացած որոշում կայացնելիս և (կամ)  գործողություն իրականացնելիս:
4. Իրավական նորմը սահմանելիս պետք է օգտագործվի այն սահմանումը, որն առավել է համապատասխանում երեխայի լավագույն շահերին՝ համաձայն սույն օրենսգրքի, Վրաստանի Սահմանադրության, Երեխայի իրավունքների մասին կոնվենցիայի, դրա լրացուցիչ արձանագրությունների և Վրաստանի այլ միջազգային պայմանագրերի:
5. Պետությունը ձեռնարկում է բոլոր անհրաժեշտ միջոցները, որպեսզի Վրաստանի օրենսդիր, գործադիր և դատական ​​իշխանությունների մարմինները, ֆիզիկական և իրավաբանական անձինք սահմանեն երեխայի լավագույն շահերը և կատարեն դրանց պարտադիր գնահատում հետևյալ հիմնական չափանիշների համաձայն.
ա) երեխայի կարծիքը լսելը և պատշաճ կերպով նախատեսելը,  
բ) երեխայի բոլոր մյուս իրավունքների պաշտպանությունը, այդ թվում արժանապատվության պաշտպանությունը, ազատ զարգացումը, կրթությունը, առողջության պահպանությունը, սոցիալական պաշտպանությունը, բռնության բոլոր ձևերից պաշտպանությունը և երեխաների նկատմամբ հավասար վերաբերմունքի ապահովումը, 
գ) բազմամասնագիտական ​​մոտեցմամբ, մասնագիտացված անձանց կողմից երեխայի հոգեբանական և ֆիզիկական բարեկեցության, նրա իրավական, սոցիալական և տնտեսական շահերի գնահատումը և նախատեսումը:
6. Երեխայի իրավունքներին առնչվող որոշումը պետք է կայացվի, իսկ գործողությունը պետք է ձեռնարկվի՝ երեխայի լավագույն շահերի գնահատման հիման վրա:
7. Սույն օրենսգրքով նախատեսված երեխայի իրավունքների պաշտպանության և աջակցության ծրագրերը պետք է իրականացվեն երեխայի լավագույն շահերին առաջնահերթություն տալու սկզբունքի պահպանմամբ:
Հոդված 6. Երեխայի կյանքի և անձնական զարգացման իրավունքը
1. Երեխան ունի կյանքի և անձնական զարգացման իրավունք:
2. Պետությունը ձեռնարկում է բոլոր անհրաժեշտ միջոցները երեխայի կյանքը պաշտպանելու համար և ստեղծում է բոլոր անհրաժեշտ պայմանները նրա ներդաշնակ զարգացման համար՝ համաձայն սույն օրենսգրքի, Վրաստանի Սահմանադրության, Երեխայի իրավունքների մասին կոնվենցիայի, նրա լրացուցիչ արձանագրությունների, Վրաստանի այլ միջազգային պայմանագրերի և այլ իրավական ակտերի։
Հոդված 7. Երեխաների հավասարության իրավունքը
1. Երեխայի հետ կապված որևէ որոշում կայացնելիս և (կամ) գործողություն կատարելիս հանրային հիմնարկը, ֆիզիկական և իրավաբանական անձինք պարտավոր են հարգել յուրաքանչյուր երեխայի, պաշտպանել նրան և հավասար վերաբերվել երեխաներին՝ անկախ նրանց ռասայից, մաշկի գույնից, սեռից, լեզվից, կրոնից, քաղաքական կամ այլ հայացքներից,  ազգային, էթնիկ կամ սոցիալական պատկանելությունից, գույքային վիճակից, երեխայի, նրա ընտանիքի անդամի կամ օրինական ներկայացուցչի առողջական վիճակից, սահմանափակ հնարավորությունից, գործունեության կամ այլ հատկանիշներից։ 
2. Պետությունը բոլոր երեխաների համար ապահովում է հավասար իրավունքներ և հնարավորություններ և հատուկ միջոցներ է ձեռնարկում ցանկացած տեսակի անհավասարության վերացման համար։
3. Պետությունը ստեղծում է համապատասխան պայմաններ սահմանափակ հնարավորություն ունեցող և հատուկ կրթական կարիք ունեցող երեխաների իրավունքների և շահերի իրականացման համար, այդ թվում՝ խելամիտ հարմարեցման և ունիվերսալ դիզայնի սկզբունքների ներդրմամբ։
4. Պետությունը երեխային անհավասար վերաբերմունքից պաշտպանելու համար իրականացնում է բոլոր անհրաժեշտ վարչական, սոցիալական, կրթական և այլ միջոցառումները, այդ թվում, սոցիալական վտանգի տակ գտնվող երեխային խտրականությունից, խարանից և մեկուսացումից պաշտպանելու համար։
Հոդված 8. Իր կարծիքը լսելու և մասնակցության երեխայի իրավունքը
1. Երեխան իրավունք ունի, որ իրեն լսեն ցանկացած հարց վճռելիս, որը վերաբերում է նրա որևէ իրավունքին կամ կազդի նրա որևէ  իրավունքի վրա և նախատեսեն երեխայի կարծիքը՝ նրա  լավագույն շահերին համապատասխան։  
2. Երեխան իրավունք ունի, որ լսեն նրան միշտ, երբ նա ցանկանում է արտահայտել իր կարծիքը, ուղղակիորեն, նրա անհատական ​​կարիքներին համապատասխան աջակցությամբ, նրա համար ցանկալի և հնարավոր հաղորդակցման ձևով և միջոցներով:
3. Թույլ չի տրվում սույն հոդվածի առաջին մասով նախատեսված իրավունքը սահմանափակել տարիքի, սահմանափակ հնարավորության կամ այլ հանգամանքների հիման վրա:
4. Երեխայի  հետ զրուցելու և նրա կարծիքը լսելու գործընթացը պետք է լինի տեղեկատվական, կամավոր, երեխայի նկատմամբ հարգանք և հաշվետվողականություն արտահայտող, երեխային հարմարեցված, ներառական, անվտանգ, երեխայի հարցերով պատշաճ պատրաստված մասնագետների կողմից իրականացվող։ 
Հոդված 9. Երեխայի անձնական և ընտանեկան կյանքի իրավունքը
 1. Երեխան իրավունք ունի ծնվելուն պես հաշվառվելու, քաղաքացիություն ստանալու, իր ծնողներին ճանաչելու և նրանց հետ ապրելու այնպիսի ընտանիքում, որտեղ ստեղծված են բոլոր պայմանները նրա ներդաշնակ դաստիարակության, զարգացման ու բարեկեցության համար։
2. Երեխան իրավունք ունի ունենալ անձնական տարածք, իրականացնել անձնական գրագրություն։
3. Թույլ չի տրվում ապօրինի սահմանափակել երեխայի անձնական և ընտանեկան կյանքի իրավունքը, այդ թվում՝ անհիմն և անօրինական միջամտությունը նրա անձնական տարածքին, ընտանեկան կյանքին կամ անձնական գրագրությանը։
4. Պետությունն ապահովում է ժամանակավոր կամ մշտապես առանց ծնողական խնամքի մնացած երեխայի, ինչպես նաև այն երեխայի հատուկ աջակցություն և պաշտպանություն,  որի ընտանիքում մնալը հակասում է երեխայի լավագույն շահերին։
Հոդված 10. Երեխայի կրթության իրավունքը
1. Յուրաքանչյուր երեխա ունի որակյալ և ներառական կրթություն ստանալու և կրթության հավասար հասանելիության իրավունք։
2. Պետությունն ապահովում է կրթության ներառական համակարգի հավասար հասանելիություն բոլոր երեխաների համար։
Հոդված 11. Երեխայի առողջության պահպանման իրավունքը
1. Երեխան իրավունք ունի, որ նրա առողջությունը բարձրագույն չափորոշչով լինի պահպանված։
2. Պետությունը երեխայի առողջության պահպանության իրավունքի իրացումն ու ապահովումն իրականացնում է՝  երեխայի համար ֆիզիկական և հոգեկան առողջության պահպանման ծառայությունների և  հաստատությունների հասանելությամբ, ինչպես նաև անվտանգ միջավայրի ապահովմամբ։  
Հոդված 12. Ապահով միջավայրում ապրելու, զարգանալու և սոցիալական ապահովության երեխայի իրավունքը
1. Երեխան իրավունք ունի ապրելու ապահով միջավայրում, որտեղ ստեղծված են բոլոր պայմանները նրա ներդաշնակ զարգացման և բարեկեցության համար։
2. Երեխան իրավունք ունի օգտվելու սոցիալական պաշտպանությունից և աջակցությունից՝ իր   համար հոգացող անձանց անհատական ​​կարիքներին և վիճակին համապատասխան։
3. Երեխան իրավունք ունի օգտվելու իր առողջության համար անվնաս բնական միջավայրից և հանրային տարածքից, տեղեկատվություն ստանալու շրջակա միջավայրի վիճակի մասին և մասնակցելու շրջակա միջավայրի պաշտպանությանն առնչվող որոշումների կայացմանը:
Հոդված 13. Երեխայի արդարադատության իրավունքը
1. Երեխան իրավունք ունի իր իրավունքների պաշտպանության համար դիմել դատարան և (կամ) համապատասխան վարչական մարմին և օգտվել արդարադատության այնպիսի համակարգից, որը երեխայի համար հասանելի է, նրա տարիքին համապատասխան է, երեխայի համար հեշտ ընկալելի է, արագ է, արդար, հետևողական, հարմարեցված է նրա իրավունքներին և կարիքներին,  երեխայի արժանապատվության և անձնական կյանքի նկատմամբ հարգանք արտահայտող է։
2. Երեխան իրավունք ունի օրենքով սահմանված կարգով ծանոթանալու հանրային հաստատությունում իր մասին առկա կամ  ցանկացած այլ տեղեկության և (կամ) պաշտոնական փաստաթղթի:
Հոդված 14. Կարծիքի, տեղեկատվության, զանգվածային լրատվության միջոցների և ինտերնետից օգտվելու ազատության երեխայի իրավունքները
1. Երեխան ունի իր կարծիքը ազատ արտահայտելու իրավունք: Երեխան իրավունք ունի նաև, որ նրան լսեն՝ իր հետ կապված որոշում կայացնելիս, և նախատեսեն երեխայի կարծիքը՝ նրա տարիքին և մտավոր ու ֆիզիկական զարգացմանը համապատասխան։
2. Երեխան իրավունք ունի ազատորեն տեղեկություններ որոնելու, ստանալու և տարածելու տարբեր միջոցներով և ձևերով:
3. Երեխան ունի զանգվածային լրատվության միջոցների և համացանցի հասանելիության և ինտերնետից ազատ օգտվելու իրավունք:
Հոդված 15. Տեղեկություններ ստանալու երեխայի իրավունքը
1. Երեխան իրավունք ունի տեղեկություններ ստանալ իր իրավունքների և ազատությունների, ինչպես նաև այլ թեմաների մասին, որոնք օգտակար են նրա ֆիզիկական, մտավոր, ինտելեկտուալ, հոգեսոցիալական և մշակութային զարգացման և բարեկեցության համար:
2. Վաղ և նախադպրոցական դաստիարակության ու կրթության և հանրակրթական հաստատությունները պետք է ապահովեն երեխային իր իրավունքների և պաշտպանության մեխանիզմների մասին  տեղեկությունները՝ նրա տարիքին և անհատական ​​հնարավորություններին համապատասխան,   հասանելի հաղորդակցման միջոցներով տրամադրում։
3. Պետությունը երեխային ապահովում է զանգվածային լրատվության ազգային և միջազգային աղբյուրներով տարածված տեղեկատվության և կրթական-ճանաչողական նյութերի հասանելիություն, որոնք վերաբերում են նրա հոգեսոցիալական բարեկեցությանը, ֆիզիկական և հոգեկան առողջությանը:
4. Զանգվածային լրատվության միջոցներով երեխայի բարեկեցության, առողջության պահպանման և այլ իրավունքների պատշաճ լուսաբանման նպատակով պետությունը նպաստում է.
ա) զանգվածային լրատվության միջոցին այնպիսի տեղեկատվության  և նյութերի տարածման մեջ, որոնք ներառում են  երեխայի մշակութային և սոցիալական զարգացման համար օգտակար տեղեկություններ՝ երեխայի կրթության նպատակներին համապատասխան, երեխաների տարբեր լեզվական կարիքների նախատեսմամբ, 
բ) միջազգային համագործակցությանը երեխայի զարգացման համար օգտակար տեղեկատվության բազմազան ազգային և միջազգային աղբյուրներից փոխանակման, տարածման և պատրաստման ոլորտում,  
գ) մանկական գրականության զարգացմանը և տարածմանը,
դ) երեխայի համար վտանգ պարունակող տեղեկատվությունից և նյութերից երեխաների պաշտպանության ուղեցույց կանոնների մշակմանը և տարածմանը:
5. Պետությունն ապահովում է երեխայի իրավունքների և դրանց պաշտպանության երաշխիքների մասին տեղեկատվության տարածում պատասխանատու մարմինների միջոցով՝ երեխային հասկանալի լեզվով և նրան հասանելի հաղորդակցության միջոցներով։
Հոդված 16. Երեխայի  մտքի, խղճի և դավանանքի ազատության իրավունքը
1. Երեխան ունի  մտքի, խղճի և դավանանքի ազատության իրավունք։
2. Ծնողն իրավունք ունի երեխային դաստիարակելու   սեփական բարոյական և կրոնական համոզմունքներին համապատասխան: Երեխային առաջնորդելիս և ուղղորդելիս անհրաժեշտ է առաջնահերթություն տալ երեխայի լավագույն շահերին և երեխայի կարծիքներին՝  նրա տարիքին և մտավոր և ֆիզիկական զարգացմանը համապատասխան:
Հոդված 17. Երեխայի միավորվելու և խաղաղ հավաքի ազատությունները
Բոլոր երեխաներն իրավունք ունեն օգտվելու միավորվելու և խաղաղ հավաքի ազատությունից:
Հոդված 18. Երեխայի խաղալու և հանգստի իրավունքը
1. Երեխան իրավունք ունի պահանջելու ուսման և ազատ ժամանակի միջև հավասարակշռություն, իսկ ծնողը, երեխայի դաստիարակության համար պատասխանատու մեկ այլ անձ պարտավոր է պատշաճ ուշադրություն տրամադրել երեխայի համապատասխան կարծիքներին և կարիքներին:
2. Երեխան իրավունք ունի հանգստանալու, ազատ ժամանակ ունենալու, խաղալու և մասնակցելու հանգստի միջոցառումներին՝ իր հետաքրքրություններին և անհատական ​​կարիքներին համապատասխան:
3. Երեխան իրավունք ունի մասնակցելու մշակութային և մարզական կյանքին և արվեստի տարբեր ոլորտներին:
4. Պետությունը նպաստում է երեխայի կողմից խաղի և հանգստի իրավունքի իրականացման համար համապատասխան հնարավորությունների ստեղծմանը`  նրա անհատական ​​կարիքների ու շահերի նախատեսմամբ։
Հոդված 19. Երեխայի սեփականության և ժառանգության իրավունքը
1. Երեխան ունի սեփականության և ժառանգության իրավունք:
2. Երեխան իրավունք ունի իր տարիքին և զարգացման մակարդակին համապատասխան իր օրինական ներկայացուցչի միջոցով գործարք կնքել և օգտվել սեփականության հետ կապված այլ իրավունքներից Վրաստանի օրենսդրությանը համապատասխան։  
3. Երեխան իրավունք ունի ծնողից ստանալ կանխիկ գումար կամ պլաստիկ քարտ՝ սահմանաչափին համապատասխան  գումարից օգտվելու համար՝ իր ազատ ժամանակվա և անձնական շահերի նախատեսմամբ, ամենօրյա օգտագործման համար։ Գումարի չափը որոշվում է անհատապես՝ երեխայի տարիքին համապատասխան, սահմանվում է ծնողների բարի կամքի հիման վրա։ 
4. Երեխայի գույքի տնօրինումը թույլ է տրվում՝  ելնելով երեխայի լավագույն շահերից, Վրաստանի օրենսդրությամբ սահմանված կարգով:
Հոդված 20. Երեխայի ինտելեկտուալ ստեղծագործելու իրավունքը
1. Երեխան ունի ինտելեկտուալ ստեղծագործելու իրավունք:
2. Երեխան ունի սեփական ստեղծագործության և գյուտի հեղինակային իրավունք և արտոնագրի նկատմամբ իրավունք:
Հոդված 21. Երեխայի իրավունքը՝ մասնակցելու երեխայի իրավունքների պաշտպանության և աջակցության ծրագրերի մշակմանը և իրականացմանը
1. Երեխան իրավունք ունի իր տարիքին և զարգացման մակարդակին համապատասխան մասնակցելու երեխայի իրավունքների պաշտպանության և աջակցության ծրագրերի մշակմանը և իրականացմանը:
2. Պետությունն իրականացնում է երեխայի իրավունքների պաշտպանության և աջակցության ծրագրերի մշակման և իրականացման մեջ երեխայի մասնակցության իրավունքի բոլոր ոլորտներում լիարժեք  իրացման համար անհրաժեշտ բոլոր վարչական, կրթական և այլ միջոցառումները:
Հոդված 22. Երեխայի այլ իրավունքներ
Սույն օրենսգիրքը չի ժխտում Վրաստանի Սահմանադրությամբ, Վրաստանի այլ օրենսդրական և ենթաօրենսդրական ակտերով և միջազգային պայմանագրերով նախատեսված երեխայի այլ իրավունքները։
Հոդված 23. Երեխայի իրավունքների և ազատությունների պաշտպանության սկզբունքները
1. Երեխայի իրավունքներն ու ազատությունները փոխկապակցված են և պետք է քննարկվեն համատեղ, երեխայի լիարժեք, ներդաշնակ զարգացման կտրվածքում:
2. Երեխայի բոլոր իրավունքների և ազատությունների ճանաչումը, պաշտպանությունը և ապահովումը երաշխավորված են երեխայի լավագույն շահերին առաջնահերթություն շնորհելու, երեխայի մասնակցության, նրա կյանքի և զարգացման իրավունքների իրականացման և երեխաների հավասարության սկզբունքների հիման վրա։ 
3. Սույն գլխով նախատեսված երեխայի իրավունքները ենթակա են Վրաստանի Սահմանադրությամբ և Վրաստանի այլ օրենսդրական ակտերով սահմանված սահմանափակումների:

Բաժին II
Երեխայի հիմնական իրավունքների և ազատությունների պաշտպանության և աջակցության համակարգը
Գլուխ III
Ընտանիքում ապրելու երեխայի իրավունքը
Հոդված 24. Ընտանիքում ապրելու  և անհատական ​​զարգացման երեխայի իրավունքը
1. Երեխան իրավունք ունի ապրելու և մեծանալու այնպիսի ընտանիքում, որտեղ պայմաններ են ստեղծված նրա ներդաշնակ դաստիարակության ու զարգացման և բարեկեցության համար։
2. Ծնողը, երեխայի դաստիարակության համար պատասխանատու այլ անձ պարտավոր է հարգել երեխայի անհատականությունը, երեխային դաստիարակել խաղաղության, մարդու իրավունքների հարգման, հանդուրժողականության, հավասարության և համերաշխության սկզբունքներով, հոգ տանել նրա  ֆիզիկական, մտավոր, հոգևոր և սոցիալական զարգացման մասին, երեխային պատրաստել հասարակության մեջ ինքնուրույն ապրելու համար՝ երեխայի լավագույն շահերի նախատեսմամբ։  
3. Ծնողը երեխայի օրինական ներկայացուցիչն է և առանց հատուկ լիազորման հանդես է գալիս որպես նրա իրավունքներն ու շահերը երրորդ անձանց հետ հարաբերություններում, այդ թվում՝ դատական ​​կարգով, պաշտպանելու հարցում։
4. Ծնողին թույլ չի տրվում ծնողական իրավունքներն այնպես իրականացնել, այդ թվում, երեխայի գույքն այնպես տնօրինել, որ վնասվեն երեխայի լավագույն շահերը։
5. Երեխային դաստիարակելիս ծնողին կամ երեխայի դաստիարակության համար պատասխանատու այլ անձի թույլ չի տրվում օգտագործել դաստիարակության այնպիսի մեթոդներ, որոնք նախատեսում են երեխայի ֆիզիկական պատժի կամ այլ դաժան, անմարդկային կամ նվաստացնող վերաբերմունքի և(կամ) պատժի կիրառում:

Հոդված 25. Ծնողի և երեխայի դաստիարակության համար պատասխանատու այլ անձանց պարտականությունները երեխայի դաստիարակության բնագավառում 
1. Ծնողը, երեխայի դաստիարակության համար պատասխանատու մեկ այլ անձ պարտավոր է դաստիարակել երեխային, հոգալ նրա ֆիզիկական, մտավոր, հոգևոր և սոցիալական զարգացման մասին, դաստիարակել նրան որպես հասարակության արժանավոր անդամ, բարոյական բարձր արժեքներ կրող անձ։
2. Ծնողը, երեխայի դաստիարակության համար պատասխանատու մեկ այլ անձ պարտավոր է երեխային դաստիարակել այնպես, որ երեխան, իր տարիքին և կարողություններին համապատասխան.
ա) գիտակցի իր իրավունքներն ու ազատությունները և կարողանա դրանք ինքնուրույն իրականացնել,
բ) հարգանքով վերաբերվի ծնողին, ընտանիքի մյուս անդամներին, հոգաբարձուին, խնամակալին,  երեխայի դաստիարակության համար պատասխանատու այլ անձի, 
գ) հարգի պետությունը և նրա խորհրդանիշները, պահպանի Վրաստանի օրենսդրությունը,
դ) գիտակցի իր պարտականությունը, իր իրավունքներն ու ազատություններն իրականացնելիս հարգի այլոց իրավունքներն ու ազատությունները,
ե) գիտակցի իր իրավունքը՝ ստանալու տարրական և հիմնական կրթություն՝ իր ֆիզիկական և մտավոր զարգացմանը և կարողություններին համապատասխան,
զ) գիտակցի բնական միջավայրը խնամելու և այն պահպանելու իր պարտականությունը։
3. Ծնողի կամ երեխայի դաստիարակության համար պատասխանատու այլ անձի կողմից երեխայի մասնակցությամբ սահմանած օրակարգը, որը որոշում է երեխայի կրթական և այլ գործընթացներին մասնակցելու և նրա կողմից ազատ ժամանակն օգտագործելու հաջորդականությունը, պետք է համապատասխանի երեխայի լավագույն շահերին։
4. Ծնողը և երեխայի դաստիարակության համար պատասխանատու մեկ այլ անձ երեխայի նկատմամբ կիրառում է դաստիարակչական միջոցառումներ, այդ թվում՝  հեռու է պահում նրան երեխայի համար վտանգավոր տեղեկատվությունից։
5. Ծնողի և երեխայի դաստիարակության համար պատասխանատու մեկ այլ անձի կողմից երեխայի նկատմամբ կիրառվող դաստիարակչական միջոցառումները պետք է համապատասխանեն երեխայի լավագույն շահերին: Թույլ չի տրվում երեխայի ֆիզիկական պատիժ։ 
6. Ծնողը, երեխայի դաստիարակության համար պատասխանատու մեկ այլ անձ պարտավոր է երրորդ անձի կողմից երեխայի նկատմամբ սույն օրենսգրքով նախատեսված աջակցության միջոցառում իրականացնող անձի պահանջի հիման վրա, իր հնարավորությունների սահմաններում ակտիվորեն մասնակցել այս միջոցառմանը։  
Հոդված 26. Երեխային ծնողից բաժանելու անթույլատրելիությունը
1. Երեխան իր կամքին հակառակ չպետք է բաժանվի ծնողից, բացառությամբ այն դեպքի, երբ նրանց բաժանումն անհրաժեշտ է՝ ելնելով երեխայի լավագույն շահերից՝ իրավազոր մարմնի կողմից Վրաստանի օրենսդրությանը համապատասխան կայացրած որոշման հիման վրա։
2. Երեխային ծնողից բաժանելու մասին որոշումը կայացնում է սոցիալական աշխատողը։ Նա ըստ երեխայի գտնվելու վայրի  միջնորդություն է ներկայացնում շրջանային (քաղաքային) դատարանի դատավորին։ Սոցիալական աշխատողի միջնորդությունը դատավորը քննում է միանձյա, առանց բանավոր լսումների և 24 ժամվա ընթացքում որոշում է կայացնում երեխային ծնողից բաժանելու կամ երեխային ծնողից բաժանելը մերժելու մասին։
3. Երեխայի կյանքը, առողջությունը կամ անվտանգությունը անսպասելի և անմիջական վտանգի տակ գտնվելու դեպքում սոցիալական աշխատողն իրավասու է 24 ժամվա ընթացքում անհապաղ որոշում կայացնել երեխային ծնողից բաժանելու մասին և համապատասխան միջնորդություն ներկայացնել դատարանի համաձայնություն ստանալու համար։ Սոցիալական աշխատողի միջնորդությունը պետք է ներառի երեխային ծնողից բաժանելու անհետաձգելի անհրաժեշտության հիմնավորումը։ Նշված վտանգի գնահատմանը պետք է մասնակցի ոստիկանության աշխատակից։ Նրա դրական կամ բացասական եզրակացությունը կմուտքագրվի համապատասխան արձանագրության մեջ։
4. Սույն հոդվածի 3-րդ մասով նախատեսված դեպքում դատավորը սոցիալական աշխատողի միջնորդությունը քննում է միանձնյա, առանց բանավոր լսումների և 24 ժամվա ընթացքում որոշում է կայացնում համաձայնություն տալ երեխային ծնողից  բաժանելուն կամ մերժել երեխային ծնողից բաժանելու համաձայնություն տալը։
5. Երեխային չպետք է բաժանել ծնողից միայն այն պատճառով, որ ծնողը չունի համապատասխան կենսապայմաններ կամ ֆինանսական միջոցներ, բացառությամբ այն դեպքերի, երբ ընտանիքի աջակցության միջոցառման իրականացումը ցանկալի արդյունք չի տալիս կամ բավարար հիմքեր չկան եզրակացնելու, որ այս միջոցառումը ցանկալի արդյունք չի կարող ունենալ։
6. Սահմանափակ հնարավորություն ունեցող երեխան ընտանիքում ապրելու նույն իրավունքն ունի, ինչ ցանկացած այլ երեխա: Չի կարելի երեխային բաժանել ծնողից, քանի որ երեխան կամ ծնողը սահմանափակ հնարավորություն ունեցող անձ է։
7. Երեխային ծնողից բաժանելու մասին որոշումը ենթակա է պարբերական վերանայման: Երեխային ծնողից բաժանելու պատճառները վերացնելուց հետո երեխայի վերադարձը ընտանիք պետք է համապատասխանի երեխայի լավագույն շահերին։
8. Թույլ չի տրվում ծնողից բաժանված կամ առանց օրինական ներկայացուցչի մնացած երեխային քրեական իրավունքի կարգով  ձերբակալել, կալանավորել կամ նրա նկատմամբ պատժի տեսքով ազատազրկում կիրառել երկրի տարածք անօրինական մուտք գործելու պատճառով, բացառությամբ Վրաստանի օրենսդրությամբ նախատեսված դեպքերի։ Նման դեպքում երեխային պետք է տրամադրվի համապատասխան ժամանակավոր այլընտրանքային խնամք, աջակցություն՝  ընտանիքի հետ նրա միավորվելու նպատակով և պաշտպանություն նրա լավագույն շահերին համապատասխան։ 
Հոդված 27. Երեխայի աջակցությունը նրան լքելը կամ ընտանիքից  բաժանելը կանխելու նպատակով
1. Պետությունը պարտավոր է ձեռնարկել համապատասխան միջոցներ՝ կանխելու երեխային լքելը կամ ընտանիքից բաժանելը, որպեսզի ապահովի պատշաճ կենսապայմաններ, առողջապահական և սոցիալական պաշտպանության ծառայություններ, ներառական կրթության, անհավասար վերաբերմունքից և բռնությունից պաշտպանվելու արդյունավետ մեխանիզմներ և  բոլոր այլ իրավունքների պաշտպանության   երաշխիքների բոլոր երեխաների համար հավասար հասանելիություն:
2. Սույն հոդվածով նախատեսված կանխարգելման նպատակով իրականացված ծրագրերը պետք է ինտեգրվեն  համապատասխան մունիցիպալիտետի կարիքների նախատեսմամբ։ Ընտանիքը պետք է ներգրավվի ծրագրում՝  երեխայի լավագույն շահերի նախատեսմամբ:
3. Սահմանափակ հնարավորություն ունեցող երեխային և նրա ընտանիքին աջակցություն ցուցաբերելիս՝ հատուկ ուշադրություն պետք է տրամադրվի կրթության, այդ թվում, մասնագիտական ​​կրթության, առողջապահական և վերականգնողական ծառայությունների շարունակական և արդյունավետ հասանելիությանը՝ նպաստելու համար երեխայի ամբողջական անհատական ​​զարգացմանը և  սոցիալական ներառմանը։ 
4. Երեխայի ընտանիքին աջակցություն ցուցաբերելիս հատուկ ուշադրություն պետք է դարձվի սոցիալական վտանգի տակ գտնվող երեխային։
Հոդված 28. Ընտանիքի աջակցության ծրագիր
1. Իրավազոր պետական ​​մարմինը ստեղծում է երեխայի դաստիարակության համար պատասխանատու անձի աջակցության ծրագրեր՝ նյութական և ոչ նյութական օգնություն ցուցաբերելու նպատակով: Ծրագրի բովանդակությունը, ծավալը և տևողությունը որոշվում են երեխայի և նրա դաստիարակության համար պատասխանատու անձի անհատական ​​կարիքներին և փաստացի հանգամանքներին համապատասխան:
2. Ընտանիքի աջակցության ծրագիրը չպետք է լինի միանվագ։ Այն պետք է ուղղված լինի երեխայի և նրա ընտանիքի ամրապնդմանը` նրանց անհատական ​​կարիքների կայուն կերպով ապահովմամբ:
3. Երկարաժամկետ աջակցության ցուցաբերման դեպքում ընտանիքի աջակցության ծրագրում ընտանիքին/երեխային ընդգրկելու մասին որոշումը համատեղ կայացնում են մի քանի մասնագետներ, որոնց շրջանում պարտադիր կա սոցիալական աշխատող: Աջակցության իրականացման հիմքում պետք է դրվի  անհատական ​​ծրագիր,  որի կազմմանը պետք է մասնակցեն երեխան և նրան դաստիարակելու իրավունք ունեցող անձինք։ 
4. Ընտանիքի աջակցության ծրագրի մշակման և իրականացման ընթացքում առանձնահատուկ ուշադրություն է դարձվում երեխայի իրավունքներին, վաղ զարգացման, դեռահասությունից հասուն տարիքի անցման հետ կապված համալիր մարտահրավերների հաղթահարմանը և դրական սոցիալական ներառման խթանմանը։ 
5. Ընտանիքի աջակցության ծրագրի բովանդակությունը, ձևը և տևողությունը որոշվում են անհատապես՝ ելնելով երեխայի լավագույն շահերից, և սահմանվում են նրա ընտանիքի վիճակի գնահատման հիման վրա: Ծրագիրը կարող է ներառել մեկ կամ մի քանի միջոցառում, այդ թվում՝
ա) երեխայի դաստիարակության և զարգացման դրական մեթոդների կիրառման, երեխայի հետ ոչ բռնի հաղորդակցության և երեխայի իրավունքների իրականացմանը նպաստելու նպատակով իրականացվելիք տեղեկատվական, խորհրդատվական և կրթական միջոցառումներ,
բ) նպատակային նյութական և ոչ նյութական աջակցության միջոցառումներ՝  երեխայի անհատական ​​կարիքների ու հանգամանքների նախատեսմամբ,
գ) դրական ծնող լինելու և երեխայի մասին խնամքի հմտությունների ամրապնդման դասընթացների անցկացում, ընտանեկան համատեղ կյանքի, ընտանեկան վեճի և ամուսնալուծության ժամանակ խորհրդատվության իրականացում, 
դ) ծնողին մասնագիտական ​​կրթություն ստանալու և զբաղվածության հնարավորության առաջարկում, 
ե) աջակցող սոցիալական ծառայություններ (ցերեկային կենտրոն, միջնորդության և հաշտեցման ծառայություններ ընտանեկան վեճերի ժամանակ, ալկոհոլիզմի, թմրամոլության կամ այլ հոգե-հուզական կարիքների բուժման կուրս, աշխատողների և միայնակ ծնողների սոցիալ-տնտեսական աջակցություն), ներառյալ համայնքային ծառայությունները,
զ) սահմանափակ հնարավորություն ունեցող երեխայի կարիքների վաղ նույնականացման, անհատական ​​գնահատման և համապատասխան աջակցության ծրագրեր, այդ թվում՝ երեխայի հմտությունների զարգացմանը միտված ծրագրեր,
է) վաղ զարգացման և դեռահասության աջակցության ծրագրեր՝ դեռահասի կողմից սեփական իրավունքների իրականացմանը, նրա քննադատական ​​մտածողության զարգացմանը, անկախ կյանքին նախապատրաստելու և հասարակական կյանքին մասնակցությանը նպաստելու նպատակով։
6. Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարությունը  երեխայի ընտանիքում աջակցության ծրագրերը մշակում և իրականացնում է միջգերատեսչական համագործակցությամբ, միասնական պետական ​​ռազմավարության և գործողությունների ծրագրի շրջանակներում։ 
7. Մունիցիպալիտետը  երեխայի ընտանիքում աջակցության ծրագրերը մշակում և իրականացնում է Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարության կողմից  Վրաստանի «Տեղական ինքնակառավարման օրենսգիրք» օրգանական օրենքի 17-րդ հոդվածի համաձայն  սահմանված կարգին և պայմաններին համապատասխան պատվիրակված իրավասության շրջանակներում
8. Հասարակական կազմակերպությունը երեխայի ընտանիքում աջակցության միջոցառումներն իրականացնում է պետական ​​ծրագրերի շրջանակներում Վրաստանի օրենսդրությանը համաձայն, համապատասխան պետական ​​մարմնի հետ կնքված պայմանագրի հիման վրա և(կամ) սեփական նախաձեռնությամբ և ֆինանսական միջոցներով, պետության կողմից սահմանված ծառայության չափորոշիչներին համապատասխան։  

Գլուխ IV
Երեխայի այլընտրանքային խնամքի իրավունքը
Հոդված 29. Այլընտրանքային խնամքի էությունը
1. Պետությունը պարտավոր է ապահովել հատուկ պաշտպանություն և աջակցություն  ժամանակավոր կամ մշտապես առանց ծնողական խնամքի մնացած երեխային, ինչպես նաև այն երեխային, որի ընտանիքում մնալը հակասում է երեխայի լավագույն շահերին։ 
2. Եթե երեխային այլընտրանքային խնամքի  տեղափոխելն անհրաժեշտ է, և այլընտրանքային խնամքի ձևը լիովին համապատասխանում է երեխայի իրավունքների պաշտպանության և երեխայի խնամքի ինչպես միջազգային, այնպես էլ Վրաստանի օրենսդրությամբ սահմանված չափորոշիչներին, իրավազոր մարմինը որոշում է կայացնում երեխայի այլընտրանքային խնամքի նպատակով երեխայի տեղավորման մասին՝  համապատասխան մասնագիտական ​​անձնակազմից կազմված բազմամասնագիտական ​​խմբի գնահատման և առաջարկության հիման վրա՝ երեխայի մասնակցությամբ և երեխայի շահերին համապատասխանեցված ընթացակարգերի  համաձայն:
3. Սույն հոդվածի 2-րդ մասով նախատեսված բազմամասնագիտական ​​խումբը հաստատում է երեխայի անհատական ​​զարգացման ծրագիր, որի նպատակն է պաշտպանել երեխայի ֆիզիկական և հոգեկան առողջությունը, նրա ներդաշնակ զարգացումը, սոցիալական ներառումը և նրա մյուս բոլոր իրավունքների ու ազատությունների արդյունավետ իրացումը։ 
4. Իրավազոր վարչական մարմինը քննարկում և վերահսկում է այլընտրանքային խնամքի նպատակով երեխային տեղավորելու գործը։ 
5. Այլընտրանքային խնամքի նպատակով երեխային տեղավորելը ծայրահեղ միջոց է։ Դրա հիմնական նպատակը պետք է լինի երեխայի ընտանիք վերադառնալուն նպաստելը, իսկ վերադարձի անհնարինության դեպքում՝ երեխայի շարունակական խնամքի ապահովումը, մասնավորապես, որդեգրումը։ Եթե ​​երեխայի որդեգրումը չի բխում երեխայի լավագույն շահերից, պետությունը պետք է ապահովի երեխայի խնամատար խնամքը: Երեխայի որդեգրման և խնատարության կանոններն ու պայմանները սահմանվում են Վրաստանի «Որդեգրման և խնամատարության մասին» օրենքով։
6. Խնամատարության նպատակով երեխային տեղավորելու կամ որդեգրելու անհնարինության դեպքում որպես ծայրահեղ անհրաժեշտություն կիրառվում է փոքր ընտանեկան տիպի ռեզիդենտային խնամքը՝ այն պայմանով, որ ռեզիդենտային խնամքի հաստատությունը լիովին բավարարում է երեխայի խնամքի չափորոշիչները, իսկ ռեզիդենտային խնամքն անհրաժեշտ է և նպաստում է երեխայի զարգացմանն ու նրա լավագույն շահերի իրականացմանը: Ռեզիդենտային խնամքի կանոններն ու պայմանները սահմանվում են սույն օրենսգրքով և «Ուսումնական գործունեության լիցենզավորման մասին» Վրաստանի օրենքով։
7. Այլընտրանքային խնամքի ցանկացած ձևի ծառայությունը պետք է համապատասխանի երեխայի լավագույն շահերին և երեխայի այլընտրանքային խնամքի չափորոշիչներին, ինչպես նաև Վրաստանի Սահմանադրությամբ, Երեխայի իրավունքների կոնվենցիայով, դրա լրացուցիչ արձանագրություններով և Վրաստանի այլ միջազգային պայմանագրերով սահմանված չափորոշիչներին և սույն օրենսգրքի պահանջներին: 
8. Այլընտրանքային խնամքի տակ գտնվող բոլոր երեխաները, այդ թվում սահմանափակ հնարավորություն ունեցող երեխաները, պետք է լիովին ինտեգրվեն կրթության, առողջապահության և սոցիալական պաշտպանության  միասնական պետական ​​համակարգերին: Նրանց, ինչպես  մյուս երեխաների համար, պետք է հասանելի լինեն  արդարադատությունը։
9. Պետությունը հոգ է տանում այլընտրանքային խնամքից դուրս եկած անձի մասին, որը չափահաս դառնալուց հետո անցումային շրջանում աջակցության կարիք ունի։
10. Սույն հոդվածի 9-րդ մասով նախատեսված դեպքում Վրաստանի բռնազավթված տարածքներից տեղահանվածների, աշխատանքի, առողջապահության և սոցապահովման  նախարարությունը մշակում է հատուկ ծրագրեր։
Հոդված 30. Այլընտրանքային խնամքի հիմունքները
1. Պետությունը սահմանում է խնամատարության տրվածների հաշվառման և ռեզիդենտային խնամքի հաստատությունների լիցենզավորման պայմաններ և երեխաների խնամքի միասնական չափորոշիչներ:
2. Պետության կողմից հաստատված այլընտրանքային խնամքի միասնական չափորոշիչները պետք է համահունչ լինեն Միավորված ազգերի կազմակերպության կողմից հաստատված այլընտրանքային խնամքի չափորոշիչներին և պետք է նախատեսեն տարբեր հարցեր, ներառյալ հետևյալ հիմնական հարցերը.
ա) այլընտրանքային խնամք տրամադրող ֆիզիկական և իրավաբանական անձանց համապատասխան մասնագիտական ​​որակավորումը, նրանց ընտրության չափանիշները, մասնագիտական ​​պատրաստվածությունը և նրանց վերահսկումը,
բ) այլընտրանքային խնամք տրամադրող ֆիզիկական և իրավաբանական անձանց դերի ու գործառույթների հստակ սահմանումը և այդ մասին տեղեկատվության տրամադրումը երեխային և նրա ընտանիքին, 
գ) երեխայի  աջակցություն ընտանիքի անդամների, հարազատների և ընկերների հետ հարաբերություններ պահպանելու հարցում ՝ նրա պաշտպանությանը և լավագույն շահերին համապատասխան, եթե դրանց պահպանումը չի հակասում երեխայի լավագույն շահերին,
դ) երեխայի սնուցման չափորոշիչներին համապատասխան նրա սնուցման բարձր որակի ապահովում, 
ե) կրթության, այդ թվում,  ֆորմալ և(կամ) ոչ ֆորմալ կրթության և մասնագիտական ​​կրթության ապահովում, 
զ) երեխայի անվտանգության, առողջության պահպանման, սնուցման, ներդաշնակ զարգացման և հատուկ կարիքների ապահովում,
է) երեխայի անձնական կյանքի և անձնական տարածքի հարգանք, 
ը) երեխայի պաշտպանություն  բռնությունից, այդ թվում, այնպիսի կարգապահական մեթոդների արգելում, որոնք նախատեսում են երեխայի շփման սահմանափակում ընտանիքի և արտաքին աշխարհի հետ, խոշտանգումներ, հարկադրանք, ֆիզիկական պատիժ կամ այլ դաժան, անմարդկային կամ նվաստացնող վերաբերմունք կամ պատիժ,
թ) երեխային ինքնուրույն կյանքի նախապատրաստելը, խարանից պաշտպանելը այլընտրանքային խնամք իրականացնելու ժամանակ և այլընտրանքային խնամքից դուրս գալուց հետո,
ժ) իրավազոր մարմնի կողմից երեխայի հետ համաձայնեցմամբ նշանակված վստահելի անձի անխոչընդոտ փոխհարաբերությունները երեխայի հետ։ Երեխան պետք է իմանա, թե որ դեպքում և որ իրավական և էթիկական չափորոշիչների պատճառով կարող է խախտվել իր կողմից վստահելի անձին   բացահայտված տեղեկության գաղտնիությունը,
ժա) երեխայի համար այն արդյունավետ մեխանիզմի հասանելիություն, որով նա կկարողանա այլընտրանքային խնամքի պայմանների կամ իր նկատմամբ վերաբերմունքի մասին տեղեկացնել  կամ բողոք ներկայացնել։ Այս մեխանիզմը պետք է անկախ լինի այլընտրանքային խնամք տրամադրողից և վերահսկող պետական ​​գերատեսչությունից, որպեսզի անաչառ կարողանա արդյունավետ արձագանքել և պաշտպանել երեխայի շահերը:
3. Այլընտրանքային խնամքի իրականացման ընթացքում արգելվում է երեխայի նկատմամբ կիրառել այնպիսի կարգապահական միջոցներ և վարքագծի կառավարման մեթոդներ, որոնք նախատեսում են երեխայի ֆիզիկական պատիժ, երեխայի նկատմամբ այլ դաժան, անմարդկային կամ նվաստացուցիչ վերաբերմունք, այդ թվում, փակ տարածքում տեղավորելը, ծնողի, ընտանիքի այլ անդամների կամ արտաքին աշխարհի հետ շփումների սահմանափակումը կամ ֆիզիկական կամ հոգեբանական բռնության այլ տեսակներ:
Հոդված 31. Երեխայի խնամքի ​​միասնական պետական չափորոշիչների պարտավորությունը
1. Երեխային չի կարող տրամադրվել այլընտրանքային խնամքի այնպիսի ծառայություն, որը չի համապատասխանում Երեխայի խնամքի պետական ​​միասնական չափորոշիչներին և լիցենզավորված չէ օրենքով սահմանված կարգով, բացառությամբ խնամատարության և որդեգրման դեպքերի:
2. Երեխայի խնամքի պետական ​​միասնական չափորոշիչներով սահմանվում են երեխայի խնամքի այն ծառայությունների կառավարման, մատուցման, որակի որոշման և մոնիթորինգի չափանիշներն ու մեխանիզմները, որոնք միտված են երեխաների ընտանեկան խնամքի ապահովմանը: Երեխայի մասին խնամքի պետական ​​միասնական չափորոշիչները հիմնված են երեխայի իրավունքների իրականացման սկզբունքի վրա, ծառայում են ռեզիդենտային խնամքի կարիքների նվազեցմանը, դեպքերի կառավարման հարցում երեխային կենտրոնացված մոտեցումների հաստատմանը և բարձրորակ խնամքի ծառայությունների մատուցմանը:
3. Այլընտրանքային խնամք տրամադրող անձինք պետք է բավարարեն Վրաստանի օրենսդրությամբ սահմանված մասնագիտական ​​չափորոշիչները, այդ թվում՝ մասնագիտական ​​էթիկայի չափորոշիչները և պետք է իրականացնեն իրենց գործունեությունը բազմամասնագիտական ​​մոտեցմամբ։
4. Երեխայի խնամքի ​​միասնական պետական չափորոշիչների կատարումը պարտադիր է ցանկացած ձևի այլընտրանքային խնամք տրամադրող հանրային  ​​և մասնավոր հաստատությունների համար, որոնք իրականացնում են երեխաների խնամքի կարճաժամկետ կամ երկարաժամկետ ծրագրեր, այդ թվում. 
ա) շուրջօրյա ռեզիդենտային խնամքի հաստատությունների համար, այդ թվում՝ սահմանափակ հնարավորություն ունեցող կամ այլ հոգեսոցիալական կարիքներ ունեցող երեխաների կենտրոնի համար,
բ) ռեսուրս-դպրոցների և գիշերօթիկ հաստատությունների համար՝ խնամքի ծառայությունների մասով։
5. Պետությունն ապահովում է խնամատարության նպատակով փոխանցման համար չափորոշիչների սահմանում «Որդեգրման և խնամակալության մասին» Վրաստանի օրենքի համաձայն։
6. Երեխայի խնամքի ​​միասնական պետական չափորոշիչների կատարումը պարտադիր է նաև ընտանեկան աջակցության, բժշկական, հոգեսոցիալական աջակցության, կրթական, մարզական-վերականգնողական և մշակութային ու ժամանցի այլ ծրագրերի իրականացման ժամանակ, երբ երեխայի խնամքը տրամադրվում է ժամանակավորապես` օրվա որոշակի ժամանակահատվածում, օրվա ընթացքում կամ 24 ժամվա ընթացքում հետևյալ հաստատություններում.
ա) ցերեկային խնամքի կենտրոններում,
բ) անչափահասների առևտրի (թրաֆիքինգի) և (կամ) շահագործման տարբեր ձևերի զոհ երեխաների ապաստարաններում, ստացիոնար բժշկական հաստատություններում՝ մանկական բաժանմունքներում կամ երեխաների համար նախատեսված անհատական ​​ծառայությունների մասով,
գ) մանկական ճամբարներում` խնամքի ծառայությունների մասով,
դ) այլ հիմնարկներում, այդ թվում` ծնողի աշխատանքի վայրում երեխայի խնամքի աջակցության ծառայության այն մասով, որը նախատեսում է երեխայի խնամքի ծառայությունների մատուցում։
7. Երեխայի խնամքի ​​միասնական պետական չափորոշիչները չեն տարածվում այն ​​դեպքի վրա,  երբ երեխան հանգստի նպատակով, կամավոր որոշ ժամանակ անցկացնում է հարազատների կամ ընկերների հետ, և դա կապված չէ երեխային պատշաճ կերպով խնամելու ծնողի անկարողության կամ ցանկության հետ, ինչպես նաև որդեգրման դեպքում՝ դատարանի կողմից վերջնական որոշում կայացնելու պահից, քանի որ երեխան այլևս չի համարվում առանց ծնողական խնամքի մնացած երեխա։
8. Երեխա խնամողի (դայակի) կարգավիճակը՝ որոշակի վճարի դիմաց մեկ երեխայի կամ մի քանի երեխաների (մինչև 5 երեխա) խնամելու նրա/նրանց օրինական ներկայացուցչի տանը կամ տնից դուրս, ենթակա է կամավոր հավաստագրման: Հավաստագրված երեխա խնամողը  (դայակը) իրավունք ունի երեխայի/երեխաների դաստիարակության հարցում սոցիալական աշխատողից ստանալ համապատասխան աջակցություն:
9. Ազատազրկման հիմնարկում գտնվող երեխայի խնամքն ու նրա աջակցությունն իրականացվում է Անչափահասների արդարադատության օրենսգրքի և համապատասխան այլ օրենքների, ինչպես նաև Երեխայի իրավունքների մասին կոնվենցիայի, դրա լրացուցիչ արձանագրությունների և Վրաստանի այլ միջազգային պայմանագրերի համաձայն: 
Հոդված 32. Ռեզիդենտային խնամքի հաստատությանը ներկայացվող լրացուցիչ, հատուկ պահանջներ
1. Թույլ չի տրվում ստեղծել այնպիսի ռեզիդենտային խնամքի հաստատություն, որը փոքր ընտանեկան տիպի չէ, որի անհրաժեշտությունը հիմնավորված չէ իրավազոր պետական ​​մարմնի գնահատման հիման վրա, և որը չի համապատասխանում երեխայի խնամքի պետական ​​միասնական չափորոշիչներին։
2. Ցանկացած հանրային ​​կամ մասնավոր ռեզիդենտային հաստատության կողմից գործունեության իրականացում  թույլ է տրվում  միայն այն դեպքում, եթե նա լիցենզիան ստացել է «Կրթական գործունեության լիցենզավորման մասին»  Վրաստանի օրենքի համաձայն:
3. Ռեզիդենտային խնամքի հաստատության լիցենզավորումը և լիցենզիայի պայմանների կանոնավոր ստուգումը պետք է իրականացնի լիազորված վարչական մարմինը: Վրաստանի օրենսդրությամբ սահմանված լիցենզիայի պայմանների և գործունեության կարգի խախտումը հանգեցնում է Վրաստանի օրենսդրությամբ սահմանված կարգով պատասխանատվության:
4. Գործող ռեզիդենտային խնամքի հաստատության լիցենզիայի երկարաձգման և նոր ռեզիդենտային խնամքի հաստատության ստեղծման հարցերը պետք է լուծվեն ապաինստիտուցիոնալացման միասնական պետական ​​ռազմավարության և գործողությունների ծրագրին համապատասխան:
5. Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարությունը և մունիցիպալիտետը ռեզիդենտային խնամքի   հաստատությունը ստեղծում են ոչ ձեռնարկատիրական (ոչ առևտրային) իրավաբանական անձի ձևով կամ երեխայի աջակցության պետական ծրագրեր ​​իրականացնող մասնավոր անձ են ընտրում  մրցույթի կարգով:
6. Ապաինստիտուցիոնալացման նպատակով պետությունն իրականացնում է բոլոր անհրաժեշտ օրենսդրական և վարչական միջոցառումները, որոնք նախատեսում են երեխայի, այդ թվում՝ սահմանափակ հնարավորություն ունեցող երեխայի, ռեզիդենտային խնամքի աստիճանական փոխարինում խնամատարությամբ և այլ, ընտանեկան և համայնքային խնամքի   ծառայություններով։ Այդ նպատակով Վրաստանի կառավարությունը մշակում և իրականացնում է ապաինստիտուցիոնալացման միասնական պետական ​​ռազմավարություն և գործողությունների ծրագիր՝ ապահովելու մեծ չափի ռեզիդենտային խնամքի հաստատությունների աստիճանական փակումը:
Հոդված 33. Այլընտրանքային խնամքի նպատակով երեխայի օրինական ներկայացուցիչը
1. Իրավազոր մարմինը այլընտրանքային խնամքի նպատակով տեղավորած երեխային  ներկայացուցիչ է նշանակում անձ, որը երեխայի մասին որոշում է կայացնում նրա լիարժեք մասնակցությամբ՝   նրա լավագույն շահերի համաձայն:
2. Այլընտրանքային խնամքի տակ գտնվող երեխայի օրինական ներկայացուցիչ նշանակված անձը պետք է ունենա լավ համբավ, երեխայի հետ շփվելու համար անհրաժեշտ գիտելիքներ և հմտություններ ու կարողություններ և անցած լինի պարտադիր ուսուցում։
3. Իրավազոր մարմինը հաշվետու է այլընտրանքային խնամքի նպատակով տեղավորած երեխայի օրինական ներկայացուցիչ նշանակված անձի գործունեության համար և, համապատասխանաբար, նրան ցուցաբերում է պատշաճ մասնագիտական ​​աջակցություն և հսկողություն:
Հոդված 34. Այլընտրանքային խնամքի պարբերական հսկողությունը
1. Խնամքի, պաշտպանության կամ բուժման նպատակով հաստատությունում գտնվող երեխան ենթարկվում է նրա բուժման, այս հաստատությունում գտնվելու անհրաժեշտության և այլ հանգամանքների պարտադիր պարբերական հսկողության, մասնավորապես՝ առնվազն 3 ամիսը մեկ անգամ ստուգման։
2. Երեխայի նկատմամբ այլընտրանքային խնամքը շարունակելու անհրաժեշտության և պայմանների պարբերական ստուգումը և երեխայի խնամքի ​​միասնական պետական չափորոշիչների կատարումը պետք է  մշտադիտարկի համապատասխան պետական ​​մարմինը՝ երեխայի և նրա խնամակալի, հոգաբարձուի կամ աջակցողի անմիջական մասնակցությամբ՝  Վրաստանի օրենսդրությամբ սահմանված կարգով։
3. Արգելվում է դրամական օգուտ ստանալու նպատակով իրավաբանական և ֆիզիկական անձանց կողմից երեխա գտնելը և նրան այլընտրանքային խնամքի հաստատություն տեղափոխելը, եթե հնարավոր է երեխային ընտանիք վերադարձնել կամ նրան տրամադրել ընտանիքի վրա հիմնված ծառայություն։ 
4. Երեխայի խնամքի ​​միասնական պետական չափորոշիչների կատարումն ու ծառայության որակի մշտադիտարկումն իր իրավասության շրջանակներում իրականացնում է Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարությունը։  
Գլուխ V
Երեխայի կրթություն ստանալու իրավունքը
Հոդված 35. Երեխայի կրթություն ստանալու իրավունքը
1. Երեխան ունի որակյալ կրթություն ստանալու իրավունք։
2. Պետությունը բոլոր երեխաների համար ապահովում է որակյալ վաղ, նախադպրոցական, ընդհանուր, մասնագիտական ​​և բարձրագույն կրթության հավասար հասանելիություն՝ ներդնելով կրթության ներառական համակարգ և երկրի կրթական համակարգը միջազգային կրթական տարածքին ներդաշնակեցնելով։
3. Երեխայի կրթություն ստանալու իրավունքը լիարժեք իրացնելու նպատակով պետությունը կրթության ներառականության սկզբունքի պահպանմամբ պետք է ապահովի.
ա) երեխայի համար անվճար, բարձրորակ վաղ, նախադպրոցական և հանրակրթական կրթության հասանելիություն՝ նրա անհատական ​​կարողություններին և կարիքներին համապատասխան,
բ) երեխայի համար մասնագիտական ​​կրթության հասանելիություն՝ նրա անհատական ​​կարողություններին և կարիքներին համապատասխան, այդ թվում՝ համապատասխան ֆինանսական աջակցությամբ,
գ) կրթական համակարգի, աստիճանների, ձևերի ու ընթացակարգերի և երեխայի համար կարևոր ու օգտակար այլ հարցերի վերաբերյալ երեխայի համար տեղեկատվության հասանելիություն,
դ) դպրոցից դուրս մնացած երեխայի դպրոց վերադարձնելուն նպաստում և համապատասխան միջոցառումների իրականացում՝ երեխայի կողմից դպրոցը լքելը բացառելու համար,
ե) կրթության բոլոր աստիճաններում նորագույն գիտական ​​և ոլորտային գիտելիքների և երեխային միտված ուսուցման ժամանակակից մեթոդների ու տեխնոլոգիաների ներդրմանը նպաստում,
զ) երեխայի՝ կրթական բոլոր աստիճաններում մասնակցելու իրավունքի իրացում՝ ինչպես անմիջականորեն ուսումնական գործընթացում, այնպես էլ ուսումնական հաստատությունում որոշումներ կայացնելիս։
Հոդված 36. Երեխայի կրթության նպատակները
1. Երեխայի կրթությունը ֆորմալ կրթական համակարգում, ինչպես նաև նրա ոչ ֆորմալ կրթությունը պետք է ծառայեն հետևյալ հիմնական նպատակներին.
ա) երեխայի անհատականության, ընդունակության, քննադատական ​​մտածողության և հնարավորությունների լիարժեք զարգացման, 
բ) մարդու հիմնական իրավունքների և ազատությունների նկատմամբ հարգանքի զգացման և ոչ բռնի հաղորդակցվելու կարողության զարգացման,
գ) երեխայի մեջ հայրենիքի, մայրենի լեզվի, հայրենի երկրի ավանդական մշակութային արժեքների և տարբեր մշակույթների ու քաղաքակրթությունների նկատմամբ հարգանքի զգացման զարգացման, 
դ) երեխայի պատասխանատվության զգացում զարգացնելու և նրան ինքնուրույն կյանքի համար պատրաստելու՝ փոխըմբռնման, խաղաղության, հանդուրժողականության, հավասարության, էթնիկ, ազգային, կրոնական և այլ հատկանիշներով տարբեր մարդկանց, խմբերի և ժողովուրդների միջև բարեկամության ոգով, 
ե) բնական միջավայրի և մշակութային ժառանգության պահպանման պատասխանատվության և հարգանքի զգացման ձևավորման։ 
2. Սույն հոդվածը չի արգելում երեխայի կողմից կրթություն ստանալը սույն հոդվածի առաջին մասում ուղղակիորեն չնշված նպատակներով, որոնք կարող են պայմանավորված լինել տեխնոլոգիական զարգացման ձեռքբերումներով, սոցիալ-մշակութային կամ այլ գործոններով և չեն հակասում սույն հոդվածով նախատեսված նպատակներին։ 
Հոդված 37. Կրթության ներառական համակարգի աջակցության ծրագիրը
1. Ներառական կրթության համակարգի աջակցության ծրագրի ներդրման նպատակն է նպաստել.
ա) կրթական հաստատությունում կրթական ծրագրերի, կրթական ռեսուրսների, նյութատեխնիկական միջոցների և մարդկային ռեսուրսների՝ երեխայի կրթության նպատակներին համապատասխանության ապահովմանը, 
բ) կրթության ներառական համակարգի ներդրմանը, որը բոլոր երեխաների համար հավասարապես մատչելի կրթական գործընթացի շրջանակներում ապահովում է նրանց կրթություն՝  նրանց անհատական ​​կրթական կարիքների ու հնարավորությունների նախատեսմամբ, 
գ) վաղ և նախադպրոցական դաստիարակության և կրթական հաստատությունների ուսուցիչների և հատուկ ուսուցիչների, հանրակրթական և մասնագիտական ​​ուսումնական հաստատությունների ուսուցիչների և այլ հիմնական անձնակազմի մասնագիտական ​​զարգացման ազգային համակարգի ստեղծմանը, որն անհրաժեշտ նախապայման է որակյալ ներառական կրթություն ապահովելու համար,
դ) ներառական կրթությանն աջակցելու նպատակով հատուկ կրթական կարիք ունեցող ուսանողների համար համապատասխան ծառայությունների և ծրագրերի ներդրմանը, բարձրագույն կրթության աստիճանում անհրաժեշտ ծրագրերի մոդուլների մշակմանն ու ներդրմանը։ 
2. Պետությունն իրականացնում է բոլոր անհրաժեշտ վարչական, սոցիալական և այլ միջոցառումները, որպեսզի ուսումնական հաստատությունների առկա ենթակառուցվածքը և ծրագրերը ողջամտորեն հարմարեցվեն յուրաքանչյուր երեխայի անհատական ​​հնարավորություններին և կարիքներին, իսկ նոր ենթակառուցվածքն  ու ծրագրերը ստեղծվեն ունիվերսալ դիզայնի սկզբունքի պարտադիր նախատեսմամբ։ 
3. Վրաստանի կրթության, գիտության և երիտասարդության նախարարությունը միասնական պետական ​​ռազմավարության և գործողությունների ծրագրի շրջանակներում մունիցիպալիտետների հետ համատեղ մշակում և իրականացնում է երեխաների կրթությանը նպաստող ծրագրեր։
4. Վրաստանի շրջակա միջավայրի պահպանության և գյուղատնտեսության նախարարությունը բնական միջավայրի պահպանության և զարգացման, բնական և արհեստական աղետների   ռիսկերի նվազեցման և կառավարման հարցերի վերաբերյալ քաղաքականություն մշակելիս և որոշումներ կայացնելիս համապատասխան միջոցառումներ է ձեռնարկում` երեխայի լավագույն շահերի նախատեսման, երեխային համապատասխան տեղեկությունների տրամադրման  և  նրա մասնակցության իրավունքի ապահովման համար։
5. Մունիցիպալիտետը երեխաների կրթության աջակցության միջոցառումներն իրականացնում է Վրաստանի կրթության, գիտության և երիտասարդության նախարարության կողմից «Տեղական ինքնակառավարման օրենսգիրք» Վրաստանի օրգանական օրենքի 17-րդ հոդվածով սահմանված կանոններին և պայմաններին համապատասխան պատվիրակված լիազորությունների շրջանակներում: 
6. Հասարակական կազմակերպությունը երեխայի կրթությանը նպաստող միջոցառումներն իրականացնում է սեփական ծրագրերի կամ պետական ​​ծրագրերի շրջանակներում՝ Վրաստանի օրենսդրությանը համապատասխան՝ Վրաստանի կրթության, գիտության և երիտասարդության նախարարության հետ կնքված պայմանագրի հիման վրա։ 
2021 թվականի մարտի 16-ի Վրաստանի №346 օրենք – կայք, 18.03.2021թ.
2023 թվականի նոյեմբերի 30-ի Վրաստանի №3832 օրենք – կայք, 15.12.2023թ.
Հոդված 38. Կրթական համակարգում երեխայի նկատմամբ բռնության անթույլատրելիությունը 
1. Երեխայի կրթության աջակցության ծրագրերի իրականացումը պետք է նպաստի երեխայի նկատմամբ և երեխաների միջև բռնության վերացմանը, այդ թվում, երեխաների միջև ճնշման և երեխայի օրինական շահերի անտեսման վերացմանը:
2. Թույլ չի տրվում կրթական հաստատությունում որպես կարգապահական միջոց բռնության ցանկացած ձևի կիրառումը, այդ թվում՝ ֆիզիկական պատիժը կամ այլ դաժան կամ նվաստացուցիչ վերաբերմունքը կամ պատժի կիրառումը։
3. Կրթական հաստատությունում պետք է ներդրվեն երեխայի նկատմամբ և երեխաների միջև բռնության, այդ թվում՝ երեխաների միջև ճնշման, կանխարգելման և համապատասխան փաստերին արձագանքման ծրագրեր և մեխանիզմներ։
4. Վաղ և նախադպրոցական դաստիարակության և կրթության, հանրակրթական և մասնագիտական ​​ուսումնական հաստատություններում գործում է հեռախոսային թեժ գիծ երեխաների նկատմամբ բռնության փաստի հաղորդման համար:
5. Կրթական հաստատությունը որոշում է երեխայի նկատմամբ բռնության հարցի համար պատասխանատու անձի` համակարգողի:
6. Նախադպրոցական դաստիարակության ու կրթության և հանրակրթական հաստատություններում երեխայի նկատմամբ և երեխաների միջև բռնության, այդ թվում, երեխաների միջև ճնշումները կանխարգելելու և համապատասխան  փաստերին արձագանքելու  ծրագրերը մշակում է Վրաստանի կրթության, գիտության և երիտասարդության նախարարությունն՝ իր լիազորությունների շրջանակներում՝ սույն օրենսգրքի նախատեսմամբ։ 
2021 թվականի մարտի 16-ի Վրաստանի №346 օրենք – կայք, 18.03.2021թ.
2023 թվականի նոյեմբերի 30-ի Վրաստանի №3832 օրենք – կայք, 15.12.2023թ.
Հոդված 39. Երեխայի իրավունքը անկախ բողոքարկման մեխանիզմների մասին 
1. Վաղ և նախադպրոցական դաստիարակության ու կրթության, հանրակրթական և մասնագիտական ​​ուսումնական հաստատություններում պետք է լինեն երեխաների բողոքների քննարկման անկախ և անաչառ մեխանիզմներ: Այս մեխանիզմները չպետք է խրախուսեն երեխայի անազնիվ վարքագիծը, պետք է ուղղված լինեն օբյեկտիվ հանգամանքների բացահայտմանը և պետք է ապահովեն երեխայի և այլոց իրավունքների հարգանք ու պաշտպանություն։
2. Երեխան պետք է տեղեկություն ունենա իր բողոքի քննարկման մեխանիզմների մասին։
3. Երեխային պետք է աջակցություն ցուցաբերել իր բողոքի քննարկման գործընթացում, մասնավորապես՝ հաղորդակցման, սեփական կարծիքն արտահայտելու և պատշաճ նախատեսելու գործիքների ներդրմամբ։
4. Հանրակրթական հաստատությունում երեխայի բողոքը քննարկելու անկախ մեխանիզմները մշակում է Վրաստանի կրթության, գիտության և երիտասարդության նախարարությունը։
2021 թվականի մարտի 16-ի Վրաստանի №346 օրենք – կայք, 18.03.2021թ.
2023 թվականի նոյեմբերի 30-ի Վրաստանի №3832 օրենք – կայք, 15.12.2023թ.
Հոդված 40. Երեխային համար վտանգավոր տեղեկությունը երեխային տրամադրելու արգելքը
1. Արգելվում է երեխային վտանգ պարունակող տեղեկություններ տրամադրել։
2. Սույն հոդվածով նախատեսված պարտավորության չկատարումը հանգեցնում է Վրաստանի օրենսդրությամբ սահմանված պատասխանատվության:

Գլուխ VI
Երեխայի առողջության պահպանության իրավունքը
Հոդված 41. Երեխայի կողմից առողջության պահպանությունից ամենաբարձր չափորոշչով օգտվելու իրավունքը
1. Յուրաքանչյուր երեխա իրավունք ունի օգտվելու ֆիզիկական և հոգեկան առողջության պահպանման ամենաբարձր չափորոշիչներից, այդ թվում,  առողջապահական ծառայությունների (այդ թվում, առաջնային առողջապահություն, ստացիոնար ծառայություններ, վերականգնում) աշխարհագրական և ֆինանսական հասանելիությամբ:
2. Պետությունն իրականացնում է բոլոր անհրաժեշտ վարչական, սոցիալական և կրթական միջոցառումները, որպեսզի ոչ մի երեխա, այդ թվում՝ սահմանափակ հնարավորություն ունեցող երեխա և (կամ) սոցիալական վտանգի տակ գտնվող երեխա, չսահմանափակվի սույն հոդվածի առաջին մասով նախատեսված իրավունքը երկրի ամբողջ տարածքում։ Այս միջոցառումները պետք է ներառեն  միջոցների ձեռնարկում․ 
ա) մանկական մահացության նվազեցման համար,
բ) երեխայի զարգացմանը միտված, կանխարգելիչ, խորհրդատվական, անհետաձգելի ամբուլատոր ծառայություններով և համապատասխան պատվաստումների ծրագրերով բոլոր երեխաների ապահովման համար, 
գ) չափորոշչին համապատասխան սնունդով և մաքուր ջրով բոլոր երեխաների ապահովման համար, 
դ) բոլոր երեխաներին անհրաժեշտ հանքանյութերով հարստացված սննդով ապահովելու համար, որպեսզի նվազեցվեն բնական միջավայրի աղտոտման բացասական հետևանքները   և (կամ) վերացվի բնական օգտակար հանածոների պակասը,
ե) կանանց՝   նախածննդյան և հետծննդյան առողջության պահպանման ծառայությունների մատչելիության ապահովման համար, 
զ) հանրությանը, հատկապես երեխաներին և ծնողներին,   երեխայի առողջության, առողջ սնվելու, կրծքով կերակրման նախապատվության, հիգիենայի, շրջակա միջավայրի պահպանության, աղետների և դժբախտ պատահարների կանխարգելման հարցերի վերաբերյալ տեղեկատվություն տրամադրելու համար,
է) կանխարգելիչ առողջության պահպանման ուղղության զարգացման համար, 
ը) երեխայի առողջության պահպանման անհրաժեշտության ժամանակին հայտնաբերման և վաղ միջամտության իրականացման նպատակով նույնականացման համակարգ ստեղծելու համար,
թ) երեխայի առողջության համար վնասակար ավանդական մոտեցումները վերացնելու համար։ 
3. Առողջության պահպանման հատուկ միջոցառումներ  են իրականացվում սոցիալական վտանգի տակ գտնվող երեխաների առողջության պահպանման համար:
4. Երեխայի պաշտպանության միասնական համակարգի շրջանակներում պետությունն ապահովում է երեխայի կողմից առողջության պահպանման ամենաբարձր չափորոշչից օգտվելու իրավունքի իրացման քաղաքականության մշակում՝ սույն օրենսգրքի հիման վրա, Երեխայի իրավունքների կոնվենցիային,  նրա լրացուցիչ արձանագրություններին և Վրաստանի այլ միջազգային պայմանագրերին համապատասխան։ 
5. Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարությունն ապահովում է երեխայի կողմից առողջության պահպանության բարձրագույն չափորոշչից օգտվելու իրավունքի իրականացման ռազմավարության և գործողությունների ծրագրի մշակում՝ երեխաների պաշտպանության միասնական համակարգի շրջանակներում՝ միջգերատեսչական համակարգմամբ և մունիցիպալիտետների հետ համագործակցությամբ: 
6. Մունիցիպալիտետը երեխայի առողջության պահպանության և աջակցության միջոցառումներն իրականացնում է Վրաստանի բռնազավթված տարածքներից հարկադիր վերաբնակնրի, աշխատանքի, առողջապահության և սոցապահովման նախարարության կողմից Վրաստանի «Տեղական ինքնակառավարման օրենսգիրք» օրգանական օրենքի 17-րդ հոդվածով սահմանված կանոններին և պայմաններին համապատասխան պատվիրակված լիազորության շրջանակում։ 
7. Հասարակական կազմակերպությունը երեխայի առողջության պահպանության և աջակցության միջոցառումներն իրականացնում է  սեփական ծրագրերի կամ պետական ​​ծրագրերի շրջանակներում  Վրաստանի օրենսդրությանը համապատասխան՝ Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման  նախարարության հետ կնքված պայմանագրի հիման վրա։ 
Հոդված 42. Երեխայի առողջության պահպանման իրավունքի աջակցությունը կրթական, այլընտրանքային խնամքի և քրեակատարողական հիմնարկներում 
1. Առողջապահության միասնական համակարգի շրջանակներում կրթական, այլընտրանքային խնամքի և քրեակատարողական հիմնարկներում ապահովված է երեխայի ֆիզիկական և հոգեկան առողջության աջակցությունը, այդ թվում՝ ֆիզիկական դաստիարակության միջոցառումների իրականացմամբ, համապատասխան ենթակառուցվածքների և առողջ սննդի ապահովմամբ, տեղեկատվական-հաղորդակցական  և ուղղորդման ծառայությունների ներդրմամբ։ 
2. Բոլոր վաղ և նախադպրոցական դաստիարակության և կրթության, հանրակրթական և մասնագիտական ​​կրթության, այլընտրանքային խնամքի և քրեակատարողական հիմնարկները պարտավոր են ապահովել ֆիզիկական դաստիարակության, բնական և արհեստական ​​աղետների կառավարման, այդ թվում՝ նախապատրաստման և ռիսկերի նվազեցման, մեխանիզմների ներդրում։
Հոդված 43. Հանցագործության հետևանքով վնասված, տուժած և ականատես երեխաների առողջապահական միջոցառումները
1. Երեխաների պաշտպանության միասնական համակարգի շրջանակներում պետությունն ապահովում է հանցագործության հետևանքով տուժած, բռնության տարբեր ձևերի զոհ  և ականատես երեխաների, այդ թվում՝ սահմանափակ հնարավորություն ունեցող երեխայի, ֆիզիկական և հոգեկան առողջության պահպանությունը և նրանց հոգեսոցիալական վերականգնումը առողջ և արժանապատիվ պայմաններում։ Ծրագրի բովանդակությունը, ձևը և տևողությունը որոշվում են՝ ելնելով երեխայի անհատական ​​կարիքներից և լավագույն շահերից:
2. Երեխաների պաշտպանության միասնական համակարգի շրջանակներում պետությունն ապահովում է զինված հակամարտության, բնական և արհեստական աղետներից տուժած երեխաների ֆիզիկական և հոգեկան առողջության պահպանությունը և նրանց հոգեսոցիալական վերականգնումը  առողջ և արժանապատիվ պայմաններում։
Հոդված 44. Երեխայի նկատմամբ ոչ կամավոր կամ հարկադիր բժշկական միջոցառումներ կիրառելու անթույլատրելիությունը
1. Թույլ չի տրվում երեխայի հոգեբուժական բուժումը առանց երեխայի մասնակցության և նրա կարծիքը լսելու՝  նրա անհատական ​​հնարավորությունների և լավագույն շահերի նախատեսմամբ։
2. Երեխայի ոչ կամավոր հոգեբուժական ստացիոնար բուժում թույլատրվում է միայն դատարանի որոշմամբ՝ ամենակարճ ժամկետով։ Սույն որոշումը ենթակա է պարբերական վերանայման։ Երեխայի ոչ կամավոր հոգեբուժական բուժումը երկարաձգվում է Վրաստանի օրենսդրությամբ սահմանված ընթացակարգերի պահպանմամբ։
3. Երեխայի նկատմամբ դեղորայքի կամ այլ բժշկական միջոցառումների օգտագործումը պետք է հիմնված լինի թերապևտիկ կարիքների վրա: Այս միջոցառումը չպետք է օգտագործվի առանց մասնագետի կողմից գնահատման և նշանակման:
4. Դատարանի կողմից սույն հոդվածի 2-րդ մասով նախատեսված որոշում կայացնելիս՝ անհրաժեշտ է գործընթացին  երեխայի անմիջական մասնակցությունը և նրա կարծիքի պատշաճ կերպով նախատեսումը, ինչպես նաև անկախ և անաչառ մարմնի մասնակցությունը՝ երեխայի լավագույն շահերը սահմանելու և պաշտպանելու նպատակով:
5. Երեխան իրավունք ունի անմիջականորեն և (կամ) իր ներկայացուցչի միջոցով դիմելու գաղտնի և անաչառ մարմնին համապատասխան հաստատությունում գտնվելու ընթացքում իր իրավունքների խախտման մասին։ Նշված մարմինը պետք է հասանելի լինի երեխայի համար և անկախ լինի բուժում իրականացնող հաստատությունից կամ նրա վերադաս հաստատությունից:
6. Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարությունը երեխայի ոչ կամավոր կամ հարկադիր  հոգեբուժական բուժում և բժշկական հետազոտություն իրականացնում է սույն օրենսգրքի և Վրաստանի այլ օրենսդրական և ենթաօրենսդրական ակտերի համաձայն:
Հոդված 45. Երեխայի առողջության պահպանման ծառայությունների համապատասխանությունը չափորոշիչներին
Բոլոր պետական ​​և մասնավոր հաստատությունները և կազմակերպությունները, որոնք տրամադրում են երեխայի առողջության պահպանման ցանկացած ծառայություն, պարտավոր են իրենց գործունեությունը հատկապես անվտանգության պահպանության, առողջապահական ծառայությունների որակի, անձնակազմի մասնագիտական ​​որակավորման և էթիկայի ու մոնիթորինգի մեխանիզմների առումով իրականացնել Վրաստանի օրենսդրությամբ սահմանված չափորոշիչներին համապատասխան: 

Գլուխ VII
Երեխայի սոցիալական պաշտպանության, կյանքի պատշաճ պայմանների և զարգացման իրավունքը 
Հոդված 46. Երեխայի սոցիալական պաշտպանության իրավունքը
1. Երեխան իրավունք ունի օգտվելու սոցիալական պաշտպանությունից և ծառայություններից՝ իր և իրեն խնամող անձանց վիճակին, տարիքին, անհատական հնարավորություններին և կարիքներին համապատասխան։
2. Յուրաքանչյուր երեխա ունի  այնպիսի չափորոշչով ապրելու իրավունք, որը համապատասխանում է նրա ֆիզիկական, մտավոր, հոգևոր, բարոյական և սոցիալական զարգացման կարիքներին: Անհրաժեշտության դեպքում, ռեսուրսների շրջանակներում, պետությունը ծնողին պետք է ցուցաբերի նպատակային նյութական և ոչ նյութական օգնություն՝ ուղղված երեխայի զարգացմանը և իրականացնի աջակցության ծրագրեր՝ հատկապես սննդի, հագուստի և կենցաղային պայմանների ապահովման նպատակով։
3. Պետությունն իրականացնում է բոլոր անհրաժեշտ վարչական, սոցիալական և կրթական միջոցառումները՝ սահմանափակ հնարավորություն ունեցող երեխային թաքցնելուց, լքվածությունից, անտեսումից և առանձնացումից պաշտպանելու համար։
4. Երեխայի նպատակային սոցիալական աջակցության չափը, տեսակը և տևողությունը սահմանվում է երեխայի և նրա ընտանիքի անհատական ​​կարիքների և համապատասխան հանգամանքների գնահատման հիման վրա:
5. Երեխայի նպատակային սոցիալական աջակցությունը չպետք է լինի միանվագ և պետք է համակողմանիորեն ներառի երեխայի կրթության, առողջության պահպանման, վերականգնման, սոցիալական ինտեգրման և այլ անհատական ​​կարիքների կայուն ապահովում:
6. Պետությունն ապահովում է երեխայի սոցիալական պաշտպանության քաղաքականության, պետական ​​միասնական ռազմավարության և գործողությունների ծրագրի մշակումը սույն օրենսգրքի հիման վրա՝ համաձայն Վրաստանի Սահմանադրության, Երեխայի իրավունքների կոնվենցիայի, դրա լրացուցիչ արձանագրությունների և Վրաստանի այլ միջազգային պայմանագրերի:
7. Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարությունը մշակում է երեխաների սոցիալական պաշտպանության ծրագրեր՝ համաձայն միասնական պետական ​​ռազմավարության և գործողությունների ծրագրի և իրականացնում դրանք Վրաստանի պետական իշխանության բարձրագույն մարմինների հետ՝  միջգերատեսչական և քաղաքային մարմինների հետ համագործակցությամբ։ 
8. Մունիցիպալիտետը երեխայի սոցիալական պաշտպանության ծրագրերը մշակում է  համաձայն միասնական պետական ​​ռազմավարության և գործողությունների ծրագրի՝ Վրաստանի բռնազավթված տարածքներից հարկադիր վերաբնակների,  աշխատանքի, առողջապահության և սոցապահովման նախարարության կողմից Վրաստանի «Տեղական ինքնակառավարման օրենսգիրք» օրգանական օրենքի 17-րդ հոդվածով սահմանված կարգին ու պայմաններին համապատասխան պատվիրակված լիազորության  շրջանակներում։ 
9. Հասարակական կազմակերպությունը երեխայի սոցիալական պաշտպանության միջոցառումներն իրականացնում է պետական ​​ծրագրերի շրջանակներում Վրաստանի օրենսդրությանը համապատասխան՝  Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման  նախարարության հետ   կնքված պայմանագրի հիման վրա  և(կամ) սեփական նախաձեռնությամբ ու ֆինանսական ռեսուրսներով` պետության կողմից սահմանված ծառայության չափանիշներին համապատասխան: 
Հոդված 47. Երեխայի անհրաժեշտ կենսապայմանների չափորոշիչը 
1. Երեխան իրավունք ունի մեծանալ ընտանեկան միջավայրում, որտեղ նրա անձը հարգված, սիրված և հասկացված է:
2. Երեխան իրավունք ունի ունենալու այնպիսի կենսապայմաններ, որոնք նպաստում են նրա ֆիզիկական, ինտելեկտուալ, մտավոր, սոցիալական և բարոյական լիարժեք զարգացմանը:
3. Երեխայի անհրաժեշտ կենսապայմանների չափորոշիչը նախատեսում է երեխայի ապահովում առնվազն սնունդով, մաքուր խմելու ջրով, էկոլոգիապես մաքուր կենսամիջավայրով,  առաջնային առողջապահության հասանելիությամբ, առողջ ապրելակերպի, աղետներից և դժբախտ պատահարներից պաշտպանության մասին բազիսային տեղեկություններով և համապատասխան մեխանիզմներով ապահովում։  
4. Սահմանափակ հնարավորություն ունեցող երեխան ունի  անհրաժեշտ կենսապայմանների նույն չափորոշիչը, ինչ ցանկացած այլ երեխա: Այս չափորոշիչը պետք է նախատեսի ողջամիտ հարմարեցման և ունիվերսալ դիզային սկզբունքները` երեխաների ներառական զարգացմանը նպաստելու համար:
5. Վրաստանի պետական ​​իշխանության իրավազոր մարմինն ապահովում է երեխայի անհրաժեշտ կենսապայմանների  չափորոշիչների մշակում և դրանց իրականացում միջգերատեսչական և մունիցիպալ մարմինների հետ համագործակցությամբ։
6. Վրաստանի շրջակա միջավայրի պահպանության և գյուղատնտեսության նախարարությունը երեխայի համար անվտանգ և առողջ միջավայր ապահովելու, շրջակա միջավայրը պաշտպանելու, երեխային աղետներից և դժբախտ պատահարներից պաշտպանելու համար իրականացնում է համապատասխան միջոցառումներ միջգերատեսչական համակարգմամբ և  մունիցիպալիտետների հետ համագործակցությամբ։ 
7. Իրավազոր պետական ​​մարմնի և մունիցիպալիտետի համար պարտավոր է քաղաքաշինական պլանավորման, կառուցապատման, շինարարության թույլտվությունների տրամադրման և վերակառուցման ծրագրերի վերաբերյալ որոշումներ կայացնելիս  նախատեսել երեխայի անհրաժեշտ կենսապայմանների չափորոշիչը: 
8. Պետական ​​մարմինը և մունիցիպալիտետը ստեղծում են իրավական մեխանիզմներ և համապատասխան միջոցներ ձեռնարկում ապահովելու երեխայի մասնակցությունը խաղերին և ժամանցի, հանգստի, մշակութային և գեղարվեստական ​​միջոցառումներին:
Հոդված 48. Երեխայի սոցիալական զարգացման աջակցություն 
1. Երեխայի սոցիալական զարգացմանն աջակցելու համար մշակված համապատասխան ծրագիրը պետք է ներառի երեխայի սոցիալական գործունեության, երեխայի սոցիալական ներառման և երեխայի կամավորությունը խթանող միջոցառումներ:
2. Երեխայի սոցիալական զարգացման ծրագիրն իր բովանդակությամբ և մեթոդաբանությամբ պետք է ծառայի երեխայի լավագույն շահերին և պետք է իրականացվի երեխայի լիարժեք մասնակցությամբ։ Այն պետք է նպաստի երեխայի՝ սեփական իրավունքները ինքնուրույն իրականացնելու կարողության և ուրիշների իրավունքները հարգանքի ձևավորմանը։
Հոդված 49. Սոցիալական աշխատանք երեխաների իրավունքների պաշտպանության և աջակցության նպատակով
Երեխայի իրավունքները պաշտպանելու և աջակցելու նպատակով տարբեր ոլորտներում սոցիալական աշխատանքի հիմնական սկզբունքները, սոցիալական աշխատողի գործառույթները, իրավունքները, պարտականությունները և նրա կողմից իրականացվելիք միջոցառումները սահմանվում են Վրաստանի «Սոցիալական աշխատանքի մասին» օրենքով: 
Հոդված 50. Երեխայի սոցիալական ակտիվությանը նպաստելը
1. Երեխային պետք է առաջարկվեն և հասանելի լինեն նրա զարգացմանը նպաստող անհրաժեշտ սոցիալական ակտիվության ծրագրեր։
2. Երեխայի սոցիալական ակտիվության ծրագիրն իր բովանդակությամբ և մեթոդաբանությամբ պետք է ծառայի երեխայի լավագույն շահերին և իրականացվի երեխայի լիարժեք մասնակցությամբ։ Այն պետք է նպաստի երեխայի ինքնուրույն որոշումներ կայացնելու կարողության և հասարակության հանդեպ պատասխանատվության զգացման ձևավորմանը։
3. Երեխայի սոցիալական ակտիվության ծրագիրը ներառում է համապատասխան գործընթացի մեջ  ներգրավված երեխային միտված անհատական, ընդհանուր (բաց) և խմբակային միջոցառումներ։ 
4. Երեխայի սոցիալական ակտիվության ծրագրի հիմնական ուղղությունները կարող են լինել.
ա) ոչ ֆորմալ կրթություն ընդհանուր, քաղաքական, սոցիալական, մշակութային, ճանաչողական, տեխնիկական, էկոլոգիական և առողջապահական ուղղություններով, 
բ) մտավոր զարգացմանը և ֆիզիկական ակտիվությանը նպաստող սպորտային և ժամանցային միջոցառումներ,
գ) դպրոցական կամ աշխատանքային պարտականությունների և ընտանեկան միջավայրի հետ կապված միջոցառումներ,
դ) միջազգային երիտասարդական ծրագրեր,
ե) երեխաների հանգստի ծրագրեր,
զ) երեխաների խորհրդատվական ծրագրեր,
է) մշակութային և գեղարվեստական ​​ծրագրեր,
ը) նախնական մասնագիտական ​​հմտությունների ու կարողությունների զարգացման ծրագրեր։
5. Երեխայի սոցիալական ակտիվության պետական ​​ծրագիրը մշակվում և իրականացվում է Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարության կողմից՝ Կրթության, գիտության և երիտասարդության նախարարության և մունիցիպալիտետների հետ համագործակցությամբ:
6. Հանրակրթական հաստատությունում իրականացվելիք երեխայի սոցիալական ակտիվության ծրագիրը սահմանվում է Վրաստանի կրթության, գիտության և երիտասարդության նախարարի հրամանով` սույն օրենսգրքին համապատասխան:
7. Մունիցիպալիտետը երեխայի սոցիալական ակտիվության միջոցառումներն իրականացնում է մունիցիպալ ծրագրի շրջանակներում կամ համապատասխան նախարարության կողմից Վրաստանի «Տեղական ինքնակառավարման օրենսգիրք» օրգանական օրենքի 17-րդ հոդվածով սահմանված կարգին և պայմաններին համապատասխան պատվիրակված լիազորությունների շրջանակներում։ 
8. Հասարակական կազմակերպությունն իրականացնում է երեխայի սոցիալական ակտիվության միջոցառումներ սեփական ծրագրի կամ երեխայի սոցիալական գործունեության պետական ​​ծրագրի/մունիցիպալ ծրագրի շրջանակներում Վրաստանի օրենսդրությանը համապատասխան՝ համապատասխան նախարարության/ մունիցիպալիտետի հետ կնքված պայմանագրի հիման վրա:
2021 թվականի մարտի 16-ի Վրաստանի №346 օրենք – կայք, 18.03.2021թ.
2023 թվականի նոյեմբերի 30-ի Վրաստանի № 3832 օրենք – կայք, 15.12.2023թ. 
Հոդված 51. Երեխայի սոցիալական ներառմանը նպաստումը
1. Երեխայի սոցիալական ներառման ծրագիրը նախատեսում է հավասար վերաբերմունքի հիման վրա բոլոր երեխաների հավասար մասնակցություն հասարակական կյանքում, այդ թվում, կրթական, տեղեկատվական, սպորտային, մշակութային և մասնագիտական ​​կողմնորոշման միջոցառումներով: Սոցիալական ներառման նպատակն է ճանաչել, որ յուրաքանչյուր երեխա արժեքավոր է և կարևոր, ապահովել բոլոր երեխաների համար հավասար հասանելիություն, հնարավորություն և իրավունք՝ առանց անհավասար վերաբերմունքի կամ խոչընդոտների:
2. Երեխայի սոցիալական ներառման միջոցառումները պետք է համապատասխանեն երեխայի անհատական ​​հնարավորություններին և կարիքներին, պետք է միտված լինեն երեխայի մասնակցության խթանմանը, սոցիալական բազմազան հարաբերությունների ձևավորմանը, սոցիալական հմտությունների ու կարողությունների զարգացմանը, ընտրության կատարմանը և ինքնուրույն որոշումների կայացնմանը:
3. Երեխայի սոցիալական ներառման պետական ​​ծրագրերը մշակվում և իրականացվում են Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարության կողմից՝ Վրաստանի կրթության, գիտության և երիտասարդության նախարարության, պետական ​​այլ գերատեսչությունների և մունիցիպալիտետների հետ համատեղ։ 
4. Մունիցիպալիտետը երեխայի համար սոցիալական ներառման միջոցառումներ է իրականացնում Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարության կողմից Վրաստանի «Տեղական ինքնակառավարման օրենսգիրք» օրգանական օրենքի 17-րդ հոդվածով սահմանված կարգին և պայմաններին համապատասխան պատվիրակված լիազորության շրջանակներում։
5. Հասարակական կազմակերպությունն երեխայի սոցիալական ներառման միջոցառումներն իրականացնում է սեփական ծրագրի կամ պետական ​​ծրագրի շրջանակներում Վրաստանի օրենսդրությանը համապատասխան՝ Վրաստանի բռնազավթված տարածքներից հարկադիր վերաբնակների, աշխատանքի, առողջապահության  սոցապահովման նախարարության հետ կնքված պայմանագրի հիման վրա։ 
2021 թվականի մարտի 16-ի Վրաստանի №346 օրենք – կայք, 18.03.2021թ. 
2023 թվականի նոյեմբերի 30-ի Վրաստանի №3832 օրենք – կայք, 15.12.2023թ.
Հոդված 52. Երեխաների կամավորությանը նպաստումը
1. Երեխայի սոցիալական ակտիվությանն աջակցելու նպատակով ստեղծվում են երեխաների կամավորությանը նպաստող ծրագրեր:
2. Երեխայի կամավորական գործունեությունը ենթադրում է երեխայի կողմից սույն հոդվածի առաջին մասով նախատեսված ծրագրերի շրջանակներում երեխայի կողմից հասարակության համար կամավոր և անշահախնդիր օգտակար գործունեության  իրականացում, որը չպետք է խոչընդոտի նրա մյուս իրավունքների լիարժեք իրացմանը, հատկապես՝ կրթության, առողջապահության, բռնությունից պաշտպանվելու և վնասակար ազդեցություններից պաշտպանվելու իրավունքները։
3. Երեխայի կամավորությանն աջակցող ծրագրերը մշակվում են Վրաստանի բռնազավթված տարածքներից հարկադիր վերաբնակների, աշխատանքի, առողջապահության  սոցապահովման նախարարության, Վրաստանի կրթության, գիտության և երիտասարդության նախարարության և մունիցիպալիտետների կողմից՝ համագործակցելով մասնավոր հատվածի և հասարակական կազմակերպությունների հետ։
4. Վրաստանի կրթության, գիտության և երիտասարդության նախարարությունը իրավական հիմք է ստեղծում հանրակրթական, մասնագիտական ​​և համալսարանական կրթության շրջանակներում երեխաների կամավորական ծրագրերին մասնակցող երեխաներին խրախուսելու համար:
2021 թվականի մարտի 16-ի Վրաստանի №346 օրենք – կայք, 18.03.2021թ. 
2023 թվականի նոյեմբերի 30-ի Վրաստանի №3832 օրենք – կայք, 15.12.2023թ.
Գլուխ VIII
                      Բռնությունից երեխայի պաշտպանության իրավունքը 
Հոդված 53. Բռնությունից երեխայի պաշտպանությունը 
1. Երեխան իրավունք ունի պաշտպանված լինելու ֆիզիկական և հոգեբանական բռնությունից, ճնշումից, հարկադրանքից, վնասվելուց, անտեսումից, անփույթ վերաբերմունքից, խոշտանգումից, շահագործումից, անչափահասների առևտրից (թրաֆիքինգից) և բռնության ցանկացած այլ ձևից ցանկացած ընտանիքում, դպրոցում և այլ վայրում, այդ թվում, ինտերնետային տարածքում։
2. Արգելվում է երեխայի ֆիզիկական պատիժը, խոշտանգումը, այլ դաժան, անմարդկային կամ նվաստացուցիչ վերաբերմունքը ընտանիքում, նախադպրոցական դաստիարակության և կրթական կամ հանրակրթական հաստատությունում, այլընտրանքային խնամքի ծառայություններ մատուցելիս, բուժհաստատությունում և(կամ) հոգեբուժաական հիմնարկում, քրեակատարողական հիմնարկում և ցանկացած այլ վայրում։ Նշված գործողությունը հանգեցնում է Վրաստանի օրենսդրությամբ սահմանված պատասխանատվության:
 3. Արգելվում է օգտագործել մեթոդներ, որոնք ներառում են ֆիզիկական կամ հոգեբանական հարկադրանք, խոշտանգում, այլ դաժան, անմարդկային կամ նվաստացնող վերաբերմունք երեխայի նկատմամբ՝ ավանդական ծիսակարգը կատարելու նպատակով (ներառյալ կանացի սեռական օրգանի խեղումը, վիրահատությունը կամ վերարտադրվելու ունակությունը խախտելու համար մանիպուլյացիա անելը)՝ անկախ երեխայի և(կամ) նրա օրինական ներկայացուցչի համաձայնությունից։
4. Արգելվում է երեխայի նկատմամբ բժշկական օգնության կամ բուժման այնպիսի մեթոդների (այդ թվում, ակտիվ կենսաբանական (շոկային, ջղաձգական և այլ) մեթոդների) կիրառումը, որոնք նախատեսում են երեխայի ֆիզիկական կամ հոգեբանական հարկադրանք և հակասում են նրա լավագույն շահերին։
5. Սույն հոդվածի 3-րդ մասով նախատեսված պրակտիկա չի համարվում այնպիսի ավանդական կրոնական ծեսը, ինչպիսին մկրտությունն է:
6. Պետությունը պարտավոր է ձեռնարկել համապատասխան վարչական, սոցիալական և կրթական միջոցներ՝ երեխային ցանկացած բռնությունից պաշտպանելու համար, այդ թվում, ստեղծել արդյունավետ մեխանիզմներ երեխային և նրա ընտանիքին աջակցելու համար, երեխայի նկատմամբ կամ երեխաների միջև բռնության ցանկացածի ձևի կանխարգելման, հայտնաբերման, այդ մասին հաղորդման, բողոքարկման, ուղղորդման և հետաքննության համար՝ բռնության հետևանքով տուժած երեխայի ֆիզիկական և հոգեբանական վերականգնման և նրա իրավունքների վերականգնման համար անհրաժեշտ այլ միջոցառումների իրականացման նպատակով: 
Հոդված 54. Երեխաների պաշտպանությունը աշխատանքի վնասակար ձևերից
1. Երեխան իրավունք ունի պաշտպանված լինելու այնպիսի աշխատանքի կատարումից, որը խանգարում է նրան կրթություն ստանալ կամ վնասակար է նրա առողջությանը կամ ֆիզիկական, մտավոր, բարոյական, հուզական և սոցիալական զարգացմանը:
2. Երեխայի համար վտանգ պարունակող, ծանր, վնասակար կամ վտանգավոր պայմաններով աշխատանք կատարելուց յուրաքանչյուր երեխային պաշտպանելու նպատակով պետությունը ձեռնարկում է համապատասխան վարչական, սոցիալական և կրթական միջոցներ, այդ թվում.
ա) սահմանում է երեխայի համար վտանգ պարունակող, ծանր, վնասակար կամ վտանգավոր պայմաններով աշխատանքի կոնկրետ ձևերի և պայմանների ցանկ, որը ենթակա է պարբերական թարմացման,
բ) սահմանում է երեխայի համար վտանգավոր, ծանր, վնասակար կամ վտանգավոր պայմաններով աշխատանքի ձևերի և վայրերի նույնականացման կարգը, իրականացվելիք միջոցառումները և պատասխանատու գերատեսչությունը, 
գ) սահմանում է երեխայի աշխատանքի նվազագույն տարիքը, աշխատաժամանակը և աշխատանքային պայմանների պարտադիր չափորոշիչները,
դ) սահմանում է աշխատանքի տեսչավորման իրավասություն ունեցող գերատեսչությունը, որին կարող է դիմել երեխան իր իրավունքների խախտման դեպքում։
Հոդված 55. Երեխաների պաշտպանությունը տնտեսական շահագործման բոլոր ձևերից
1. Թույլ չի տրվում երեխայի տնտեսական շահագործում, այսինքն՝ դրամական կամ այլ օգուտ ստանալու նպատակով երեխային հարկադրել  կատարել որևէ գործողություն կամ ծառայություններ մատուցել, նրան ստրկության կամ ստրկությանը նման վիճակի մեջ դնել, օրգան հեռացնել կամ երեխային այլ կերպ օգտագործել հարկադրանքով, շանտաժով, խաբեությամբ, դրդմամբ, նրա վրա այլ կերպ ազդելով կամ ցանկացած այլ միջոցով։ 
2. Արգելվում է երեխային մղել մուրացկանության կամ այլ հակասոցիալական վարքագծի հարկադրանքով, շանտաժով, խաբեությամբ, դրդմամբ, նրա սահմանափակ հնարավորության օգտագործմամբ կամ ցանկացած այլ միջոցով:
3. Թույլ չի տրվում երեխային հարկադրել, դրդել, համոզել կամ օգտագործել այնպիսի աշխատանք կատարելու կամ նրան այնպիսի աշխատանք կատարելու մեջ ներգրավել, որը նրան կխանգարի կրթություն ստանալ կամ վնասակար է նրա առողջության կամ ֆիզիկական, մտավոր, բարոյական, հուզական և(կամ) սոցիալական զարգացման համար։ 
4. Պետությունը ձեռնարկում է համապատասխան վարչական, սոցիալական և կրթական միջոցներ՝ երեխային տնտեսական շահագործման բոլոր ձևերից պաշտպանելու համար։
Հոդված 56. Երեխաների պաշտպանությունը սեռական շահագործման բոլոր ձևերից
1. Երեխան իրավունք ունի պաշտպանված լինել սեռական շահագործումից և սեռական բռնության ցանկացած այլ ձևից:
2. Արգելվում է երեխային հարկադրել, ներգրավել որևէ սեռական գործունեության մեջ։
3. Արգելվում է երեխաներին ներգրավել մարմնավաճառության և այլ սեռական գործունեության մեջ:
4. Արգելվում է երեխաների ներգրավումը պոռնոգրաֆիկ գործունեությանը, պոռնոգրաֆիկ բնույթի նյութերի պատրաստմանը,  տարածմանը, փոխանցմանը, ընդունմանը, արտահանմանը և ներմուծմանը, այդ նյութերի առևտրին:
5. Պետությունը ձեռնարկում է համապատասխան վարչական, սոցիալական և կրթական միջոցներ սեռական շահագործումից կամ սեռական բռնության այլ ձևերից բոլոր երեխաներին, այդ թվում, աղջիկներին և սահմանափակ հնարավորություն ունեցող   երեխաներին պաշտպանելու համար։
Հոդված 57. Երեխաների առևտրի արգելումը
1. Արգելվում է երեխաների առևտուրը, այն է՝ անձի կամ անձանց խմբի կողմից երեխայի փոխանցումը մեկ այլ անձի կամ անձանց խմբի՝ դրամական հատուցում կամ որևէ այլ օգուտ ստանալու նպատակով։
2. Արգելվում է սեռական կամ աշխատանքային շահագործման, օրգանի փոխպատվաստման կամ այլ օգուտ ստանալու նպատակով ցանկացած եղանակով երեխա առաջարկել, փոխանցել կամ ընդունել։ 
[2. Արգելվում է սեռական կամ աշխատանքային շահագործման, օրգանի փոխպատվաստման կամ հյուսվածքի կամ բջջի ապօրինի օգտագործման կամ այլ օգուտ ստանալու նպատակով ցանկացած եղանակով երեխա առաջարկել, փոխանցել կամ ստանալ։  (Ուժի մեջ  մտնի 2026 թվականի սեպտեմբերի 1-ից)]։ 
3. Արգելվում է երեխայի առևտուրը նրան որդեգրելու նպատակով կամ միջնորդի կողմից շահադիտությամբ անձին համոզելը երեխայի որդեգրման համաձայնություն տալը՝«Որդեգրման և խնամատարության մասին» Վրաստանի օրենքի և համապատասխան միջազգային իրավական նորմերի խախտմամբ։ 
4. Պետությունն իրականացնում է բոլոր վարչական, սոցիալական և կրթական միջոցառումները՝ երեխայի առևտրի կանխարգելման և վերացման նպատակով։
2023 թվականի նոյեմբերի 1-ի Վրաստանի №3621 օրենք – կայք, 22.11.2023թ.
2024 թվականի դեկտեմբերի 13-ի Վրաստանի №129 օրենք – կայք, 30.12.2024թ.
Հոդված 58. Երեխայի պաշտպանությունը թրաֆիքինգից
1. Արգելվում է երեխա գտնել, փոխադրել, փոխանցել, տեղը փոխանցել կամ ստանալ սպառնալիքով, ուժի կամ հարկադրանքի այլ ձևի կիրառմամբ, առևանգմամբ, կեղծելով, խաբեությամբ, լիազորության չարաշահմամբ, տուժողի խոցելիության օգտագործմամբ կամ անձի կողմից իր ազդեցության տակ գտնվող անձի նկատմամբ ճնշմամբ համաձայնություն ստանալու համար դրամական կամ այլ օգուտ տալու կամ ստանալու միջոցով, շահագործման նպատակով:
 2. Պետությունը ձեռնարկում է բոլոր վարչական, սոցիալական և կրթական միջոցները երեխային թրաֆիքինգից պաշտպանելու համար։
Հոդված 59. Երեխայի պաշտպանությունը զինված հակամարտությանը մասնակցելուց
1. Երեխան իրավունք ունի պաշտպանված լինելու զինված հակամարտությանը մասնակցելուց։
2. Պետությունն իրականացնում է բոլոր անհրաժեշտ վարչական, սոցիալական և կրթական միջոցառումները՝ երեխաներին զինված հակամարտությանը մասնակցելուց պաշտպանելու համար։
3. Պետությունը ձեռնարկում է բոլոր միջոցները զինված հակամարտության մեջ ներգրավված կամ դրան մասնակցող երեխային ազատելու, նրա ֆիզիկական և հոգեբանական վերականգնման և սոցիալական վերաինտեգրման նպատակով։
Հոդված 60. Երեխայի նկատմամբ բռնության կանխարգելումը
1. Պետությունը համապատասխան վարչական, սոցիալական և կրթական միջոցներ է ձեռնարկում երեխայի շահագործման, անչափահասի առևտրի (թրաֆիքինգի), մանկական մարմնավաճառության, մանկական պոռնոգրաֆիայի, երեխայի ներդաշնակ զարգացման համար վնասակար բռնության բոլոր ձևերի արդյունավետ կանխարգելման համար։
2. Պետությունը ձեռնարկում է երեխայի նկատմամբ մարմնական պատժի, նրա նկատմամբ այլ դաժան, անմարդկային կամ արժանապատվությունը նվաստացնող վերաբերմունքը կամ պատժի կիրառումը վերացնելու համար բոլոր անհրաժեշտ վարչական, սոցիալական և կրթական միջոցներ։
3. Երեխայի նկատմամբ բռնության բոլոր ձևերը կանխելու և վերացնելու նպատակով իրականացվում են տարբեր միջոցառումներ, այդ թվում.
ա) օրենսդրական բազայի բարելավում երեխայի նկատմամբ բռնության բոլոր ձևերի արգելման, վնասակար ազդեցությունից երեխայի պաշտպանության և այլ կոնկրետ իրավական երաշխիքների ստեղծմամբ,  
բ) ծնողի և երեխայի դաստիարակության համար պատասխանատու այլ անձի աջակցություն` զարգացնելով դաստիարակության դրական, ոչ բռնի մեթոդներ և հմտություններ, սոցիալ-տնտեսական օգնության, խորհրդատվության և տեղեկությունների տրամադրմամբ, 
գ) կրթության, առողջապահության և սոցիալական պաշտպանության, սպորտի, մշակույթի և արդարադատության ոլորտներում երեխաների հետ և երեխաների հարցով աշխատող անձանց մասնագիտական ​​ուսուցում և իրազեկում, այդ թվում՝ երեխաների համար անվտանգ և բռնությունից զերծ միջավայր ստեղծելու և բռնություն պարունակող սոցիալական նորմերը փոխելու նպատակով,
դ) երեխայի նկատմամբ բռնության ռիսկերի, երեխայի հետ ոչ բռնի շփման, կոնֆլիկների խաղաղ կարգավորման և երեխային բռնությունից պաշտպանելու մեխանիզմների հարցերով կրթական միջոցառումների իրականացում, այդ թվում՝ համացանցային տարածքում,
ե) տարբեր ձևերի բռնության վերացման նպատակով  քաղաքականության փաստաթղթերի, ծրագրերի և նախաձեռնությունների մշակմանը և իրականացմանը երեխաների մասնակցությանը նպաստում,
զ) երեխայի շահագործման և բռնության այլ ձևերի կանխարգելման քաղաքականության մշակմանը և իրականացմանը մասնավոր հատվածի, այդ թվում, զբոսաշրջության, բանկային և ֆինանսական կազմակերպությունների մասնակցությանը նպաստում, 
է) երեխայիի շահագործման և բռնության այլ ձևերի բոլոր ասպեկտների լուսաբանման և համապատասխան տեղեկատվության տարածման մեջ լրատվության ակտիվ մասնակցությանը նպաստում՝ երեխայի անձնական կյանքի, գաղտնիության սկզբունքի և  էթիկական այլ չափանիշների պահպանմամբ, 
ը) պետության կողմից հասարակական կազմակերպությունների աջակցություն, այդ թվում, ֆինանսական միջոցներով, այս կազմակերպությունների կողմից երեխայի նկատմամբ բռնության կանխարգելման և երեխայի իրավունքների պաշտպանության ծրագրերի իրականացման նպատակով։
4. Պետությունն իրականացնում է համապատասխան միջոցառումներ երեխայի բռնությանը նպաստող գործոնների, այդ թվում, տարբեր  տեսակի սոցիալական վտանգների, աղքատության, երեխայի նկատմամբ անհավասար վերաբերմունքի վերացման ուղղությամբ։
5. Պետությունը մշակում և իրականացնում է բժշկասոցիալական թերապիայի և խորհրդատվական ծրագրեր՝ ուղղված բռնության կանխարգելմանը, բռնարարի բռնի վերաբերմունքի փոփոխմանը, բռնի վարքագծի պատճառների վերացմանը:
Հոդված 61. Հանցագործության հետևանքով տուժածի,  բռնության զոհի և ականատեսի պաշտպանությունը, աջակցությունը և վերականգնումը
1. Պետությունը ստեղծում է հանցագործության հետևանքով տուժած,  և(կամ) բռնության զոհ և(կամ) ականատես երեխայի համար հասանելի աջակցության, ֆիզիկական և հոգեսոցիալական վերականգնման  կարճաժամկետ և երկարաժամկետ ծրագրեր և ծառայություններ,  նվաստացումից, կրկնական տրավմայից և երեխային վնասից պաշտպանելու, արդարադատության մատչելիության, բողոքարկման և վնասի հատուցման մեխանիզմներ։  
2. Հանցագործության հետևանքով տուժած և(կամ) բռնության զոհ և(կամ) ենթադրյալ   զոհ երեխան իրավունք ունի փոխհատուցում ստանալ պետությունից, այդ թվում, արագ ընթացակարգերով ֆինանսական կորուստների փոխհատուցում, երբ նման փոխհատուցում հնարավոր չէ արագ ստանալ իրավախախտից։
3. Պետությունն ապահովում է հանցագործության հետևանքով տուժած  և հանցագործության ականատես երեխաների իրավունքների պաշտպանություն և նրանց երկրորդային վիկտիմիզացիայի կանխարգելում, ինչպես նաև հանցագործության հետևանքով տուժած երեխայի կրկնական վիկտիմիզացիայի կանխարգելումը  արդարադատության իրականացման բոլոր փուլերում՝ Վրաստանի օրենսդրությանը, այդ թվում, Անչափահասների արդարադատության օրենսգրքին համապատասխան։ 
4. Պետությունն ապահովում է բռնության զոհ և(կամ) բռնության ականատես երեխաների հետ հանրային ​​հաստատությունում աշխատող բոլոր անձանց պարտադիր ուսուցում/մասնագիտացում՝ սահմանված չափորոշիչներին համապատասխան:

Գլուխ IX
Վնասակար ազդեցությունից երեխային պաշտպանելու իրավունքը
Հոդված 62. Վնասակար ազդեցությունից երեխային պաշտպանելու իրավունքի էությունը
Երեխային վնասակար ազդեցությունից պաշտպանել նշանակում է երեխային պաշտպանել սոցիալական միջավայրի բացասական գործոններից և երեխայի համար վտանգ պարունակող տեղեկություններից՝ համապատասխան իրավական հիմքերի ստեղծման և պետական ​​և մունիցիպալ ծրագրերի ու միջոցառումների իրականացման հիման վրա։
Հոդված 63. Երեխայի պաշտպանությունը ալկոհոլից, թմրամիջոցներից, հոգեմետ, թունավոր և այլ վնասակար նյութերից 
1. Արգելվում է երեխային անվճար կամ վճարովի տրամադրել ալկոհոլ,  թմրամիջոցներ, հոգեմետ, թունավոր և այլ միջոցներ, ոգելից խմիչքներ, ծխախոտ և նիկոտին պարունակող ապրանքներ կամ պարկուճներ, բացառությամբ այն դեպքերի, երբ երեխան թմրամիջոցներ և հոգեմետ դեղեր է ստանում   բժշկի նշանակմամբ։
2. Երեխային արգելվում է աշխատանքային գործունեություն իրականացնել այնպիսի հաստատությունում, որտեղ արտադրվում, պահվում, փոխադրվում կամ վաճառվում են ալկոհոլային խմիչքներ, էրոտիկ ապրանքներ, թունավոր նյութեր, բժշկական օգտագործման նպատակով թույլատրված թմրամիջոցներ և հոգեմետ բուժման միջոցներ և(կամ) ծխախոտային արտադրանք, որպես խաղային բիզնես իրականացնող հիմնարկ կամ գիշերային ժամանցի հաստատություն:
3. Հաստատության կողմից սույն հոդվածի պահանջների խախտումը հանգեցնում է Վրաստանի օրենսդրությամբ սահմանված պատասխանատվության:
4. Սույն հոդվածի առաջին մասով նախատեսված վնասակար նյութերի ազդեցությունից երեխային պաշտպանելու նպատակով կանխարգելիչ միջոցառումներ իր իրավասության սահմաններում իրականացնում է Երեխայի պաշտպանության և աջակցության համապատասխան քաղաքային ծառայությունը: Սույն հոդվածի 2-րդ մասով նախատեսված պարտավորության կատարման հսկողությունն իրականացնում է աշխատանքային օրենսդրության և պայմանների նկատմամբ վերահսկողություն իրականացնող պետական ​​մարմինը:
Հոդված 64. Երեխաների պաշտպանությունը մոլախաղերի վնասակար ազդեցությունից
Խաղատուն  և(կամ) խաղային ակումբ և(կամ) խաղային սարքերի սրահ խաղալու համար երեխայի մուտք գործելը     և(կամ) երեխայի մասնակցությունը շահումով խաղին և(կամ) համակարգային-էլեկտրոնային եղանակով կազմակերպված մոլախաղերին և(կամ) շահումով խաղերին մասնակցելու հարցը կարգավորվում է «Վիճակախաղերի, մոլախաղերի և շահումով խաղերի կազմակերպման մասին» Վրաստանի օրենքով:
2023 թվականի փետրվարի 9-ի Վրաստանի №2593 օրենք – կայք, 24.02.2023թ.
Հոդված 65. Զանգվածային ժամանցի պարի կենտրոն (գիշերային ակումբ) երեխայի մուտքը թույլ տալը  
1. Արգելվում է երեխայի մուտքը զանգվածային ժամանցի պարի կենտրոն (գիշերային ակումբ):
2. Սույն հոդվածի առաջին մասով սահմանված սահմանափակումը չի տարածվում այն ​​դեպքի վրա, երբ պարային միջոցառումն ունի մշակութային բովանդակություն  և այն համաձայնեցված է ուսումնական հաստատության հետ։
3. Սույն հոդվածով նախատեսված պարտավորությունների կատարման նպատակով կանխարգելիչ միջոցառումներն ու  համապատասխան խախտումներին արձագանքելու միջոցառումներն իրականացվում են Երեխայի պաշտպանության և աջակցության մունիցիպալ ծառայության կողմից։ 
4. Սույն հոդվածի պահանջների խախտումը հանգեցնում է Վրաստանի վարչական իրավախախտումների օրենսգրքով սահմանված պատասխանատվության:
Հոդված 66. Երեխայի պաշտպանությունը երեխայի համար վտանգ պարունակող տեղեկություններից
1. Հեռարձակողը պարտավոր է ապահովել երեխայի պաշտպանություն երեխայի համար վտանգ պարունակող տեղեկատվության ազդեցությունից։ Հեռարձակողը պարտավոր է նաև օգտագործել հեռարձակվող հաղորդումների դասակարգման չափանիշները՝ այդ հաղորդումների կատեգորիաները որոշելու նպատակով և այդ հաղորդումները հեռարձակման ցանցում տեղադրելու համար՝ «Հեռարձակման մասին» Վրաստանի օրենքով սահմանված կանոնների պահպանմամբ։
2. Հանրային կինոդիտմանը երեխայի մասնակցություն թույլ է տրվում միայն այն դեպքում, եթե համապատասխան ապրանքի վրա արված է «տեղեկատվական», «կրթական» մակնշումը կամ համապատասխան տարիքային շեմը` սույն հոդվածի առաջին մասի պահանջների պահպանմամբ:
3. Թույլ չի տրվում վաճառել, նվեր տալ կամ այլ ձևով երեխային հասանելի դարձնել այն ամսագրերն ու թերթերը և տպագիր մամուլի այլ հրապարակումներ, որոնք պարունակում են երեխայի համար վտանգ պարունակող տեղեկություններ։
4. Թույլ չի տրվում վաճառել, նվեր տալ կամ այլ ձևով երեխային հասանելի դարձնել այն ֆիլմը, համակարգչային խաղը կամ այլ տեսալսողական արտադրանք, որը պարունակում է երեխայի համար վտանգ պարունակող տեղեկություններ։ 
5. Այն ձայնագրված ֆիլմի կամ խաղի տեղեկվությունների ծրագրավորված կրիչը կամ լուսաժապավենը, որը կարող է ցուցադրվել, փոխանցվել և վերարտադրվել, կարող է հասանելի լինել երեխային միայն այն դեպքում, եթե այն ունի «մանկական» մակնշումը:
6. Սույն հոդվածի 5-րդ մասով նախատեսված մակնշումը պետք է տեսանելիորեն ներկայացված լինի տեղեկատվական կրիչի դիմային պիտակի ստորին ձախ  անկյունում` 1200 մմ2 մակերեսի վրա, իսկ լուսաժապավենի դեպքում` 250 մմ2 մակերեսի վրա։ Իրավազոր մարմինը կարող է սահմանել մակնշման բովանդակությունը, չափը, ձևը և գույնը կարգավորող նորմեր և սահմանել այդ նորմերից բացառություններ։
7. Արգելվում է երեխային առանց ծնողի կամ օրինական ներկայացուցչի գտնվել ինտերնետ սրահում կամ սրճարանում գիշերվա ժամը 22-ից մինչև առավոտյան ժամը 8-ը։ Ամբողջական սահմանափակում գործում է այն դեպքում, երբ նշված տարածքում ապահովված չէ երեխաների համար պոռնոգրաֆիկ կամ այլ վնասակար ազդեցություն ունեցող տեղեկությունների հասանելիության սահմանափակումը:
8. Ինտերնետային կայքում տեղեկատվությունը պետք է տեղադրվի հեռարձակվող հաղորդումների դասակարգման չափանիշներին և  հեռարձակման ցանցում այդ հաղորդումները տեղադրելու կանոնների պահպանմամբ։ 
9. Ինտերնետ մատակարարը (ինտերնետ պրովայդերը) պարտավոր է մշակել այնպիսի մեխանիզմներ, որոնք նրան հնարավորություն կտան օգտատիրոջ պահանջով արգելափակել երեխայի հասանելիությունը երեխայի համար վտանգավոր տեղեկատվությանը:
10. Հանրակրթական հաստատությունում, գրադարանում կամ մասնագիտացված մանկական հաստատությունում ինտերնետ ցանցը կարող է հասանելի լինել երեխային այն դեպքում, եթե նշված հաստատությունում ներդրված են երեխայի համար վտանգավոր տեղեկատվության արգելափակման համապատասխան տեխնիկական միջոցներ (ֆիլտրեր):
11. Հեռարձակման միջոցով տարածվող տեղեկատվության վերահսկումը, ինչպես նաև ինտերնետ տարածքում և ձայնագրված ֆիլմի և խաղի տեղեկատվության ծրագրավորված ցանցային կրիչների վրա (համացանցում) երեխայի համար վտանգ պարունակող տեղեկատվության տարածման վերահսկողությունն իրականացնում է Վրաստանի հաղորդակցությունների ազգային հանձնաժողովը։ 
12. Ինտերնետ սրահում, հանրակրթական հաստատությունում, գրադարանում և մասնագիտացված մանկական հաստատությունում ինտերնետ ցանցին  երեխայի  հասանելիության,  ամսագրերին և տպագիր այլ լրատվությանը, հանրային կինոցուցադրումներին, ձայնագրված ֆիլմերի և խաղերի տեղեկատվության ծրագրավորված կրիչներին և ոչ  շահումով խաղային էլեկտրոնային սարքերին երեխայի  հասանելիության կանոնները պահպանելու նպատակով կանխարգելիչ միջոցառումներն ու համապատասխան խախտումներին արձագանքման միջոցառումներն իրականացվում են Երեխայի պաշտպանության և աջակցության համապատասխան մունիցիպալ ծառայության կողմից։ 
13. Ինտերնետում երեխաների համար վտանգավոր տեղեկատվության տեղադրումը կարգավորվում է Վրաստանի հաղորդակցությունների ազգային հանձնաժողովի կողմից ընդունված ենթաօրենսդրական ակտով։
Հոդված 67. Երեխայի անվտանգության պաշտպանությունը հանրային միջոցառմանը մասնակցելու ժամանակ
1. Հանրային միջոցառմանը երեխայի մասնակցության կազմակերպիչը պարտավոր է երեխային և նրա օրինական ներկայացուցչին տրամադրել ամբողջական տեղեկատվություն միջոցառման նպատակների, ծրագրված ակտիվությունների և կողմերի իրավունքների ու պարտականությունների մասին:
2. Հանրային միջոցառմանը երեխայի մասնակցության կազմակերպիչը պետք է ունենա ամբողջական տեղեկատվություն այս միջոցառման մասնակիցների մասին, այդ թվում՝ տեղեկություններ երեխայի հատուկ կարիքների, միջոցառման հրահանգչի, երեխայի նկատմամբ դիտորդություն իրականացնող անձի և փոխադրողի որակավորման, տրանսպորտային միջոցի սարքինության  և երեխայի տեղավորման վայրի տարհանման պլանի մասին։ 
3. Եթե երեխաների խմբային փոխադրման ժամանակ ժամանակավոր տեղավորման վայրերում և կազմակերպված խմբերում միջոցառման կազմակերպիչը չի տրամադրել բժշկի կամ բուժքրոջ 24-ժամյա ծառայություն,  երեխաների անվտանգության համար պատասխանատվություն ստանձնած անձանց շրջանում պետք է լինի առնվազն 1 չափահաս, գործունակ անձ, որն անցել է առաջնային բժշկական օգնության դասընթաց։ 
4. Երեխաներին տեղափոխելիս տրանսպորտային միջոցի վարորդը նրանց սնվելու նպատակով սննդամթերքի տեղափոխումը  պետք է իրականացնի սանիտարական պայմանների պահպանմամբ։ Սննդամթերքի փոխադրման ժամանակ սանիտարական կանոնների պահպանումը վերահսկելու կարգը և դրանք խախտողների պատասխանատվությունը սահմանվում են Վրաստանի օրենսդրությամբ։
5. Հանրային միջոցառման շրջանակներում օգտագործվող սննդի օբյեկտում պետք է պահպանվեն սանիտարահիգիենիկ նորմերը։ Սննդամթերքը պետք է լինի անվտանգ և բավարարի Վրաստանի օրենսդրությամբ սահմանված սննդամթերքի որակի և անվտանգության հիգիենիկ նորմատիվները։ Սննդի օբյեկտում սանիտարական կանոնների պահպանումը վերահսկելու կարգը և դրանք խախտողների պատասխանատվությունը սահմանվում են Վրաստանի օրենսդրությամբ։
6. Հանրային միջոցառմանը երեխայի մասնակցության կազմակերպչի կողմից սույն հոդվածով նախատեսված պարտավորության կատարումն իրականացնում է Երեխայի պաշտպանության և աջակցության քաղաքային ծառայությունը: Հանրային միջոցառմանը երեխայի մասնակցության կազմակերպչի կողմից սույն հոդվածի պահանջների խախտումը հանգեցնում է Վրաստանի վարչական իրավախախտումների օրենսգրքով սահմանված պատասխանատվության:
7. Տրանսպորտային միջոցի վարորդը պարտավոր է պահպանել «Ճանապարհային երթևեկության մասին» Վրաստանի օրենքի պահանջները: Ճանապարհային երթևեկության և ճանապարհային երթևեկության կազմակերպման ոլորտում Վրաստանի օրենսդրության խախտումը Վրաստանի օրենսդրությամբ սահմանված կարգով հանգեցնում է քաղաքացիական, քրեական և վարչական պատասխանատվության:
Հոդված 68. Երեխային վնասակար ազդեցությունից պաշտպանության երաշխիքները
1. Պետական ​​և մունիցիպալ սոցիալական քաղաքականությունը պետք է միտված լինի երեխայի դաստիարակությանը համապատասխան մշակութային միջավայրի ստեղծման  և երեխայի առողջ ապրելակերպի մասսայականացման։ 
2. Պետությունը պետք է աջակցի հանրային հեռուստառադիոհեռարձակողներին ողջամիտ պարբերականությամբ պատրաստելու այնպիսի հաղորդումներ, որոնք կնպաստեն երեխաների շրջանում առողջ ապրելակերպի մասսայականացմանը։
3. Ալկոհոլի, թմրամիջոցների, հոգեմետ, թունավոր և այլ վնասակար նյութերից, մոլախաղերից և երեխայի համար վտանգ պարունակող տեղեկատվությունից երեխայի պաշտպանության, ինչպես նաև հանրային տարածքում և լրատվական դաշտում երեխայի պաշտպանության հարցերը կարգավորվում են սույն օրենսգրքով և այլ համապատասխան օրենսդրական և ենթաօրենսդրական ակտերով։  

Գլուխ X
Երեխայի արդարադատության իրավունքը
Հոդված 69. Երեխային համապատասխանեցված արդարադատության հիմնական սկզբունքները
1. Երեխային համապատասխանեցված  արդարադատությունն ապահովում է երեխայի բոլոր իրավունքների հարգումն ու արդյունավետ իրացումը՝ երեխայի մասնակցության, նրա լավագույն շահերին առավելության շնորհման,  երեխայի արժանապատվության հարգանքի, անհավասար վերաբերմունքի անթույլատրելիության և օրենքի գերակայության  սկզբունքների հիման վրա։
2. Երեխան իրավունք ունի օգտվելու արդարադատության այնպիսի համակարգից, որն իրականացնում են մասնագիտացված արհեստավարժները և որը հասանելի է երեխային՝ իր տարիքին համապատասխան է, երեխայի համար հեշտ հասկանալի, արագ, արդար, հետևողական,  նրա իրավունքներին ու կարիքներին համապատասխանեցված, երեխայի արժանապատվության և անձնական կյանքի նկատմամբ  հարգանք արտահայտող։
3. Պետությունը ձեռնարկում է բոլոր անհրաժեշտ վարչական և այլ միջոցները երեխային հարմարեցված  արդարադատության իրավունքի իրականացման համար՝ համաձայն սույն օրենսգրքի, Երեխայի իրավունքների կոնվենցիայի, դրա լրացուցիչ արձանագրությունների և Վրաստանի այլ միջազգային պայմանագրերի:
4. Երեխայի արդարադատության իրավունքը իրացնելու համար պետությունը պետք է ապահովի հետևյալ հիմնական երաշխիքները.
ա) երեխային հարմարեցված ձևով տեղեկատվության, խորհրդատվության և իրավական օգնության հասանելիություն, այդ թվում, հեռախոսային թեժ գծի, ինտերնետային կայքերի և սոցիալական մեդիայի այլ միջոցների օգտագործմամբ, 
բ) երեխային հարմարեցված ընթացակարգեր և մեխանիզմներ, այդ թվում, Վրաստանի հանրային պաշտպանին դիմելու, վարչական բողոքի և դիմումի,  վարչական և քաղաքացիական վեճերով դատարան ներկայացվելիք հայցադիմումի և դիմումի հարմարեցված ձևեր և հաղորդակցման միջոցներ, 
գ) երեխայի իրավունքը՝ վարչական վարույթին և դատարանի կողմից գործի քննության գործընթացին մասնակցելու անմիջականորեն և (կամ) իր ընտրած ներկայացուցչի միջոցով, Վրաստանի օրենսդրությամբ սահմանված կարգով,
դ) երեխայի հետ կապված վարչական մարմնի կամ դատարանի որոշման կատարումը երեխային հարմարեցված ընթացակարգով,
ե) ցանկացած հանրային ​​կամ մասնավոր իրավաբանական կամ ֆիզիկական անձի գործողությունը կամ որոշումը վարչական և(կամ) դատական ​​կարգով բողոքարկելու և վնասի հատուցում պահանջելու հարմարեցված մեխանիզմներ և ընթացակարգեր,
զ) երեխայի անձնական տվյալների և ընտանեկան կյանքի պաշտպանություն վարչական վարույթի և դատարանի կողմից արդարադատության իրականացման բոլոր փուլերում։
5. Սույն գլխի դրույթները տարածվում են երեխայի հետ կապված վարչական վարույթի, դատարանում ընթացող վարչական և քաղաքացիական դատավարության նկատմամբ, այդ թվում, ընտանեկան վեճերի: Քրեական և վարչական իրավախախտումների վերաբերյալ վարույթը կարգավորվում է Անչափահասների արդարադատության օրենսգրքով:
Հոդված 70. Տեղեկատվությունը և խորհրդատվությունը
1. Պետությունն իրականացնում է բոլոր համապատասխան վարչական, սոցիալական և դաստիարակչական միջոցառումները՝ հասարակությանը, հատկապես երեխային և նրա ընտանիքին երեխայի իրավունքների և այդ իրավունքների պաշտպանության մեխանիզմների մասին տեղեկություններ տրամադրելու համար՝ սույն օրենսգրքի, Վրաստանի Սահմանադրության, Երեխայի իրավունքների մասին կոնվենցիայի, դրա լրացուցիչ արձանագրությունների և այլ միջազգային իրավական ակտերի համաձայն։ 
2. Ծնողը, երեխայի դաստիարակության համար պատասխանատու այլ անձ պարտավոր է երեխային տեղեկություններ և խորհուրդներ տալ՝  նրա զարգացման հնարավորության նախատեսմամբ, երեխայի իրավունքների, դրանց խախտման դեպքում պաշտպանության միջոցների  և ուրիշների իրավունքները հարգելու մասին։ 
3. Նախադպրոցական, հանրակրթական և մասնագիտական ​​կրթության համակարգերում և այլընտրանքային խնամքի բոլոր ծառայությունների մատուցման ժամանակ երեխան պետք է տեղեկություններ ստանա իր իրավունքների մասին, այս իրավունքների խախտման դեպքում առկա գաղտնի խորհրդատվության, աջակցության և բողոքարկման ընթացակարգերի ու մեխանիզմների  և ուրիշների իրաավունքնորը հարգելու մասին։ 
4. Քրեական, վարչական կամ քաղաքացիական իրավունքի հարցերով արդարադատության համակարգի հետ երեխայի առաջին իսկ շփման դեպքում իրավազոր մարմինը պարտավոր է երեխային տեղեկություններ տրամադրել արդարադատության գործընթացի, դրանում երեխայի մասնակցության, աջակցության և բողոքարկման մեխանիզմների մասին, այդ թվում,  տեղեկություններ հետևյալ հարցերի վերաբերյալ.
ա) երեխայի իրավունքները և դերը դատական ​​կամ վարչական գործընթացում,
բ) աջակցության մեխանիզմները գործընթացին մասնակցության համար, 
գ) գործընթացի հնարավոր արդյունքները,
դ) գործընթացի վայրը և ամսաթիվը` երբ երեխան գործընթացի անմիջական մասնակից է,
ե) որոշումների բողոքարկման մեխանիզմները,
զ) խախտողից կամ պետությունից դատարանի միջոցով կամ այլ, այլընտրանքային ճանապարհով հատուցում ստանալու հնարավորությունը,
է) աջակցության ծառայություններ (առողջապահական ծառայություն, հոգեսոցիալական աջակցության ծառայություն, թարգմանչի ծառայություն և այլն) կամ շտապ ֆինանսական օգնություն ստանալու հնարավորություն։
5. Երեխային պետք է տեղեկություն տրամադրվի և խորհրդատվություն տրվի մշակութային զգայունության նախատեսմամբ, նրա տարիքին, սեռին և անհատական ​​կարողություններին համապատասխան, իրեն հասկանալի լեզվով և(կամ) հաղորդակցման այլ օժանդակ միջոցներով:
6. Վրաստանի հանրային պաշտպանը տեղեկատվական և կրթական միջոցառումներ է իրականացնում երեխայի, հատկապես սոցիալական վտանգի տակ գտնվող երեխայի, իրավունքների և ազատությունների ոլորտում «Վրաստանի հանրային պաշտպանի մասին» Վրաստանի օրգանական օրենքի համաձայն։
Հոդված 71. Երեխայի անձնական տվյալների պաշտպանությունը
1. Թույլ չի տրվում որևէ ձևով, այդ թվում՝ լրատվամիջոցների միջոցով հանրայնացնել վարչական կամ դատական ​​վարույթին մասնակցող երեխայի անձնական տվյալները, որոնք կարող են բացահայտել կամ անուղղակիորեն ցույց տալ երեխայի ինքնությունը (պատկեր, երեխայի կամ նրա ընտանիքի անդամների մանրամասն նկարագրություն, անուններ, հասցեներ, աուդիո և տեսաձայնագրություններ և նմանատիպ տեղեկություններ):
2. Թույլ չի տրվում որևէ ձևով, այդ թվում, լրատվամիջոցների միջոցով հանրայնացնել երեխայի անձնական տվյալներ պարունակող այնպիսի փաստաթուղթ կամ գրառում, որը կապված է երեխայի նկատմամբ կարգապահական միջոց կիրառելու, երեխայի նկատմամբ բռնության կամ նրա կողմից կատարված բռնության դեպքի հետ,  երեխայի առողջական վիճակի, սահմանափակ հնարավորություն ունեցող երեխայի կամ աղքատ ընտանիքի երեխայի սոցիալական աջակցության կամ բարեգործական ծրագրին մասնակցության և երեխայի հետ կապված այլ, նման բովանդակության տեղեկություն։ 
3. Երեխայի անձնական տվյալների մշակում թույլատրվում է միայն Վրաստանի օրենսդրության համաձայն:
4. Պետությունն ապահովում է երեխայի անձնական տվյալների պաշտպանության իրավական կարգավորումը և սահմանում է կրթության, առողջապահության և սոցիալական պաշտպանության, արդարադատության և այլ ոլորտներում միասնական չափորոշիչներ երեխայի իրավունքների հարցերով ՝ միջազգային իրավական ակտերին, Վրաստանի Սահմանադրությանը, սույն օրենսգրքին և «Անձնական տվյալների պաշտպանության մասին» Վրաստանի  օրենքին համապատասխան:
Հոդված 72. Բազմամասնագիտական ​​մոտեցում
1. Վարչական և դատական վարույթները ​​ քաղաքացիական և վարչական իրավունքի գործերով  երեխայի մասնակցությամբ և(կամ) երեխայի հետ կապված որևէ գործով պետք է իրականացվեն բազմամասնագիտական ​​մոտեցմամբ՝ երեխայի հոգեբանական, սոցիալական, էմոցիոնալ և ֆիզիկական առողջության գնահատման և նրա լավագույն շահերի որոշման նպատակով։
2. Համապատասխան վարչական մարմինը և դատարանը բազմամասնագիտական ​​մոտեցում են իրականացնում երեխայի հարցերով աշխատող պետական ​​գերատեսչությունների մասնագետների, հրավիրված փորձագետների և(կամ) կազմակերպությունների միջև ֆորմալ համագործակցության ընթացակարգի միջոցով:
3. Հանցագործության հետևանքով տուժած, հանցագործության ականատես և հանցագործության զոհ  երեխաների նկատմամբ բազմամասնագիտական ​​մոտեցումն իրականացվում է մեկ տարածքում՝ սոցիալական աշխատողների, դատական փորձագետների, բժշկական փորձագետների, հոգեբանների, մանկաբույժների, ոստիկանների, դատախազների և փաստաբանների համատեղ մասնակցությամբ, այս երեխաների կրկնակի հարցաքննությունից և կրկնական վիկտիմիզացիայից  խուսափելու համար:
Հոդված 73. Մասնագետների մասնագիտացումը
1. Պետությունը պետք է ձեռնարկի միջոցառումներ կրթության, առողջապահության և սոցիալական պաշտպանության, իրավաբանական, իրավապահպան, սպորտի, մշակույթի և հանգստի ոլորտներում երեխաների հետ աշխատող անձանց (պրոֆեսիոնալների) անձնական և մասնագիտական ​​համապատասխանությունն ապահովելու համար, որպեսզի  խուսափեն  ռիսկերից և  համապատասխան ոլորտում երեխաների նկատմամբ բռնության ցանկացած ձևի վտանգներից։
2. Երեխայի հետ աշխատող անձը (պրոֆեսիոնալը) պետք է անցնի անհրաժեշտ միջառարկայական  պատրաստում երեխայի իրավունքների, տարբեր տարիքի երեխաների կարիքների և երեխային հարմարեցված  արդարադատության հարցերով: Բացի այդ, երեխայի հետ աշխատող անձը (պրոֆեսիոնալը) պետք է վերապատրաստվի ցանկացած տարիքի և զարգացման մակարդակի երեխայի՝  հատկապես սոցիալական վտանգի առջև կանգնած երեխայի հետ շփման մեթոդների ուղղությամբ։  
3. Երեխայի իրավունքներին առնչվող ցանկացած վարչական վարույթում,  դատարանում քաղաքացիական և վարչական իրավունքի գործերի վարույթին մասնակցող բոլոր անձինք պետք է մասնագիտացված լինեն օրենքով սահմանված մասնագիտացման չափորոշիչներին համապատասխան: 
4. Արհեստավարժների մասնագիտացման ինստիտուցիոնալ համակարգը ներառում է երեխայի հետ աշխատող և երեխաների հարցերով աշխատող  փաստաբանների, դատախազների, ոստիկանների, դատավորների, հաշտարարների, սոցիալական աշխատողների, հոգեբանների և այլ մասնագետների ընտրության, նախապատրաստական ​​և շարունակական կրթության, մասնագիտական ​​զարգացման և կարիերայի առաջխաղացման, գործունեության որակի վերահսկման և էթիկական չափորոշիչների ապահովում։  
Հոդված 74. Երեխային հարմարեցված գործընթաց
1. Յուրաքանչյուր երեխա ունի հավասար իրավունք, որ իր գործը քննվի արդար  և այս իրավունքի բաղկացուցիչ բոլոր սկզբունքների (ներառյալ օրինականության, համաչափության, անմեղության կանխավարկածի սկզբունքների)  համաձայն, ինչպես նաև  ունի դատարան դիմելու և բողոքարկելու իրավունք, իրավաբանական օգնություն և իրավաբանական խորհրդատվություն ստանալու իրավունք։  
2. Երեխայի արդար դատաքննության իրավունքը տարածվում է ինչպես կարգապահական վարույթի և(կամ) վարչական վարույթի, այնպես էլ դատարանում քրեական, վարչական և քաղաքացիական իրավունքի գործերով ընթացող դատավարության վրա: Թույլ չի տրվում այս իրավունքը սահմանափակել՝ հղում անելով երեխայի լավագույն շահերի պաշտպանությանը։
3. Երեխան ունի փաստաբան հրավիրելու իրավունք։ Պետությունը երեխային ապահովում է անվճար իրավաբանական օգնությամբ, երբ նա չունի հրավիրված փաստաբան։
Հոդված 75. Վարչական մարմին կամ դատարան դիմելու երեխայի իրավունքը և հիմնական դատավարական երաշխիքները
1. Երեխան իրավունք ունի իր իրավունքներն ու ազատությունները պաշտպանելու նպատակով ուղղակիորեն կամ իր ներկայացուցչի միջոցով դիմել վարչական մարմին կամ դատարան և(կամ) բողոքարկել դրա հետ կապված ցանկացած որոշում կամ գործողություն։
2. Երեխային համարմարեցված    արդարադատությունը պետք է իրականացվի երեխայի լավագույն շահերի նախատեսմամբ, ինչը ենթադրում է արդարադատության իրականացման բոլոր փուլերում երեխայի համար մատչելի և հասկանալի ընթացակարգեր:
3. Մինչև հայց հարուցելը կամ այն հարուցելուց հետո   դատարանն իրավազոր  է կողմերի միջնորդության հիման վրա որոշում կայացնել պատասխանողի նկատմամբ ապահովության միջոցառում կիրառելու մասին՝ կանխելու համար հայցվորին  հնարավոր անուղղելի վնաս պատճառելը։
4. Չափահասի անձի կողմից երեխայի նկատմամբ կիրառած բռնության ցանկացած ձև ենթակա չէ դատական ​​հաշտարարության և կարգավորման:
Հոդված 76. Երեխայի գործի առաջնահերթ քննարկումը
1. Վարչական մարմինը և դատարանը պետք է առաջնահերթություն տան երեխայի հետ կապված միջնորդության, բողոքի  և հայցի քննարկմանը։
2. Դատարանը երեխայի իրավունքների և շահերի ապահովման հետ կապված հարցերը քննարկում է Վրաստանի օրենսդրությամբ սահմանված կանոններով և ժամկետներում։
3. Վարչական մարմնի կամ դատարանի, երեխայի հետ կապված, որոշման առաջնահերթ կատարման մեխանիզմը սահմանվում է օրենքով, եթե դա պահանջում են երեխայի լավագույն շահերը:
Հոդված 77. Վաղեմության ժամկետը
Երեխայի նկատմամբ սեռական, տնտեսական, ընտանեկան բռնության կամ այլ ձևերի բռնության դեպքում վնասի հատուցման պահանջով դատարան դիմելու իրավունքի վաղեմության ժամկետը կասեցվում է մինչև երեխայի չափահասության տարիքը լրանալը կամ անչափահասության ժամանակաշրջանում դատարան դիմելը։   
Հոդված 78. Երեխայի սեփական կարծիք արտահայտելու և այն պատշաճ նախատեսելու իրավունքը 
1. Երեխայի հետ կապված վարչական վարույթում և   դատարանում ընթացող  ​​վարույթում երեխան երաշխավորված է գործի վերաբերյալ իր կարծիքն արտահայտելու հնարավորությամբ՝ գործի քննության ցանկացած փուլում:
2. Երեխայի՝ իրեն  լսելու իրավունքը չի կարող սահմանափակվել՝ հղում անելով նրա տարիքին կամ այլ հանգամանքների: Երեխային պետք է հնարավորություն տրվի արտահայտելու իր կարծիքը   իր համար ցանկալի ձևով։   
3. Սահմանափակ հնարավորություն ունեցող երեխայի համար պետք է ստեղծվեն համապատասխան պայմաններ, որոնք անհրաժեշտ են նրա կարծիքն արտահայտելու համար։
4. Երեխան պետք է իր կարծիքն արտահայտի առանց վարչական մարմնի կամ այլ երրորդ անձի ազդեցության։
5. Երեխայի կողմից կարծիք հայտնելու գործընթացը չպետք է ունենա հարցաքննության ձև: Այն պետք է իրականացվի բարեկամական միջավայրում ազատ երկխոսության տեսքով։ Երկխոսությունը պետք է ունենա ոչ թե երեխայի հետ բանավեճի, այլ նրան աջակցելու բնույթ։
Հոդված 79. Երեխայի իրավաբանական օգնության իրավունքը
1. Երեխան իրավունք ունի սույն օրենքով սահմանված կարգով ստանալու հետևողական և որակյալ իրավաբանական խորհրդատվություն և(կամ) իրավաբանական օգնություն պետության հաշվին` նրա տարիքի, անհատական ​​հնարավորությունների և կարիքների նախատեսմամբ, իրեն հասկանալի լեզվով, պատշաճ հաղորդակցության միջոցներով:
2. Հանրային իրավունքի իրավաբանական անձը՝ Իրավաբանական օգնության ծառայությունն ապահովում է  Վրաստանի օրենսդրությամբ սահմանված կարգով երեխային և(կամ) ծնողին կամ երեխայի դաստիարակության համար պատասխանատու այլ անձի  անվճար իրավաբանական խորհրդատվության և(կամ) իրավաբանական օգնության տրամադրում   երեխայի իրավունքներին առնչվող հարցերով։ 
3. Հանրային իրավունքի իրավաբանական անձը՝ Իրավաբանական օգնության ծառայությունն ապահովում է  իրավաբանական խորհրդատվության և(կամ) իրավաբանական օգնության հասանելիություն հեռախոսով, հարմարեցված ինտերնետային էջերով, տպագիր և այլ միջոցներով։  
4. Հանրային իրավունքի իրավաբանական անձը՝ Իրավաբանական օգնության ծառայությունն ապահովում է ենթակառուցվածքի, դիմումի ձևերի և բոլոր այլ ծառայությունների հասանելիություն՝ երեխային հարմարեցված  արդարադատության չափանիշների համաձայն։ 
Հոդված 80. Ներկայացուցիչ ունենալու երեխայի   իրավունքը
1. Երեխան իրավունք ունի մասնակցել վարչական կամ դատական ​​վարույթին անմիջականորեն և (կամ) իր ներկայացուցչի միջոցով, որը կարող է լինել երեխայի օրինական ներկայացուցիչը կամ նրա կողմից ընտրված այլ դատավարական ներկայացուցիչ։
2. Երեխայի կողմից ներկայացուցիչ ընտրելիս առանձնահատուկ ուշադրություն պետք է դարձվի այնպիսի դեպքին, երբ երեխայի ծնողը, ընտանիքի մեկ այլ անդամ կամ այլընտրանքային խնամքի իրականացման համար պատասխանատու անձը ենթադրյալ բռնարար է:
Հոդված 81. Որոշումը հիմնավորելու հիմքերը
1. Երեխայի իրավունքներին առնչվող գործով որոշում կայացնելիս և հիմնավորելիս վարչական մարմինը պետք է առաջնահերթություն շնորհի երեխայի լավագույն շահերին:
2. Երեխայի իրավունքներին առնչվող գործով որոշում կայացնելիս և հիմնավորելիս դատարանը պետք է առաջնահերթություն շնորհի երեխայի լավագույն շահերին:
3. Երեխայի լավագույն շահերին առաջնահերթություն շնորհելու (դրանց առաջնահերթ նախատեսման) նպատակով վարչական մարմնի կամ դատարանի կողմից կայացված որոշումը պետք է հիմնավորված լինի՝ ըստ հետևյալ հիմնարար չափանիշների․  
ա) երեխայի ֆիզիկական և հոգեբանական պաշտպանություն ու անվտանգություն,
բ) երեխայի համար կրթության, առողջության և սոցիալական պաշտպանության, հոգեսոցիալական աջակցության և վերականգնման անխափան հասանելիություն,
գ) երեխայի նկատմամբ բռնության ցանկացած ձևի, նրա  անարգանքի և վտանգի կանխարգելում,
դ) երեխայի ներդաշնակ զարգացմանը նպաստում՝   նրա անհատականության, անհատական ​​կարողությունների և հետաքրքրությունների հարգանք, 
ե) երեխայի կարծիքներ,
զ) երեխայի և նրա ծնողի կամ երեխայի դաստիարակության համար պատասխանատու այլ անձի հարաբերություններ,
է) երկու ծնողների հետ երեխայի հարաբերությունները պահպանելու կամ վերականգնելու հնարավորություն,
ը) երեխայի կարծիքին հակասող որոշում կայացնելու դեպքում ՝ դրա կատարման փուլում երեխային հնարավոր վնաս հասցնելը կանխելու   կոնկրետ միջոցառումներ,
թ) այլ հարցեր, որոնք ուղղակիորեն կամ անուղղակիորեն ազդում են երեխայի իրավունքների և գործը արդար դատավարության սկզբունքների պահպանմամբ վճռելու վրա։

Բաժին III
Երեխայի իրավունքների և ազատությունների պաշտպանության և աջակցության ինստիտուցիոնալ երաշխիքները
Գլուխ XI
Ընդհանուր հիմունքներ
Հոդված 82. Երեխայի իրավական  վիճակի վրա ազդեցության գնահատման մեխանիզմը
1. Երեխայի լավագույն շահերին առաջնահերթություն շնորհելու  սկզբունքի պահպանմամբ պետությունն ապահովում է երեխայի իրավական  վիճակի վրա ազդեցության գնահատման մեխանիզմի ներդրում պետական ​​քաղաքականության մշակման, օրենքի ընդունման, Վրաստանի պետական ​​բյուջեի պլանավորման, պետական ​​և մունիցիպալ ծրագրերի մշակման և իրականացման ժամանակ։  
2. Երեխայի իրավական  վիճակի վրա ազդեցության գնահատման մեխանիզմը ենթադրում է մինչև որոշում կայացնելը երեխայի կամ երեխաների խմբի իրավունքների վրա սույն որոշման ազդեցության ակնկալվող հետևանքների նախնական գնահատում և որոշման իրականացումից հետո մշտադիտարկման  կանոնավոր իրականացում։
3. Պետությունը պարտավոր է երեխայի իրավական կարգավիճակի վրա ազդեցության գնահատման մեխանիզմը ներդնելու համար իրականացնել բոլոր անհրաժեշտ վարչական և այլ միջոցառումները․
ա) Վրաստանի խորհրդարանի կողմից նոր օրենքի ընդունման և (կամ) օրենսդրական փոփոխությունների իրականացման ժամանակ և Վրաստանի պետական ​​բյուջեի պլանավորման ժամանակ ցանկացած հարցի հետ կապված, որն ուղղակիորեն կամ անուղղակիորեն կազդի երեխայի կամ երեխաների խմբի իրավունքների վրա,
բ) Վրաստանի կառավարության կողմից օրենք  կամ ենթաօրենսդրական ակտի նախագիծ  մշակելիս,   որն ուղղակիորեն կամ անուղղակիորեն կազդի երեխայի կամ   երեխաների խմբի իրավունքների վրա,
գ) մունիցիպալիտետի մարմինների կողմից տեղական նշանակության նորմատիվ իրավական ակտ մշակելիս, որն ուղղակիորեն կամ անուղղակիորեն կազդի երեխայի կամ   երեխաների խմբի իրավունքների վրա։
Հոդված 83. Հաշվետվողականություն, համակարգում և մշտադիտարկում
1. Պետական ​​քաղաքականությունն ու ծրագրերը պետք է մշակվեն և իրականացվեն կրթության, առողջապահության և սոցիալական պաշտպանության և արդարադատության ոլորտների միջև  համակարգմամբ և միջգերատեսչական համագործակցությամբ՝ երեխաների, ակադեմիական շրջանակների, քաղաքացիական   կազմակերպությունների և լրատվամիջոցների ներկայացուցիչների մասնակցությամբ:
2. Վրաստանի տարածքում երեխայի իրավունքների և ազատությունների պաշտպանության մշտադիտարկումն ու գնահատումն իրականացնում են  Վրաստանի խորհրդարանը, Վրաստանի կառավարության կողմից ստեղծված համապատասխան միջգերատեսչական համագործակցության հանձնաժողովները, մունիցիպալիտետները, Վրաստանի հանրային պաշտպանը, տեղական և միջազգային  հասարակական կազմակերպությունները։
3. Սույն օրենսգրքով սահմանված նպատակներին հասնելու համար պետական ​​և մունիցիպալ մարմինների համագործակցությունն ապահովելու նպատակով Վրաստանի կառավարությունը ստեղծում է միջգերատեսչական համակարգման ինստիտուցիոնալ մեխանիզմ: Միջգերատեսչական համակարգման ինստիտուցիոնալ մեխանիզմի մասին կանոնակարգը հաստատում է Վրաստանի կառավարությունը։
2023 թվականի մայիսի 17-ի Վրաստանի № 2924 օրենք – կայք, 25.05.2023թ.
Հոդված 84. Տվյալների հավաքագրում և վերլուծություն
1. Սույն օրենսգրքի 83-րդ հոդվածի 3-րդ մասով սահմանված միջգերատեսչական համակարգման ինստիտուցիոնալ մեխանիզմի արդյունավետությունն ապահովելու նպատակով, անձնական տվյալների պաշտպանության  կարգավորող օրենսդրությանը համապատասխան, պետությունը ստեղծում է տվյալների հավաքագրման և վերլուծության միասնական էլեկտրոնային համակարգ,  որը նախատեսում է տարբեր ոլորտներում երեխայի իրավունքների իրացումն արտացոլող վիճակագրական տվյալների,   այդ թվում՝ երեխաների նկատմամբ անհավասար վերաբերմունքի,  երեխայի նկատմամբ բռնություն պատճառների և հետևանքների, դատվածության դեպքերի քանակի, համապատասխան կանխարգելիչ և արձագանքման միջոցառումների արդյունավետության վերաբերյալ տվյալների հավաքագրում և վերլուծություն: Տվյալների հավաքագրման և վերլուծության միասնական էլեկտրոնային համակարգի և երեխայի անհատական տվյալների   պաշտպանության հրահանգը հաստատում է Վրաստանի կառավարությունը։  
2. Պետությունը տվյալները   հավաքագրում է երեխայի բոլոր իրավունքների հետ կապված մշակված   ցուցիչների համաձայն  և տվյալների վերլուծության արդյունքների նախատեսմամբ մշակում է իրազեկված երեխայի իրավունքների պաշտպանության պետական ​​քաղաքականություն։
21. Միջգերատեսչական համակարգման ինստիտուցիոնալ մեխանիզմի գործունեության համար երեխայի անձնական տվյալների մշակումը թույլատրվում է` երեխայի կյանքին, առողջությանը կամ անվտանգությանը և (կամ) երեխայի լավագույն շահերին կամ նրա իրավունքներին հասցված  վնաս կամ սպասելի ռիսկեր պարունակող դեպքեր բացահայտելու և(կամ)  կառավարելու նպատակների համար,   և այս նպատակների շրջանակներում՝ «Անձնական տվյալների պաշտպանության մասին»  Վրաստանի օրենքի համաձայն։ 
3. Պետությունն ապահովում է  հանրությանը վիճակագրական ցուցանիշների և հետազոտությունների արդյունքների մասին տեղեկությունների տրամադրում:
4. Պետությունը համապատասխան միջոցառումներ է իրականացնում, այդ թվում՝   փորձագետների խմբի մասնակցությամբ, երեխայի նկատմամբ բռնության կանխարգելման և վերացման հարցերը միջազգային համագործակցության շրջանակներում քննարկելու համար։
5. Սույն հոդվածով սահմանված լիազորությունն իրականացնում է Վրաստանի կառավարությունը:
2023 թվականի մայիսի 17-ի Վրաստանի № 2924 օրենք – կայք, 25.05.2023թ.
Հոդված 85. Երեխաների իրավունքների պաշտպանության ապահովումը
1. Սույն օրենսգրքով նախատեսված երեխայի իրավունքների արդյունավետ պաշտպանությունն ու աջակցությունն ապահովելու նպատակով իրավազոր պետական ​​մարմինը մշակում է երեխայի իրավունքների պաշտպանության և աջակցության ծրագրեր:
2. Սույն օրենսգրքի հիման վրա համապատասխան պետական ​​և մունիցիպալիտետի մարմինների կողմից երեխաների իրավունքների պաշտպանության և աջակցության ծրագրերի մշակման և իրականացման նպատակներն են.
ա) երեխայի սոցիալական զարգացմանը նպաստելը,   
բ) երեխայի կրթությանը նպաստելը, 
գ) երեխայի առողջության պահպանությանը նպաստելը, 
դ) երեխայի խնամքին նպաստելը,
ե) սահմանափակ հնարավորություն ունեցող երեխայի անհատական ​​կարիքների ապահովմանը նպաստելը,
զ) երեխաների խնամքի հաստատության գործունեությունն ապահովելը։ 
3. Երեխայի աջակցության ծրագիրն իրականացնում է իրավազոր պետական ​​մարմինը: Բացի այդ, այս ծրագիրը կարող են իրականացնել մունիցիպալիտետը և մասնավոր իրավունքի ձեռնարկատիրական և ոչ ձեռնարկատիրական (ոչ առևտրային) իրավաբանական անձինք՝ իրավազոր պետական ​​մարմնի կողմից մշակված ծրագրի շրջանակներում՝ Վրաստանի օրենսդրությամբ սահմանված կարգով։
4. Մասնավոր իրավունքի իրավաբանական անձի կողմից երեխայի աջակցության միջոցառման իրականացումը թույլատրվում է միայն այն դեպքում, եթե այն բավարարում է Վրաստանի օրենսդրության պահանջները և նախատեսում է երեխայի լավագույն շահերը:
5. Մասնավոր իրավունքի իրավաբանական անձի կողմից երեխայի աջակցության միջոցառման իրականացումը պետք է համաձայնեցվի հանրային ​​հիմնարկի համապատասխան միջոցառման հետ:
6. Երեխաների աջակցության պետական ​​ծրագիրը մշակում է իրավազոր նախարարությունը և հաստատում է Վրաստանի կառավարությունը։  
Հոդված 86. Երեխայի աջակցության կազմակերպությանը նպաստելը
1. Պետական ​​մարմինը և մունիցիպալիտետի մարմինները   երեխաների հարցերով աշխատող հասարակական կազմակերպության գործունեությանը պետք է նպաստեն, և այդ կազմակերպությունը երեխաների աջակցության ծրագիր պետք է իրականացնի նշված կազմակերպության կանոնադրությամբ նախատեսված անկախության սկզբունքի  և Վրաստանի օրենսդրության  պահանջների պահպանմամբ։  
2. Երեխաների պաշտպանությամբ զբաղվող հասարակական կազմակերպությունը,   համապատասխան պատասխանատվության նախատեսմամբ, երեխաների աջակցության ծրագիրը մշակում և իրականացնում է ինքնուրույն կամ երեխաների հարցերով աշխատող այլ հասարակական կազմակերպության հետ համագործակցությամբ և  պետական ​​ու  մունիցիպալիտետի մարմինների հետ համակարգմամբ։   
3. Երեխաների պաշտպանության  հասարակական կազմակերպության գործունեությունը պետք է հիմնվի սույն օրենսգրքով սահմանված սկզբունքների և պահանջների վրա, միևնույն ժամանակ, նրանց պաշտպանությունն ու հարգանքը պետք է հրապարակայնորեն արտահայտվեն, այդ թվում՝ այս կազմակերպության կանոնադրությամբ։
Հոդված 87. Երեխայի աջակցության կազմակերպչական կազմակերպման ձևերը
1. Երեխայի աջակցություն իրականացնող մարմինները ստեղծվում են պետական ​​կամ մունիցիպալիտետի մարմինների կողմից կամ գործում են որպես երեխաների աջակցության ոլորտում աշխատող մասնավոր իրավունքի ձեռնարկատիրական և ոչ ձեռնարկատիրական (ոչ առևտրային) իրավաբանական անձինք:
2. Պետական ​​մարմինը և մունիցիպալիտետը ստեղծում են սույն օրենսգրքով նախատեսված երեխաների պաշտպանության և աջակցության հաստատությունը ոչ ձեռնարկատիրական (ոչ առևտրային) իրավաբանական անձի ձևով կամ երեխայի պաշտպանության և աջակցության պետական ​​և մունիցիպալ ծրագրեր իրականացնող մասնավոր անձանց ընտրում են մրցույցի կարգով։  
3. Մունիցիպալիտետի իրավասության շրջանակներում երեխայի հիմնական իրավունքների և ազատությունների պաշտպանության և աջակցության համակարգը կառավարելու նպատակով մունիցիպալիտետը պետք է սահմանի համապատասխան պատասխանատու ծառայություն (կառուցվածքային միավոր), որը  մշակում է  երեխայի իրավունքների  պաշտպանության և աջակցության ծրագրեր և   ապահովում  դրանց կառավարումն ու դրանց իրականացման վերահսկումը   սեփական կամ պատվիրակված լիազորությունների շրջանակներում:
4. Երեխայի աջակցություն իրականացնող մասնավոր իրավունքի իրավաբանական անձանց իրավական ձևերը սահմանվում են նրանց հիմնադիր համաձայնագրերով:
5. Պետական ​​մարմինը երեխայի աջակցության քաղաքականությունը սահմանելիս նախապատվությունը պետք է շնորհի ​​երեխայի աջակցության ծրագրի երեխայի աջակցություն իրականացնող մասնավոր հիմնարկի մրցույթի կարգով ընտրության հիման վրա իրականացմանը։   
Հոդված 88. Երեխայի աջակցություն իրականացնող անձանց  մասնագիտական ​​զարգացման չափորոշիչները
1. Երեխայի պաշտպանության և աջակցության ոլորտում աշխատող անձանց մասնագիտական ​​զարգացման չափորոշիչները, ինչպես նաև երեխա խնամողի (դայակի) կամավոր հավաստագրման կարգը և նրանց գործունեության իրավական հիմքերը սահմանվում են «Երեխայի պաշտպանության և աջակցության ոլորտում աշխատող անձանց մասնագիտական ​​զարգացման չափորոշիչների մասին» կանոնակարգով, որը մշակում և հաստատում է Վրաստանի կառավարությունը։  
2. Երեխա խնամողի (դայակի) կամավոր հավաստագրումը  կազմակերպում է և հավաստագրված երեխա խնամողի   (դայակի)   ռեեստրը վարում է    Վրաստանի կրթության, գիտության և երիտասարդության նախարարությունը։ 
2021 թվականի մարտի 16-ի Վրաստանի №346 օրենք – կայք, 18.03.2021թ. 
2023 թվականի նոյեմբերի 30-ի Վրաստանի №3832 օրենք – կայք, 15.12.2023թ.

Գլուխ XII
Լիազորությունները երեխայի իրավունքների պաշտպանության և աջակցության ոլորտներում  
Հոդված 89. Վրաստանի խորհրդարանի լիազորությունը
1. Վրաստանի խորհրդարանը  սույն օրենսգրքի, Վրաստանի Սահմանադրության, Երեխայի իրավունքների մասին կոնվենցիայի, դրա լրացուցիչ արձանագրությունների և Վրաստանի այլ օրենսդրական և նորմատիվ ակտերի համաձայն, սահմանում է   երեխայի իրավունքների պաշտպանության ոլորտում պետական ​​քաղաքականության հիմնական ուղղությունները, ապահովում է համապատասխան օրենսդրական բազայի ստեղծում ու զարգացում, քննարկում և հաստատում է համապատասխան պետական ​​ռազմավարություններ, վերահսկում է երեխայի իրավունքների իրացման և պաշտպանության առումով Վրաստանի խորհրդարանին հաշվետու մարմինների գործունեությունը։
2. Վրաստանի խորհրդարանն ապահովում է երեխայի իրավունքների և լավագույն շահերի  առաջնահերթ նախատեսում  օրենսդրական գործունեության, Վրաստանի կառավարությանը և խորհրդարանին հաշվետու այլ մարմինների գործունեության վերահսկման, Վրաստանի պետական ​​բյուջեի ընդունման և կատարման վերահսկողություն իրականացնելիս,   երեխայի իրավական վիճակի վրա ազդեցության գնահատման մեխանիզմի ներդրմամբ։
3. Երեխայի իրավունքների պաշտպանության բնագավառում պետական ​​քաղաքականության սահմանման, համապատասխան օրենսդրության զարգացման, բյուջետավորման և խորհրդարանական վերահսկողության իրականացման ժամանակ   համակարգային  և համակարգված աշխատանք ապահովելու նպատակով Վրաստանի խորհրդարանում ստեղծվում է Երեխայի իրավունքների պաշտպանության մշտական ​​խորհրդարանական խորհուրդ: Այս խորհրդի ստեղծման կարգը, կազմը, գործառույթներն ու լիազորությունները սահմանվում են Վրաստանի խորհրդարանի կանոնակարգով և խորհրդի կանոնադրությամբ:
Հոդված 90. Վրաստանի կառավարության լիազորությունը
1. Երեխայի իրավունքների  պաշտպանության միջազգային պարտավորությունների կատարման և այս օրենսգրքի կիրարկման նպատակով  Վրաստանի կառավարությունն իրականացնում է իրավական, վարչական, սոցիալական, կրթական և այլ միջոցառումներ, այդ թվում.
ա) ապահովում է երեխայի իրավունքների ճանաչման, իրացման և պաշտպանության պետական ​​քաղաքականության իրականացում` համապատասխան գործողությունների ծրագրի մշակմամբ և իրականացմամբ,   
բ) իրականացնում է օրենսդրական նախաձեռնություններ և մշակում ենթաօրենսդրական ակտեր,
գ) սեփական լիազորությունների շրջանակներում մշակում և հաստատում է երեխայի իրավունքների իրացման, պաշտպանության և աջակցության պետական ​​նպատակային ծրագրեր,
դ) ձեռնարկում է երեխայի իրավունքների և ազատությունների պաշտպանության համար անհրաժեշտ  այլ միջոցներ:
2. Սույն հոդվածով նախատեսված և երեխայի իրավունքներին առնչվող ցանկացած այլ որոշում կայացնելիս  և (կամ) գործողություններ իրականացնելիս Վրաստանի կառավարությունն առաջնորդվում է երեխայի կամ երեխաների խմբի լավագույն շահերի առաջնահերթ նախատեսման   սկզբունքով, ինչի համար   սույն օրենսգրքի համաձայն   ստեղծում է երեխայի իրավական վիճակի վրա ազդեցության գնահատման ֆորմալ մեխանիզմ։
3. Մարդու իրավունքների պաշտպանության, ոլորտում, այդ թվում՝ երեխայի իրավունքների պաշտպանության ոլորտում, Վրաստանի կառավարության միասնական պետական ​​քաղաքականության մշակման և իրականացման նպատակով ստեղծվում է մարդու իրավունքների միջգերատեսչական խորհուրդ։
4. Միավորված ազգերի կազմակերպության Երեխայի իրավունքների մասին կոնվենցիայի իրականացման և երեխաների իրավունքների հարցերով աշխատող միջգերատեսչական հանձնաժողովը համակարգում է Վրաստանի կողմից ստանձնած երեխայի իրավունքների պաշտպանության միջազգային պարտավորությունների կատարումը և սույն օրենսգրքի կիրարկումը, համապատասխան կառավարական գործողությունների ծրագրի մշակումը և   իրականացումը։
Հոդված 91. Վրաստանի արդարադատության նախարարության լիազորությունը
1. Վրաստանի արդարադատության նախարարությունը, իր լիազորությունների շրջանակներում, միասնական պետական ​​քաղաքականությանը համապատասխան, իրականացնում է օրինաստեղծ գործունեություն և ապահովում է  նորմատիվ ակտերի նախագծերի իրավական փորձաքննություն երեխայի իրավունքներին առնչվող   միջազգային իրավական ակտերին,  Վրաստանի Սահմանադրությանը  և սույն օրենսգրքին համապատասխան: 
2. Վրաստանի արդարադատության նախարարությունն ապահովում է երեխային հարմարեցված արդարադատության մոտեցումների ներդրում սույն նախարարությանը ենթակա վարչական մարմինների կողմից  իրականացված վարչական վարույթներում և   դատավարական գործընթացներում։  
3. Վրաստանի արդարադատության նախարարությունն իր իրավասության շրջանակներում, Վրաստանի օրենսդրությանը համապատասխան իրականացնում է Վրաստանի մարդու իրավունքների պաշտպանության ազգային ռազմավարությամբ և գործողությունների ծրագրով նախատեսված   երեխայի իրավունքների պաշտպանության միջոցառումներ, երեխայի նկատմամբ և երեխաների միջև հանցագործության  կանխարգելման, երեխայի վերասոցիալականացման-վերականգնման և այլ միջոցառումներ:   
Հոդված 92. Վրաստանի  բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարության   լիազորությունը  
1. Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարությունն  իր լիազորության  շրջանակներում,  ​​միասնական պետական քաղաքականությանը համապատասխան    իրականացնում է համապատասխան ծրագրեր և միջոցառումներ՝ երեխայի բարեկեցության, առողջության և սոցիալական պաշտպանության,  բռնությունից երեխայի պաշտպանության  և այլ նպատակներով՝ համաձայն սույն օրենսգրքի և Վրաստանի այլ իրավական ակտերի։ 
2. Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարությունն իր լիազորությունների շրջանակում, միասնական պետական ​​քաղաքականությանը համապատասխան, իրականացնում է սույն օրենսգրքով սահմանված լիազորություններ՝   պետական ​​իշխանության մարմինների և մունիցիպալիտետների մարմինների հետ համագործակցությամբ  և մասնավոր իրավունքի իրավաբանական անձանց և մասնագետների մասնակցությամբ։
3. Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարությունն    ապահովում է  երեխային հարմարեցված արդարադատության մոտեցումների ներդրում սույն նախարարության ենթակայության մեջ գտնվող վարչական մարմինների կողմից իրականացվող վարչական վարույթների գործընթացքում։
Հոդված 93. Վրաստանի կրթության, գիտության և երիտասարդության նախարարության լիազորությունը
1. Վրաստանի կրթության, գիտության և երիտասարդության նախարարությունն իր լիազորության շրջանակներում, միասնական պետական ​​քաղաքականությանը համապատասխան, իրականացնում է համապատասխան ծրագրեր և միջոցառումներ՝ կրթության ներառական համակարգի զարգացման, բոլոր երեխաների համար ներառական կրթության հավասար հասանելիության,    կրթական համակարգում բռնությունից երեխաների պաշտպանության, սոցիալական աշխատանքի հզորացման,  դեռահասի աջակցության և երիտասարդի զարգացման նպատակով, Վրաստանի մշակույթի նախարարության և Վրաստանի սպորտի նախարարության հետ համագործակցությամբ՝ երեխայի  առողջ ապրելակերպի հաստատման, մշակույթի և սպորտի ոլորտներում երեխայի լիարժեք մասնակցության    և երեխայի այլ իրավունքների իրագործման նպատակով, սույն օրենսգրքին և Վրաստանի այլ օրենսդրական և ենթաօրենսդրական նորմատիվ ակտերին համապատասխան։  
2. Վրաստանի կրթության, գիտության և երիտասարդության նախարարությունը սեփական լիազորության շրջանակներում,   միասնական պետական ​​քաղաքականությանը համապատասխան, իրականացնում է սույն օրենսգրքով սահմանված լիազորություններ՝ պետական իշխանության  և մունիցիպալիտետի մարմինների հետ համագործակցությամբ և մասնավոր իրավունքի   իրավաբանական անձանց և   մասնագետների մասնակցությամբ։ 
3. Վրաստանի կրթության, գիտության և երիտասարդության նախարարությունն ապահովում է երեխային հարմարեցված  արդարադատության մոտեցումների ներդրում  սույն նախարարության ենթակայության մեջ գտնվող վարչական մարմինների կողմից իրականացված վարչական վարույթների գործընթացում։
2021 թվականի մարտի 16-ի Վրաստանի №346 օրենք – կայք, 18.03.2021թ.
2023 թվականի նոյեմբերի 30-ի Վրաստանի № 3832 օրենք – կայք, 15.12.2023թ.
2024 թվականի դեկտեմբերի 12-ի Վրաստանի № 90 օրենք – կայք, 28.12.2024թ.
Հոդված 94. Վրաստանի շրջակա միջավայրի պահպանության և գյուղատնտեսության նախարարության լիազորությունը
1. Վրաստանի շրջակա միջավայրի պահպանության և գյուղատնտեսության նախարարությունն իր լիազորության  շրջանակներում, միասնական պետական ​​քաղաքականությանը համապատասխան, ձեռնարկում է համապատասխան միջոցառումներ   բնապահպանական քաղաքականության, օրենսդրության, ռազմավարությունների  և գործողությունների ծրագրերի մշակման և իրականացման գործընթացում՝   երեխայի լավագույն շահերի առաջնահերթ նախատեսման, երեխայի մասնակցության,  նրան տեղեկատվության տրամադրման և խորհրդատվության տրամադրման նպատակով՝ համաձայն սույն օրենսգրքի և Վրաստանի այլ օրենսդրական և ենթաօրենսդրական նորմատիվ ակտերի:
2. Վրաստանի շրջակա միջավայրի պահպանության և գյուղատնտեսության նախարարությունը համապատասխան միջոցառումներ է իրականացնում երեխային  բնապահպանական տեղեկատվության հասանելիությունն ապահովելու, երեխայի բնապահպանական կրթության մակարդակի և բնապահպանական իրազեկվածության բարձրացմանը նպաստելու նպատակով։  
3. Վրաստանի շրջակա միջավայրի պահպանության և գյուղատնտեսության նախարարությունը, իր լիազորության  շրջանակներում, միասնական պետական ​​քաղաքականությանը համապատասխան իրականացնում է սույն օրենսգրքով սահմանված լիազորություններ  պետական իշխանության մարմինների և մունիցիպալիտետի մարմինների հետ համագործակցությամբ  և մասնավոր իրավունքի իրավաբանական անձանց և մասնագետների մասնակցությամբ։   
4. Վրաստանի շրջակա միջավայրի պահպանության և գյուղատնտեսության նախարարությունն ապահովում է երեխային հարմարեցված արդարադատության մոտեցումների ներդրում սույն նախարարության    ենթակայության մեջ գտնվող վարչական մարմինների կողմից իրականացվող վարչական վարույթների գործընթացում։  
Հոդված 95. Վրաստանի ընդհանուր դատարանների լիազորությունը
1. Երեխաների իրավունքների հարցերով Վրաստանի ընդհանուր դատարաններն ապահովում են քրեական, քաղաքացիական և վարչական դատավարության իրականացում` երեխային հարմարեցված արդարադատության սկզբունքների նախատեսմամբ, որոնք ճանաչված են երեխաների իրավունքների մասին Վրաստանի միջազգային պայմանագրերով և սահմանված են սույն օրենսգրքով:
2. Վրաստանի ընդհանուր դատարանների համակարգում երեխային հարմարեցված արդարադատության   ներդրման գործընթացը համակարգելու նպատակով Վրաստանի արդարադատության բարձրագույն խորհուրդը իրականացնում է տարբեր միջոցառումներ, այդ թվում.
ա) մշակում է համապատասխան հանձնարարականներ,
բ) ապահովում է երեխաների իրավունքների պաշտպանության ոլորտում դատավորների մասնագիտական ​​վերապատրաստում և որոշում դատավորների մասնագիտացման չափորոշիչը, 
գ) ղեկավարում է Վրաստանի ընդհանուր դատարանների համակարգի բոլոր մակարդակներում երեխաներին համարեցված  արդարադատության իրականացման համար անհրաժեշտ ենթակառուցվածքների ստեղծումը,
դ) ղեկավարում է Վրաստանի ընդհանուր դատարանների համակարգի բոլոր մակարդակներում երեխային  համարեցված   արդարադատության իրականացման համար անհրաժեշտ դատական ​​ձևերի, դատարան ​​դիմելու ընթացակարգերի և դատական ​​վարույթների հարմարեցումը,
ե) համակարգում է Վրաստանի ընդհանուր դատարաններում երեխայի իրավունքների հետ կապված  գործում երեխայի լիարժեք մասնակցությանն աջակցող տեղեկատվական- խորհրդատվական ծառայությունների ներդրումը և այլ միջոցառումների իրականացումը։
3. Վրաստանի Գերագույն դատարանը նպաստում է երեխային հարմարեցված արդարադատության մոտեցումների ներդրում  Վրաստանի ընդհանուր դատարաններում երեխաների  իրավունքներին առնչվող օրենսդրության իրավական գնահատմամբ, նպաստելով միաբնույթ  դատական ​​պրակտիկայի հաստատմանը և  Վրաստանի օրենսդրությամբ նախատեսված այլ անհրաժեշտ միջոցառումների  իրականացումով։   
4. Վրաստանի ընդհանուր դատարաններն ապահովում են  երեխայի իրավունքներին առնչվող գործում երեխայի լիարժեք մասնակցությանն աջակցող տեղեկատվական-հաղորդակցական ծառայությունների ներդրում և այլ միջոցառումների իրականացում՝ օրենքին համապատասխան։    
Հոդված 96. Մունիցիպալիտետի մարմինների լիազորությունը
1. Մունիցիպալիտետի մարմինները ձեռնարկում են բոլոր անհրաժեշտ իրավական, վարչական և այլ միջոցները երեխայի իրավական  վիճակի վրա ազդեցության գնահատում  ներդնելու համար, մունիցիպալիտետի մարմինների կողմից  տեղական նշանակության իրավական ակտ կազմելիս կամ/և որոշում կայացնելիս, ցանկացած հարցով, որը ուղղակիորեն կամ անուղղակիորեն ազդում է երեխայի կամ երեխաների խմբի իրավունքների վրա։   
2. Մունիցիպալիտետի մարմինները նպաստում են մունիցիպալիտետի գործունեության մեջ երեխաների  հավասար և արդյունավետ մասնակցությանը   և ապահովում են մունիցիպալիտետի մարմինների կողմից իրականացված վարչական վարույթի գործընթացում երեխային հարմարեցված արդարադատության մոտեցումների ներդրում։  
3. Մունիցիպալիտետի իրավասության շրջանակներում երեխայի հիմնական իրավունքների և ազատությունների պաշտպանության և աջակցության համակարգը կառավարելու նպատակով մունիցիպալիտետը պետք է սահմանի համապատասխան ծառայություն (կառուցվածքային միավոր), որը մշակում է երեխայի իրավունքների պաշտպանության  և աջակցության  ծրագրեր,   ապահովում   դրանց կառավարում և դրանց իրականացման վերահսկողություն սեփական կամ պատվիրակված   լիազորությունների շրջանակներում:
4. Մունիցիպալիտետի համապատասխան ծառայության (կառուցվածքային միավորի) գործունեությունը ներառում է երեխայի իրավունքների պաշտպանության և աջակցության ծառայության  ոլորտները: Երեխայի պաշտպանության և աջակցության ծառայության ոլորտներում մունիցիպալիտետի համապատասխան ծառայության խնդիրներն ու գործառույթներն են.
ա) երեխայի իրավունքների պաշտպանության մունիցիպալ ծրագրերի մշակում, դրանց իրականացման համակարգում, իրականացման գործընթացի մշտադիտարկում և գնահատում,
բ) մունիցիպալիտետի տարածքում երեխայի պաշտպանությունն ու աջակցությունն ապահովող սոցիալական աշխատողների ցանցի ստեղծում և դրանց գործողությունների տեղամասերի սահմանում,
գ) երեխայի պաշտպանության և աջակցության պետական ​​ծրագրերի իրականացման համար համապատասխան հաստատությունների հետ համակարգված աշխատանք, 
դ) հասարակական և միջազգային կազմակերպությունների կողմից երեխաների իրավունքների պաշտպանության և աջակցության ծրագրերի իրականացման համակարգում,
ե) պետական ​​հիմնարկների, հասարակական և միջազգային կազմակերպությունների, իրավաբանական և ֆիզիկական անձանց հետ հարաբերություններ ինչպես երկրում, այնպես էլ նրա սահմաններից դուրս, 
զ) երեխայի իրավունքների պաշտպանության մունիցիպալ ծրագրերի իրականացման համար համապատասխան մասնավոր իրավունքի իրավաբանական անձանց ընտրություն, գրանցում և համապատասխան պայմանագրային պայմանների  սահմանում,
է) երեխայի իրավունքների պաշտպանության և աջակցության   ծրագրերի  համապատասխան վիճակագրության վարում, երեխայի իրավունքների պաշտպանության և աջակցության մասին տվյալների միասնական բազայի ստեղծում,
ը) Վրաստանի օրենսդրությամբ և սեփական կանոնակարգով սահմանված այլ լիազորությունների իրականացում։
5. Մունիցիպալիտետի համապատասխան ծառայությունը հանրային տարածքում երեխայի պաշտպանության, հանրային միջոցառմանը մասնակցելու նպատակով երեխաների խմբային փոխադրման կանոնների պահպանման և երեխային հետևող անձի (միջոցառման կազմակերպիչ) կողմից պարտավորությունների կատարման,  տպագիր մամուլի մոտ, հանրային կինոդիտման  և զանգվածային ժամանցի պարի կենտրոն  (գիշերային ակումբ) երեխայի  մուտքը թույլ տալու և երեխայի համար ձայնագրված ֆիլմի հասանելիության իրավական սահմանափակումների պահպանման, ալկոհոլային,   նարկոտիկական, հոգեմետ, թունավոր և այլ հարբեցնող միջոցների, ոգելից խմիչքների, ծխախոտ  և նիկոտին   պարունակող արտադրանքի ու պարկուճի անվճար և վճարովի մատակարարումն արգելող կանոնները պահպանելու նպատակով կանխարգելիչ և համապատասխան արձագանքման միջոցառումներն իրականացնում է Երեխայի պաշտպանության   տեխնիկական կանոնակարգի հիման վրա, որը Վրաստանի «Տեղական ինքնակառավարման օրենսգիրք»  օրգանական օրենքի   18-րդ հոդվածի հիման վրա մշակում և հաստատում է    Վրաստանի կառավարությունը։
6. Մունիցիպալիտետի համապատասխան ծառայությունը սեփական և պատվիրակված լիազորություններն իրականացնելու համար պետք է ապահովված լինի համապատասխան որակավորում ունեցող անձնակազմով: Մունիցիպալիտետի համապատասխան ծառայությունում պետք է աշխատեն առնվազն երեխայի և ընտանիքի սոցիալական աշխատող, մանկական հոգեբան, երեխայի առողջության կառավարման մասնագետ և երեխայի իրավական օգնության մասնագետ։
7. Մունիցիպալիտետի համապատասխան ծառայությունը ֆինանսավորվում է համապատասխան մունիցիպալիտետի բյուջեից: Պատվիրակված լիազորությունների շրջանակներում իրականացվող երեխաների աջակցության ծրագիրը ֆինանսավորվում է համապատասխան ծրագրի բյուջեից կամ միջազգային դրամաշնորհներից և Վրաստանի օրենսդրությամբ թույլատրված այլ ֆինանսական միջոցներից։
Հոդված 97. Վրաստանի հանրային պաշտպանի լիազորությունները
1. Վրաստանի հանրային պաշտպանն իր լիազորություններն իրականացնելիս առաջնորդվում է Վրաստանի Սահմանադրությամբ, Վրաստանի համապատասխան միջազգային պայմանագրերով, «Վրաստանի հանրային պաշտպանի մասին» Վրաստանի օրգանական օրենքով, Վրաստանի հանրային պաշտպանի գրասենյակի կանոնադրությամբ,   սույն օրենսգրքով և Վրաստանի այլ օրենսդրական ակտերով:
2. Վրաստանի հանրային պաշտպանն իրեն վերապահված լիազորություններն իրականացնում է երեխայի իրավունքների պաշտպանության համար պատասխանատու իրեն ենթակա կառուցվածքային միավորի միջոցով։
3. Վրաստանի հանրային պաշտպանի լիազորություններն են.
ա) սույն օրենսգրքի և երեխայի իրավունքների պաշտպանության ոլորտում առկա  Վրաստանի այլ օրենսդրական ակտերի, Երեխայի իրավունքների մասին կոնվենցիայի և այլ միջազգային իրավական ակտերի կատարման մշտադիտարկում,   
 
բ) երեխայի իրավունքների խախտման փաստերի բացահայտում, ուսումնասիրում և դրանց համապատասխան արձագանքում՝ համաձայն սույն օրենսգրքի և Վրաստանի այլ օրենսդրական և ենթաօրենսդրական ակտերի,
գ) երեխայի իրավունքների ենթադրյալ խախտման վերաբերյալ քաղաքացիների դիմումների և բողոքների քննարկում  և դրանց համապատասխան արձագանքում` համաձայն սույն օրենսգրքի և Վրաստանի այլ օրենսդրական և ենթաօրենսդրական ակտերի:
դ) երեխայի հիմնական իրավունքների ու ազատությունների մասսայականացման ու համապատասխան ոլորտում հանրության իրազեկվածության բարձրացմանն ուղղված կրթական գործունեության իրականացում,
ե) երեխայի իրավունքների պաշտպանության և աջակցության միջոցառումներ իրականացնող հանրային ​​հիմնարկներից և մասնավոր իրավունքի իրավաբանական անձանցից փաստաթղթեր և տեղեկվությունների պահանջում։
4. Վրաստանի հանրային պաշտպանն իր նախաձեռնությամբ կամ այլ անձի դիմումի հիման վրա վերահսկում է սույն օրենսգրքի կատարումը պետական ​​մարմինների, մունիցիպալիտետների, հանրային ​​և մասնավոր իրավաբանական անձանց կողմից։
5. Վրաստանի հանրային պաշտպանը սույն հոդվածի 4-րդ մասով նախատեսված դեպքում պետական ​​հանձնարարականներ է տալիս կառավարման մարմինների, մունիցիպալիտետների, պետական ​​և մասնավոր իրավաբանական անձանց նկատմամբ։
6. Վրաստանի հանրային պաշտպանի գրասենյակը հատուկ հեռախոսային ծառայության թեժ գծի միջոցով շարունակաբար զանգեր է ստանում ամեն օր, 24 ժամ (24/7) երեխայի իրավունքների խախտման հետ կապված ցանկացած հարցի վերաբերյալ, արձանագրում այդ խախտումները  և նշված տեղեկությունը հետագա արձագանքման համար տրամադրում համապատասխան կառուցվածքային միավորին։
7. Վրաստանի հանրային պաշտպանի օրինական պահանջները չկատարելը հանգեցնում է Վրաստանի վարչական իրավախախտումների օրենսգրքով սահմանված պատասխանատվության։
Հոդված 98. Հանրային իրավունքի իրավաբանական անձի՝ Իրավաբանական օգնության ծառայության լիազորությունը 
Հանրային իրավունքի իրավաբանական անձը՝ Իրավաբանական օգնության ծառայությունը,   բոլոր երեխաների համար ապահովում է իրավախորհրդատվության և իրավական օգնության հավասար հասանելիություն՝  Երեխայի իրավունքների մասին կոնվենցիայի, դրա լրացուցիչ արձանագրությունների և Վրաստանի այլ միջազգային պայմանագրերի, ինչպես նաև սույն օրենսգրքով երեխային հարմարեցված արդարադատության մոտեցումների միջոցով։   

Բաժին IV
Անցումային և եզրափակիչ դրույթներ
Գլուխ XIII
Անցումային դրույթներ
Հոդված 99. Օրենսգրքի կիրարկման հետ կապված ձեռնարկվելիք միջոցառումները
1. Վրաստանի խորհրդարանն ապահովի.
ա) մինչև 2019 թվականի նոյեմբերի 1-ը՝  սույն օրենսգրքի կատարման պլանի մշակում,
բ) մինչև 2020 թվականի հունվարի 1-ը՝ Վրաստանի մարդու իրավունքների պաշտպանության ազգային ռազմավարության թարմացում՝  սույն օրենսգրքի  համաձայն:
2. Մինչև 2020 թվականի մարտի 1-ը Վրաստանի կառավարությունը.
ա) մշակի և հաստատի.
ա.ա) «Երեխայի պաշտպանության և աջակցության ոլորտում աշխատող անձանց մասնագիտական ​​զարգացման չափորոշիչների մասին» կանոնադրություն,
ա.բ) Երեխայի պաշտպանության տեխնիկական կանոնակարգ,
ա․գ) Ապաինստիտուցիոնալացման միասնական պետական ​​ռազմավարություն և գործողությունների ծրագիր,
բ) մշակի և Վրաստանի խորհրդարանի հաստատմանը ներկայացնի Երեխայի նկատմամբ և երեխաների միջև բռնության կանխարգելման և բռնությանը արդյունավետ արձագանքելու ռազմավարություն  և գործողությունների ծրագիր,  
գ) ստեղծի տվյալների հավաքագրման և վերլուծության միասնական էլեկտրոնային համակարգ։
21. Վրաստանի կառավարությունը մինչև 2025 թվականի հունվարի 1-ը.
ա) Վրաստանի բռնազավթված տարածքներից հարկադիր վերաբնակների,    աշխատանքի, առողջապահության և սոցապահովման  նախարարության ներկայացմամբ հաստատի տվյալների հավաքագրման և վերլուծության միասնական էլեկտրոնային համակարգի և երեխայի անձնական տվյալների պաշտպանության հրահանգ,  
բ) Վրաստանի կառավարության վարչակազմի ներկայացմամբ,   երեխայի իրավունքների պաշտպանության նպատակով հաստատի Միջգերատեսչական համակարգման ինստիտուցիոնալ մեխանիզմի մասին կանոնակարգը։ 
3. Մինչև 2020 թվականի մարտի 1-ը Վրաստանի օկուպացված տարածքներից հարկադիր վերաբնակների, աշխատանքի, առողջապահության և սոցապահովման նախարարությունը մշակի և Վրաստանի կառավարությանը     հաստատման  ներկայացնի․
ա) երեխայի սոցիալական ակտիվության ծրագրեր,
բ) երեխայի սոցիալական զարգացման ծրագրեր,
գ) երեխայի  կամավորությանը նպաստող ծրագրեր,
դ) երեխայի պաշտպանության դաստիարակչական ծրագրեր,
ե) երեխայի առողջության աջակցության ծրագրեր,
զ) երեխայի՝ ընտանիքում աջակցության ծրագրեր,
է) այլընտրանքային խնամքից դուրս եկած անձի  աջակցության ծրագիր։ 
4. Մինչև 2020 թվականի մարտի 1-ը Վրաստանի կրթության, գիտության, մշակույթի և սպորտի նախարարությունը   մշակի և Վրաստանի կառավարության հաստատմանը ներկայացնի․
ա) երեխայի կրթությանը նպաստող ծրագրեր,
բ) երեխայի սոցիալական ակտիվության ծրագրեր, 
գ) երեխայի կամավորությանը նպաստող ծրագրեր,
դ) երեխայի ֆիզիկական ակտիվությանը  և սպորտին աջակցող ծրագրեր,
ե) նախարարության ենթակայությամբ գործող ուսումնական հաստատություններում երեխայի նկատմամբ բռնության կանխարգելման և բռնությանն արձագանքող ծրագրեր։ 
5. Մինչև 2020 թվականի մարտի 1-ը  Վրաստանի հաղորդակցությունների ազգային հանձնաժողովը   մշակի և հաստատի «Ինտերնետում երեխաների համար վտանգավոր տեղեկատվության տեղադրումը կարգավորելու մասին» կանոնակարգ։
6. Մինչև 2020 թվականի մարտի 1-ը մունիցիպալիտետի մարմիններն   ապահովեն երեխայի պաշտպանության և աջակցության մունիցիպալ  ծառայությունների սահմանում։
7. Մինչև 2020 թվականի հունիսի 1-ը Վրաստանի Արդարադատության բարձրագույն խորհուրդն  իրականացնի Վրաստանի ընդհանուր դատարաններում երեխային հարմարեցված   արդարադատության մոտեցումներ  ներդնելու համար անհրաժեշտ բոլոր միջոցառումները։
8. Մինչև 2020 թվականի հունիսի 1-ը Վրաստանի հանրային պաշտպանն իրականացնի բոլոր միջոցառումները, որոնք անհրաժեշտ են սույն օրենսգրքով նախատեսված պարտավորությունների կատարման համար։
9. Մինչև 2020 թվականի հունիսի 1-ը հանրային իրավունքի իրավաբանական անձը՝ Իրավաբանական օգնության ծառայությունը,   իրականացնի   բոլոր անհրաժեշտ միջոցառումները՝ ծառայություններ մատուցելիս երեխային հարմարեցված  արդարադատության մոտեցումներ ներդնելու համար։
2023 թվականի մայիսի 17-ի Վրաստանի № 2924 օրենք – կայք, 25.05.2023թ.

Գլուխ XIV
Եզրափակիչ դրույթներ
Հոդված 100. Ուժը կորցրած նորմատիվ ակտ
2020 թվականի սեպտեմբերի 1-ից ուժը կորցրած հայտարարվի 2001 թվականի սեպտեմբերի 28-ի Վրաստանի «Անչափահասներին վնասակար ազդեցությունից պաշտպանելու մասին» օրենքը (Վրաստանի օրենսդրական տեղեկատու, №28, 15.10.2001թ., հոդվ․113):
2020 թվականի մայիսի 21-ի Վրաստանի № 5904 օրենք – կայք, 25.05.2020թ.
Հոդված 101. Օրենսգրքի կիրարկումը
1. Սույն օրենսգիրքը, բացառությամբ սույն օրենսգրքի 1-ին–98-րդ հոդվածների, ուժի մեջ   մտնի հրապարակման պես:
2. Սույն օրենսգրքի 89-րդ հոդվածի 3-րդ մասը ուժի մեջ   մտնի 2019 թվականի նոյեմբերի 1-ից:
3. Սույն օրենսգրքի 1-ին–60-րդ և 62-րդ–88-րդ հոդվածները, 89-րդ հոդվածի 1-ին և 2-րդ մասերը և 90-րդ–98-րդ հոդվածներն ուժի մեջ   մտնեն 2020 թվականի սեպտեմբերի 1-ից:
4. Սույն օրենսգրքի 61-րդ հոդվածն ուժի մեջ   մտնի 2022 թվականի հունվարի 1-ից:

Վրաստանի նախագահ Սալոմե Զուրաբիշվիլի
Թբիլիսի,
20 սեպտեմբերի, 2019թ․

